
ТОВЪЁГ ҮЙЛДСЭН:




Ц.НАРАНТУЯА

Монгол Улсын Их Хурлын 2010 оны хаврын ээлжит чуулганы 7 дугаар сарын 2-ны өдөр /Баасан гариг/-ийн нэгдсэн хуралдаан 11 цаг 05 минутад Төрийн ордны УИХ-ын чуулганы нэгдсэн хуралдааны танхимд эхлэв.


УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  


Өглөөний нэгдсэн хуралдаанд ирвэл зохих 76 гишүүнээс 58 гишүүн ирж, 76.3 хувийн ирцтэй байв. Үүнд:


Чөлөөтэй:
Н.Алтанхуяг, Сү.Батболд, Б.Бат-Эрдэнэ, Н.Ганбямба, Д.Загджав, Г.Занданшатар, Ц.Мөнх-Оргил,Ч.Улаан, Ц.Шинэбаяр, С.Эрдэнэ


Өвчтэй: Ц.Дашдорж, Р.Раш,


Тасалсан: Р.Амаржаргал, Ц.Батбаяр, Х.Баттулга, Л.Гантөмөр, Д.Ганхуяг, Ш.Сайхансамбуу


Хоцорсон: Н.Батбаяр-1.45, Су.Батболд-1.20, Г.Батхүү-1.45, Г.Баярсайхан-2.05, Ц.Даваасүрэн-0.35, Д.Зоригт-1.50, Д.Оюунхорол-0.45, Ч.Сайханбилэг-1.50, Х.Тэмүүжин-1.30, Ч.Хүрэлбаатар-0.40, Ц.Цэнгэл-0.40, Ж.Энхбаяр-1.40

Нэг.Цэргийн албан хаагчийн тэтгэвэр тэтгэмжийн тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслүүд /анхны хэлэлцүүлэг/


Хэлэлцэж буй асуудалтай холбогдуулан Зэвсэгт хүчний жанжин штабын дарга Ч.Бямбажав, хуулийн зөвлөх Г.Энхболд, Онцгой байдлын ерөнхий газрын хуулийн хэлтсийн дарга Ж.Лувсандэмбэрэл, Цагдаагийн ерөнхий газрын хуулийн хэлтсийн дэд дарга Д.Эрдэнэбаатар, Шүүхийн шийдвэр гүйцэтгэх ерөнхий газрын Захиргаа удирдлагын газрын дарга Х.Пүрэвсүрэн, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх М.Элбэгдорж, Нийгмийн бодлого, боловсрол, соёл шинжлэх ухааны байнгын хорооны зөвлөх Ч.Батнасан, референт Р.Болормаа нарын бүрэлдэхүүнтэй ажлын хэсэг байлцав.


Хуулийн төслийг анхны хэлэлцүүлэгт бэлтгэсэн талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Д.Одбаяр танилцуулав.

Д.Дэмбэрэл:-УИХ-ын гишүүн З.Алтай, П.Алтангэрэл, Д.Оюунхорол, А.Тлейхан нарын гаргасан Төслийн 3-р зүйлийн 4.21-р зүйлийн 2 дахь хэсгийн “эрүүл мэндээр” гэсний дараа “цэргийн алба хаах нас хэтэрч” гэж нэмэх Байнгын хорооны дэмжсэн саналыг дэмжье.

Зөвшөөрсөн

42

Татгалзсан

9

Бүгд


51

82.4 хувийн саналаар санал дэмжигдлээ.

Нийгмийн бодлого, боловсрол, соёл, шинжлэх ухааны байнгын хорооны анхны хэлэлцүүлгээр нь батлах горимын саналыг дэмжье.

Зөвшөөрсөн

40

Татгалзсан

7

Бүгд


47

85.1 хувийн саналаар горимын санал дэмжигдлээ.

Цэргийн албан хаагчийн тэтгэвэр тэтгэмжийн тухай хуульд нэмэлт, өөрчлөлт оруулах тухай хуулийн төслийг батлах саналыг дэмжье.

Зөвшөөрсөн

38

Татгалзсан

7

Бүгд


45

84.4 хувийн саналаар хууль батлагдлаа.

 Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг батлах саналыг дэмжье.

Зөвшөөрсөн

39

Татгалзсан

6

Бүгд


45

86.7 хувийн саналаар хууль батлагдлаа.

Уг асуудлыг 11 цаг 15 минутад хэлэлцэж дуусав.

Хоёр.Банкны тухай хуулийн зарим заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн дүгнэлт

Хэлэлцэж буй асуудалтай холбогдуулан Үндсэн хуулийн цэцийн орлогч дарга Н.Жанцан, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх М.Элбэгдорж нар байлцав.

Үндсэн  хуулийн цэцийн дүгнэлтийг Үндсэн  хуулийн цэцийн орлогч дарга Н.Жанцан танилцуулав.

Цэцийн дүгнэлттэй холбогдуулан УИХ-ын гишүүдээс асуулт, санал гараагүй болно.

Үндсэн хуулийн цэцийн дүгнэлтийг 11 цаг 20 минутад сонсов.

Гурав.Монгол Улсын Засгийн газар, Олон улсын хөгжлийн ассоциаци хооронд байгуулсан “Малын индексжүүлсэн даатгал төслийн нэмэлт санхүүжилт” төслийн санхүүжилтийн хэлэлцээр болон “Малын индексжүүлсэн даатгал төсөл”-ийн хөгжлийн зээлийн шинэчилсэн хэлэлцээрийг соёрхон батлах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан Сангийн сайд С.Баярцогт, тус яамны Зээл тусламжийн бодлого, хамтын ажиллагааны газрын дарга Б.Хүрэнбаатар, Хүнс, хөдөө аж ахуй, хөнгөн үйлдвэрийн сайд Т.Бадамжунай, тус яамны Мал аж ахуйн бодлогын хэрэгжилтийг зохицуулах газрын дарга П.Ганхуяг, Малын индексжүүлсэн даатгал төслийн нэгжийн төслийн зохицуулагч Я.Өлзийболд, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх М.Элбэгдорж, Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нар байлцав.

Хуулийн төслийн талаархи төсөл санаачлагчийн илтгэлийг Сангийн сайд С.Баярцогт танилцуулав.

Төсөл санаачлагчийн илтгэлтэй холбогдуулан УИХ-ын гишүүн Л.Гүндалай, С.Бямбацогт, Д.Тэрбишдагва, Р.Буд, П.Алтангэрэл, Ц.Сэдванчиг нарын асуусан асуултад Сангийн сайд С.Баярцогт, Хүнс, хөдөө аж ахуй, хөнгөн үйлдвэрийн сайд Т.Бадамжунай, ажлын хэсгээс Я.Өлзийболд нар хариулж, тайлбар хийв.

Хэлэлцэх эсэх асуудлаархи Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Я.Батсуурь танилцуулав.

Байнгын хорооны санал, дүгнэлттэй холбогдуулан УИХ-ын гишүүн Л.Гүндалайн асуусан асуултад Байнгын хорооны дарга З.Энхболд, УИХ-ын гишүүн Я.Батсуурь нар хариулж, тайлбар хийв.

УИХ-ын гишүүн Ц.Баярсайхан санал хэлж, УИХ-ын гишүүн С.Бямбацогт, Л.Гансүх, ажлын хэсгээс Д.Насанжаргал нар тайлбар хийв.

Д.Дэмбэрэл:-Монгол Улсын Засгийн газар, Олон улсын хөгжлийн ассоциаци хооронд байгуулсан “Малын индексжүүлсэн даатгал төслийн нэмэлт санхүүжилт” төслийн санхүүжилтийн хэлэлцээр болон “Малын индексжүүлсэн даатгал төсөл”-ийн хөгжлийн зээлийн шинэчилсэн хэлэлцээрийг соёрхон батлах тухай хуулийн төслийг хэлэлцье гэсэн саналыг дэмжье.

Зөвшөөрсөн

42

Татгалзсан

7

Бүгд


49

85.7 хувийн саналаар санал дэмжигдлээ.

Хуулийн төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлэв.

Уг асуудлыг 12 цаг 20 минутад хэлэлцэж дуусав.

Дөрөв.Монгол Улсын Засгийн газар, Олон улсын хөгжлийн ассоциаци хооронд байгуулсан “Эрчим хүчний төслийн нэмэлт санхүүжилт” төслийн санхүүжилтийн хэлэлцээрийг соёрхон батлах тухай хуулийн төсөл  /хэлэлцэх эсэх/

Хэлэлцэж буй асуудалтай холбогдуулан Эрдэс баялаг, эрчим хүчний сайд Даш.Зоригт, Сангийн яамны Зээл тусламжийн бодлого, хамтын ажиллагааны газрын дарга Б.Хүрэнбаатар, Эрчим хүчний төсөл хэрэгжүүлэх нэгжийн төслийн зохицуулагч Б.Ганбаатар, Улаанбаатар цахилгаан түгээх сүлжээ ХК-ны гүйцэтгэх захирал Ц.Саранжав, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх М.Элбэгдорж, Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нар байлцав.

Хуулийн төслийн талаархи төсөл санаачлагчийн илтгэлийг Сангийн сайд С.Баярцогт танилцуулав.

Төсөл санаачлагчийн илтгэлтэй холбогдуулан УИХ-ын гишүүн Х.Баделхан, Су.Батболд, Ц.Цэнгэл, Д.Дамба-Очир, А.Тлейхан, Ц.Сэдванчиг нарын асуусан асуултад Сангийн сайд С.Баярцогт, Эрдэс баялаг, эрчим хүчний сайд Даш.Зоригт, ажлын хэсгээс Б.Ганбаатар нар хариулж, тайлбар хийв.

Хэлэлцэх эсэх асуудлаархи Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Э.Мөнх-Очир танилцуулав.

Байнгын хорооны санал, дүгнэлттэй холбогдуулан УИХ-ын гишүүн Л.Гүндалай, Д.Одбаяр нарын асуусан асуултад Байнгын хорооны дарга З.Энхболд хариулж, тайлбар хийв.

УИХ-ын гишүүн Д.Оюунхорол, Э.Мөнх-Очир нар санал хэлэв.

Д.Дэмбэрэл:-Монгол Улсын Засгийн газар, Олон улсын хөгжлийн ассоциаци хооронд байгуулсан “Эрчим хүчний төслийн нэмэлт санхүүжилт” төслийн санхүүжилтийн хэлэлцээрийг соёрхон батлах тухай хуулийн төслийг  хэлэлцье гэсэн саналыг дэмжье.

Зөвшөөрсөн

44

Татгалзсан

6

Бүгд


50

88.0 хувийн саналаар санал дэмжигдлээ.

Хуулийн төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлэв.


Өглөөний нэгдсэн хуралдаан 13 цаг 20 минутад завсарлав.


Үдээс хойшхи хуралдаан 15 цаг 10 минутад эхэлж, ирвэл зохих 76 гишүүнээс  55 гишүүн ирж, 72.3 хувийн ирцтэй байв. Үүнд:
Чөлөөтэй:
Н.Алтанхуяг, Д.Арвин, Б.Бат-Эрдэнэ, Н.Ганбямба, Д.Загджав, Г.Занданшатар, Ц.Мөнх-Оргил, Ч.Улаан, Ц.Шинэбаяр, С.Эрдэнэ, М.Энхболд, Н.Энхболд


Өвчтэй: Ц.Дашдорж, Р.Раш,

Тасалсан: З.Алтай, Ц.Батбаяр, С.Баяр, Д.Дондог, Ш.Сайхансамбуу, Д.Одхүү, Д.Энхбат,

Хоцорсон: Л.Гантөмөр-1.00, Ц.Нямдорж-1.10

Тав. Монгол Улсын 2011 оны төсвийн хүрээний мэдэгдэл, 2012-2013 оны төсвийн төсөөллийг зөвшөөрөх тухай УИХ-ын тогтоолын төсөл /хэлэлцэх эсэх/ 

Хэлэлцэж буй асуудалтай холбогдуулан Сангийн сайд С.Баярцогт, тус яамны Орлогын хэлтсийн дарга Ж.Ганбат, Нэгдсэн төсвийн хэлтсийн дарга Н.Нарангэрэл, Төсвийн хөрөнгө оруулалтын хэлтсийн дарга М.Батгэрэл, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Э.Эрдэнэсүрэн, Төсвийн байнгын хорооны зөвлөх Ё.Мөнхбаатар, референт Ш.Чинбат нар байлцав.

Хуулийн төслийн талаархи төсөл санаачлагчийн илтгэлийг Сангийн сайд С.Баярцогт танилцуулав.

Төсөл санаачлагчийн илтгэлтэй холбогдуулан УИХ-ын гишүүн С.Оюун, Х.Жекей, Х.Баделхан, Я.Батсуурь, С.Бямбацогт нарын асуусан асуултад Сангийн сайд С.Баярцогт хариулж, тайлбар хийв.

Хэлэлцэх эсэх асуудлаархи Төсвийн байнгын хорооноос гаргасан санал, дүгнэлтийг УИХ-ын гишүүн Д.Хаянхярваа танилцуулав.

Байнгын хорооны санал, дүгнэлттэй холбогдуулан УИХ-ын гишүүн Р.Амаржаргал, Р.Буд, Б.Чойжилсүрэн, С.Бямбацогт, А.Тлейхан нарын асуусан асуултад Байнгын хорооны дарга Ц.Даваасүрэн хариулж, тайлбар хийв.

УИХ-ын гишүүн Д.Хаянхярваа, Х.Баделхан, Ж.Батсуурь нар санал хэлэв.

Д.Дэмбэрэл:-Монгол Улсын 2011 оны төсвийн хүрээний мэдэгдэл, 2012-2013 оны төсвийн төсөөллийг зөвшөөрөх тухай УИХ-ын тогтоолын төслийг  хэлэлцье гэсэн саналыг дэмжье.

Зөвшөөрсөн

36

Татгалзсан

7

Бүгд


43

83.7 хувийн саналаар санал дэмжигдлээ.

Хуулийн төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэв.

Уг асуудлыг 16 цаг 45 минутад хэлэлцэж дуусав.

16.45-17.55 цагт чуулганы нэгдсэн хуралдаан завсарлаж, Эдийн засгийн байнгын хороо хуралдав.

Зургаа.Ашигт малтмалын тухай хуульд нэмэлт оруулах тухай хуулийн төсөл болон “Таван толгойн нүүрсний орд газрыг ашиглах зарим асуудлын тухай” УИХ-ын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Сангийн сайд С.Баярцогт, Эрдэс, баялаг, эрчим хүчний сайд Даш.Зоригт, Байгаль орчин, аялал жуулчлалын сайд Л.Гансүх, Төрийн өмчийн хорооны зөвлөх Д.Байлыхүү, “Эрдэнэс МГЛ” ХХК-ны гүйцэтгэх захирал Б.Энэбиш, дэд захирал Б.Ганхуяг, геологич Б.Бүжинлхам, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Н.Баярмаа, Эдийн засгийн байнгын хорооны зөвлөх Ж.Батсайхан нар байлцав.

Хуулийн төслийг анхны хэлэлцүүлэгт бэлтгэсэн талаархи Эдийн засгийн байнгын хорооноос гаргасан санал, дүгнэлтийг УИХ-ын гишүүн Д.Дамба-Очир танилцуулав.

Байнгын хорооны санал, дүгнэлттэй холбогдуулан УИХ-ын гишүүн Д.Ганхуяг, Д.Балдан-Очир, С.Бямбацогт, Х.Наранхүү, Ц.Цэнгэл нарын асуусан асуултад Байнгын хорооны дарга Ц.Баярсайхан, УИХ-ын гишүүн Д.Дамба-Очир нар хариулж, тайлбар хийв.

УИХ-ын гишүүн Д.Тэрбишдагва горимын санал, УИХ-ын гишүүн Д.Дамба-Очир, Ц.Нямдорж, Ц.Даваасүрэн Ц.Баярсайхан, С.Баярцогт нар санал хэлж, Монгол Улсын Ерөнхий сайд Сү.Батболд тайлбар хийв.

Дараахь зарчмын зөрүүтэй саналын томъёоллоор санал хураалт явуулав:

Д.Дэмбэрэл:-1.УИХ-ын гишүүн Д.Дамба-Очир, Х.Бадамсүрэн, Б.Батбаяр, Н.Батбаяр, Ц.Баярсайхан, Д.Одхүү, А.Тлейхан, Ц.Цэнгэл гишүүдийн гаргасан Тогтоолын төслийн 1-р заалтыг дараахь байдлаар өөрчлөн найруулах:

“Холбогдох хууль тогтоомжийн дагуу таван толгойн ордод төрийн өмчит компани ашиглалтын үйл ажиллагаа явуулах, “Эрдэнэс МГЛ” компанийн охин компани “Эрдэнэс-Таван толгой” төрийн өмчит компанийг байгуулж, ордын ашиглалтын тусгай зөвшөөрлийг хуваахгүйгээр шилжүүлэх, түүнтэй хөрөнгө оруулалтын гэрээ байгуулах, оператор аж ахуйн нэгжээр олборлолтын үйл ажиллагааг тодорхой хугацаанд гүйцэтгүүлэхийг Засгийн газар /С.Батболд/-т даалгасугай.” гэсэн Байнгын хорооны дэмжсэн саналыг дэмжье. 

Зөвшөөрсөн

97.8 хувийн саналаар санал дэмжигдлээ.


2.УИХ-ын гишүүн Д.Дамба-Очир, Х.Бадамсүрэн, Б.Батбаяр, Н.Батбаяр, Ц.Баярсайхан, Д.Одхүү, А.Тлейхан, Ц.Цэнгэл гишүүдийн гаргасан Тогтоолын төслийн 2-р заалтыг дараахь байдлаар өөрчлөн  найруулах:

“2.Таван толгой ордын ашиглалтын тусгай зөвшөөрөл эзэмшигч төрийн өмчит компанийн хувьцааны 50 хүртэлх хувийг Монгол Улсын иргэн, үндэсний аж ахуйн нэгжүүдэд эзэмшүүлэх, дотоод, гадаадын хөрөнгийн биржээр арилжаалах талаар дараахь арга хэмжээг холбогдох хууль тогтоомжийн дагуу үе шаттайгаар хэрэгжүүлэхийг Засгийн газар /С.Батболд/-т даалгасугай.

1/Монгол Улсын нийт иргэдэд эхний ээлжинд хувьцааны 10 хувийг адил тэнцүү хувь хэмжээгээр үнэ төлбөргүй эзэмшүүлэх,

2/хувьцааны 10 хувийг 2010 оны 6-р сарын 30-ны өдөр ба түүнээс өмнө улсын бүртгэлд бүртгэгдэн үйл ажиллагаа явуулж байгаа, татвар төлсөн үндэсний аж ахуйн нэгжүүдэд нэрлэсэн үнээр, адил тэнцүү хувь хэмжээгээр арилжаалах,

3/хувьцааны  30 хүртэлх хувийг гадаад, дотоодын хөрөнгийн биржээр худалдаж, шаардлагатай хөрөнгө оруулалтыг босгох” гэсэн Байнгын хорооны дэмжсэн саналыг дэмжье.

Зөвшөөрсөн

97.9 хувийн саналаар санал дэмжигдлээ.


3.УИХ-ын гишүүн Д.Дамба-Очир, Х.Бадамсүрэн, Б.Батбаяр, Н.Батбаяр, Ц.Баярсайхан, Д.Одхүү, А.Тлейхан, Ц.Цэнгэл гишүүдийн гаргасан Тогтоолын төслийн 3-р заалтыг дараахь байдлаар өөрчлөн найруулах:

“Дараахь арга хэмжээ авч ажиллахыг Засгийн газар /С.Батболд/-т үүрэг болгосугай:

1/”Эрдэнэс-Таван толгой” хувьцаат компанийн толгой компани болох “Эрдэнэс МГЛ” компанийг Хүний хөгжил сангийн тухай хууль болон холбогдох бусад хууль тогтоомжид нийцүүлэн Монгол Улсын нийт иргэдийн дундын өмч болгон өөрчлөх ажлуудыг судалж, дүнг УИХ-д танилцуулах,

2/ордыг түшиглэж үйлдвэр, зам, дэд бүтцийн барилга байгууламжийг барьж байгуулах, ашиглахад олон улсын жишиг стандартыг баримтлах, төслийн хэрэгжилтийг нэмүү өртөг шингэсэн үндэсний үйлдвэрлэлийг дэмжих бодлоготой уялдуулж, Монгол Улсын иргэдийг ажлын байраар хангах, дотоодод үйлдвэрлэсэн бараа бүтээгдэхүүнийг тэргүүн ээлжинд авч хэрэглэх нөхцөл, болзлыг хэрэгжүүлэх,

3/дамжин өнгөрөх тээвэр, угтуулан тавих нөхцөл, урьдчилгаа төлбөр, боомт ашиглалтын асуудлыг судалж, УИХ-ын Эдийн засгийн байнгын хорооны саналыг тусган боловсруулсан хөрөнгө оруулалтын  гэрээний төслийг УИХ-ын 2010 оны намрын чуулганд багтаан УИХ-д дахин хэлэлцүүлэх” гэсэн Байнгын хорооны дэмжсэн санал.

Энэ зүйлийн 1-р заалт дээр УИХ-ын гишүүн Ц.Баярсайханы, 3-р заалт дээр УИХ-ын гишүүн С.Баярцогтын гаргасан саналуудыг найруулгаар оруулаад дэмжье гэсэн санал хураалт явуулав.

УИХ-ын гишүүн Ц.Нямдорж, Д.Одбаяр нар санал хэлэв.

Зөвшөөрсөн

95.8 хувийн саналаар санал дэмжигдлээ.


4.УИХ-ын гишүүн Д.Дамба-Очир, Х.Бадамсүрэн, Б.Батбаяр, Н.Батбаяр, Ц.Баярсайхан, Д.Одхүү, А.Тлейхан, Ц.Цэнгэл гишүүдийн гаргасан Засгийн газраас өргөн мэдүүлсэн Ашигт малтмалын тухай хуульд нэмэлт оруулах тухай хуулийн төслийг буцаах гэсэн Байнгын хорооны дэмжсэн саналыг дэмжье.

Зөвшөөрсөн

Татгалзсан

87.5 хувийн саналаар санал дэмжигдлээ.


Хуулийн төсөл буцаах тухай УИХ-ын тогтоолын төслийг баталъя.

Зөвшөөрсөн

93.8 хувийн саналаар тогтоол батлагдлаа.


Эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.

Уг асуудлыг 19 цаг 10 минутад хэлэлцэж дуусав.

Эцсийн найруулга.

УИХ-ын дарга Д.Дэмбэрэл Нягтлан бодох бүртгэлийн тухай хуульд нэмэлт, өөрчлөлт оруулах тухай, Банкны тухай хуульд өөрчлөлт оруулах тухай, Банк бус санхүүгийн үйл ажиллагааны тухай хуульд өөрчлөлт оруулах тухай, Агаарын бохирдлын төлбөрийн тухай, Татварын ерөнхий хуульд нэмэлт оруулах тухай, Монгол Улсын нэгдсэн төсвийн тухай хуульд нэмэлт оруулах тухай хууль, “Шинэ бүтээн байгуулалт” дунд хугацааны зорилтот хөтөлбөр батлах тухай УИХ-ын тогтоол /12.17 цаг/, Ашигт малтмалын тухай хуульд нэмэлт, өөрчлөлт оруулах тухай, Газрын тухай хуульд нэмэлт оруулах тухай хууль /16.46 цаг/-ийн төслүүдийг тус тус уншиж танилцуулав.

Эцсийн найруулгатай холбогдуулан УИХ-ын гишүүдээс асуулт, санал гарсангүй.

УИХ-ын гишүүд дээрх хууль, тогтоолын эцсийн найруулгуудыг сонсов.

11.25-11.30 цагт Улаанбаатар төмөр замын Сайншанд татах хэсгийн тэргүүний ажилтнууд, 12.00-12.05 цагт Баянзүрх дүүргийн 23-р хорооны ахмадууд, МУИС-ийн Хууль зүйн дээд сургуулийг 2000 онд төгсөгчид УИХ-ын чуулганы нэгдсэн хуралдааны үйл ажиллагаатай танилцав. 

Хуралдаан 19 цаг 10 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ 7 ДУГААР

САРЫН 2-НЫ ӨДӨР (БААСАН ГАРАГ)-ИЙН НЭГДСЭН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 11 цаг 05 минутад эхлэв.

Д.Дэмбэрэл:-УИХ-ын эрхэм гишүүд ээ, та бүхний энэ өдрийн амар амгаланг айлтгая. Өнөөдрийн чуулганы хуралдааны ирц 61.8 хувьтай байна. УИХ-ын 2010 оны хаврын ээлжит чуулганы 7-р сарын 2-ны өдрийн нэгдсэн хуралдаан нээснийг мэдэгдье. 

Өнөөдрийн хуралдаанаар хэлэлцэх асуудлыг танилцуулъя. 

Цэргийн албан хаагчийн тэтгэвэр тэтгэмжийн тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслүүд, анхны хэлэлцүүлэг

Банкны тухай хуулийн зарим заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн дүгнэлт

Монгол Улсын Засгийн газар, Олон улсын хөгжлийн ассоциаци хооронд байгуулсан “Малын индексжүүлсэн даатгал төслийн нэмэлт санхүүжилт” төслийн санхүүжилтийн хэлэлцээр болон “Малын индексжүүлсэн даатгал төсөл”-ийн хөгжлийн зээлийн шинэчилсэн хэлэлцээрийг соёрхон батлах тухай хуулийн төсөл, хэлэлцэх эсэх

Монгол Улсын Засгийн газар, Олон улсын хөгжлийн ассоциаци хооронд байгуулсан “Эрчим хүчний төслийн нэмэлт санхүүжилт” төслийн санхүүжилтийн хэлэлцээрийг соёрхон батлах тухай хуулийн төсөл, хэлэлцэх эсэх

Монгол Улсын 2011 оны төсвийн хүрээний мэдэгдэл, 2012-2013 оны төсвийн төсөөллийг зөвшөөрөх тухай УИХ-ын тогтоолын төсөл, хэлэлцэх эсэх 

Эдгээр асуудлуудыг өнөөдрийн чуулганы хуралдаанаар хэлэлцүүлэхээр төлөвлөлөө.

15 цагаас Ерөнхий сайдын мэдээлэл байгаа. Дээд боловсролын салбарт хийгдэж байгаа шинэтгэлийн асуудал.

Хэрвээ өнөөдрийн чуулганы хуралдааны хэлэлцэх асуудлууд 15 цагаас өмнө дуусгахгүй бол Засгийн газрын энэ мэдээллийн цагаар чуулганы хуралдааны асуудлаа үргэлжлүүлэн хэлэлцүүлэх болно. 

Нэг.Цэргийн албан хаагчийн тэтгэвэр тэтгэмжийн тухай 

хуульд нэмэлт, өөрчлөлт оруулах тухай, Засгийн газрын 

тусгай сангийн тухай хуульд нэмэлт, өөрчлөлт оруулах 

тухай хуулийн төслүүд /анхны хэлэлцүүлэг/

Хэлэлцэх асуудалдаа оръё. Цэргийн албан хаагчийн тэтгэвэр тэтгэмжийн тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслүүдийг хэлэлцье. 

Байнгын хорооны санал, дүгнэлтийг сонсоё. Нийгмийн бодлого, боловсрол, соёл, шинжлэх ухааны байнгын хорооны санал, дүгнэлт гарсан байна. Санал, дүгнэлтийг УИХ-ын гишүүн Одбаяр танилцуулна. Одбаяр гишүүнийг индэрт урьж байна.

Д.Одбаяр:-УИХ-ын дарга, эрхэм гишүүд ээ, 

Цэргийн албан хаагчийн тэтгэвэр тэтгэмжийн тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслүүдийн хэлэлцэх эсэх асуудлыг УИХ-ын 2010 оны 5-р сарын 25-ны өдрийн чуулганы нэгдсэн хуралдаанаар  шийдвэрлэж анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлсэн билээ.

Тус байнгын хорооны 2010 оны 6-р сарын 29-ний өдрийн хуралданаар дээрх хуулийн төслүүдийн анхны хэлэлцүүлгийг хийлээ.

Байнгын хорооны хуралдаан дээр УИХ-ын гишүүн Алтай, Алтангэрэл, Оюунхорол, Тлейхан нар төслийн 3-р зүйлийн 4-ийн 21-р зүйлийн 2 дахь хэсгийн “эрүүл мэндээр” гэсний дараа “Цэргийн алба хаах нас хэтэрч” гэж нэмэх зарчмын зөрүүтэй саналын томъёолол гаргасныг Байнгын хорооны хуралдаанд оролцсон гишүүдийн олонхи дэмжсэн болно.

УИХ-ын гишүүн Тлейхан, Оюунхорол, Дондог нар Монгол Улсын Их Хурлын чуулганы хуралдааны дэгийн тухай хуулийн 16.3-т заасны дагуу уг хуулийн төслүүдийг анхны хэлэлцүүлгээр нь батлуулах горимын санал гаргасныг Байнгын хорооны гишүүд санал нэгтэйгээр дэмжлээ. 

УИХ-ын эрхэм гишүүд ээ,

Цэргийн албан хаагчийн тэтгэвэр тэтгэмжийн тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлэгт бэлтгэсэн талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн, төслүүдийг баталж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл:-Одбаяр гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? алга байна.

Зарчмын зөрүүтэй саналын томъёолол байгаа юмуу? Санал хураалт явуулъя. 

Төслийн 3-р зүйлийн 4.21-р зүйлийн 2 дахь хэсгийн “эрүүл мэндээр” гэсний дараа “цэргийн алба хаах нас хэтэрч” гэж нэмэх саналыг Алтай, Алтангэрэл, Оюунхорол, Тлейхан гишүүд гаргасныг Байнгын хороо дэмжсэн байна. Байнгын хорооны саналаар дэмжье гэсэн санал хураалт явуулж байна.

Санал хураалтанд 51 гишүүн оролцож, 42 гишүүн зөвшөөрч, 82.4 хувийн саналаар Байнгын хорооны санал дэмжигдлээ.

Байнгын хорооны зарчмын зөрүүтэй саналаар санал хураалтыг явуулж дууслаа. 

Чуулганы хуралдаанд Бямбажав-Зэвсэгт хүчний жанжин штабын дарга, Сайханбаяр-Батлан хамгаалах яамны төрийн захиргаа, удирдлагын газрын дарга, Лувсандэмбэрэл-Онцгой байдлын ерөнхий газрын хэлтсийн дарга, Эрдэнэбаатар-Цагдаагийн ерөнхий газрын хуулийн хэлтсийн дэд дарга, Энхболд-Зэвсэгт хүчний жанжин штабын хуулийн зөвлөх, Пүрэвсүрэн-Шүүхийн шийдвэр гүйцэтгэх ерөнхий газрын захиргааны удирдлагын газрын дарга нар оролцож байна.

Байнгын хороо анхны хэлэлцүүлгээр нь баталъя гэсэн горимын санал гаргаж байгаа юм байна. Тийм учраас Байнгын хорооны горимын саналаар санал хураалт явуулъя. Анхны хэлэлцүүлгээр нь баталъя гэсэн горимын саналыг хураалгаж байна.

Санал хураалтанд 47 гишүүн оролцож, 40 гишүүн зөвшөөрч, 85.1 хувийн саналаар горимын санал дэмжигдлээ.

Горимын санал дэмжигдсэн тул хуулиудыг батлах ажилд оръё.

Цэргийн албан хаагчийн тэтгэвэр тэтгэмжийн тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулж байна.

Санал хураалтанд 45 гишүүн оролцож, 38 гишүүн зөвшөөрч, 84.4 хувийн саналаар хууль батлагдлаа.

 Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.

Санал хураалтанд 45 гишүүн оролцож, 39 гишүүн зөвшөөрч, 86.7 хувийн саналаар хууль батлагдлаа.

Ажлын хэсэгт баярлалаа. Эдгээр хуулиудын эцсийн найруулгыг гишүүдэд тараагаарай.

Хоёр.Банкны тухай хуулийн зарим заалт Үндсэн хуулийн
холбогдох заалтыг зөрчсөн эсэх тухай маргааныг хянан

шийдвэрлэсэн тухай Үндсэн хуулийн цэцийн дүгнэлт

Дараачийн асуудалд оръё. Банкны тухай хуулийн зарим заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн дүгнэлтийг сонсоё.

Цэцийн дүгнэлтийг Үндсэн хуулийн цэцийн орлогч дарга Жанцан танилцуулга. Жанцан даргыг индэрт урьж байна.

Н.Жанцан:-УИХ-ын дарга, эрхэм гишүүд ээ,

Монгол Улсын Үндсэн хуулийн цэц 2010 оны 6 сарын 30-нд 03 тоот дүгнэлт гаргалаа. Энэ дүгнэлтээр Монголбанкны тухай хуулийн зарим заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай дүгнэлтийг гаргасан юм.

Энэ Үндсэн хуулийн цэцийн дунд суудлын хуралдаанд иргэн Ламжав оролцож, Үндсэн  хуулийн цэцэд банкны тухай хуулийн холбогдох заалтууд Үндсэн хууль зөрчиж байна гэж гомдол гаргасан. Энэнд холбогдох этгээд гэсэн ойлголтыг тодорхойлсон, банкны тухай хуулийн 3-р зүйлийн 3.1.2 дахь заалт, мөн 36-р зүйлийн 36.4 хэсэгт “аливаа этгээд дангаараа болон холбогдох этгээдийн хамт Монголбанкны зөвшөөрөлгүйгээр нөлөө бүхий хувьцаа эзэмшигч болсон нь хяналт шалгалтаар тогтоогдсон, эсхүл энэ хуулийн 36.12-т заасныг зөрчсөн бол уг этгээдийг тухайн хувьцааны саналын болон ноогдол ашиг авах эрхийг түдгэлзүүлж, хувьцааг сүүлд авсан дарааллаар 30 хоногт багтаан хууль заасан хязгаарлалтанд хүрэх хэмжээнд албадан худалдахыг Монголбанк шаардах бөгөөд Монголбанкны зөвшөөрөлгүйгээр хувьцаа, хувьцаанд хамаарах үнэт цаас нэмж гарган худалдсан бол зөвшөөрөл аваагүй хувьцааны тоонд ноогдох хэмжээг банкны өөрийн хөрөнгөөс хасч болно” гэсэн заалт Үндсэн  хууль зөрчсөн гэж өгсөн.

Мөн 36-р зүйлийн 12 дахь хэсэгт байгаа “банкны саналын эрхтэй нөлөө бүхий хувьцаа эзэмшигч, түүний холбогдох этгээд өөр банкны саналын эрхтэй нөлөө бүхий хувьцаа эзэмшигч байхыг хориглоно” гэсэн заалтыг Үндсэн хуулийн холбогдох заалтыг зөрчсөн гэж өгсөн. Банкны эрх хүлээн авах арга хэмжээг дор дурьдсанаар хэрэгжүүлэх тухай тэнд заасан. 57.1.2-т банкийг хуулийн этгээдийнх нь  хувьд албадан татан буулгаж, энэ хуулийн 66-р зүйлд заасны дагуу банкны актив хөрөнгийг захиран зарцуулах гэсэн заалтыг мөн Үндсэн хуулийн холбогдох заалтыг зөрчсөн гэж өгсөн юм.

57-р зүйлийн 3 дахь хэсэгт байгаа банкинд бүтцийн өөрчлөлт хийх тухай төлөвлөгөө батлах боломжгүй гэж үзсэн. Эсвэл энэ хуулийн 57.2-т заасны дагуу Монголбанкны шийдвэр гарснаас хойш 6 сарын дотор банкинд бүтцийн өөрчлөлт хийх төлөвлөгөө амжилтгүй хийгдсэн тохиолдолд Монголбанкийг албадан татан буулгах тухай шийдвэр гаргана гэсэн заалтыг тус тус Үндсэн хуулийн холбогдох заалтууд, тухайлбал, Үндсэн  хуулийн 1-р зүйлийн 2 дахь хэсэг, 5-р зүйлийн 2 дахь хэсэг, 16-р зүйлийн 3 дахь хэсгийг Үндсэн хууль зөрчсөн гэж өгсөн. Үндсэн хуулийн цэц эдгээр банкны тухай хуулийн дээрх заалтуудыг Үндсэн хууль зөрчөөгүй гэж үзсэн болно. Анхаарал тавьсанд баярлалаа.

Д.Дэмбэрэл:-Жанцан даргад баярлалаа. Цэцийн дүгнэлтээс асуух асуулттай гишүүн байна уу?  

Цэц банкны асуудлуудаар Үндсэн хууль зөрчөөгүй байна гэж дүгнэлт гаргасан байна. Ийм учраас Цэцийн дүгнэлтийг сонслоо. Жанцан даргад баярлалаа.

Гурав.Монгол Улсын Засгийн газар, Олон улсын хөгжлийн ассоциаци хооронд байгуулсан “Малын индексжүүлсэн даатгал 

төслийн нэмэлт санхүүжилт” төслийн санхүүжилтийн 

хэлэлцээр болон “Малын индексжүүлсэн даатгал төсөл”-ийн 

хөгжлийн зээлийн шинэчилсэн хэлэлцээрийг соёрхон

 батлах тухай хуулийн төсөл /хэлэлцэх эсэх/

Дараагийн асуудалд оръё. Монгол Улсын Засгийн газар, Олон улсын хөгжлийн ассоциаци хооронд байгуулсан “Малын индексжүүлсэн даатгал төслийн нэмэлт санхүүжилт” төслийн санхүүжилтийн хэлэлцээр болон “Малын индексжүүлсэн даатгал төсөл”-ийн хөгжлийн зээлийн шинэчилсэн хэлэлцээрийг соёрхон батлах тухай хуулийн төслийг хэлэлцье.

Баярцогт сайд.

С.Баярцогт:-УИХ-ын дарга, эрхэм гишүүд ээ,

Дэлхийн банкнаас дунд хугацаанд Монгол Улсад хэрэгжүүлэх төсөл хөтөлбөрийн стратегийн баримт бичгийн хүрээнд нийтдээ 90 сая ам.долларын  хөнгөлөлттэй зээлийг 5 чиглэлийн төсөл, хөтөлбөр хэрэгжүүлэхэд 2009-2011 онд тохиролцоод байгаагийн нэг нь 10 сая ам.долларын дүн бүхий “Малын индексжүүлсэн даатгалын төслийн нэмэлт, санхүүжилтийн зээл” юм. 

1999-2002 онд ган, зуд зэрэг байгалийн гамшигт үзэгдлээс нийт 11.2 сая мал хорогдож, манай орны эдийн засагт 333 гаруй тэрбум төгрөгийн шууд хохирол учирснаас үүдэн Монгол Улсын Засгийн газар, Дэлхийн банк, НҮБ-ын Хүнс, хөдөө аж ахуйн байгууллага зэрэг олон улсын хандивлагч нартай хамтран Монгол орны зах зээлийн судалгааг 2001 оноос эхлэн хийж, энэхүү хүндрэл бэрхшээлийн эсрэг дэлхийн жишигт нийцсэн даатгалын тогтолцоог нэвтрүүлэх нь зүйтэй болохыг тогтоосон болно.

Үүний үндсэн дээр Дэлхийн банкны 17.7 сая ам.долларын хөнгөлөлттэй зээл болон Япон Улсын Засгийн газраас олгож буй 1.3 сая ам.долларын тусламж, Швейцарийн хөгжлийн агентлагаас 600 мянган ам.долларын буцалтгүй тусламж, нийт 20.3 сая ам.долларын өртөг бүхий Малын индексжүүлсэн даатгалын төслийг Увс, Баянхонгор, Хэнтий аймгуудад туршилтын журмаар хэрэгжүүлэхээр тохиролцож, төсөл 2005 оны 9-р сараас эхлэн хэрэгжсэн билээ.

Малын индексжүүлсэн даатгал төслийн гол зорилго нь зуд, турхан, байгалийн гамшигт үзэгдлийн дараа малчдын амьжиргаа доройтол, эмзэг байдлыг бууруулж, тогтвортой болгох, ингэхдээ зөвхөн даатгалд хамрагдсан малчдад зохих хэмжээний даатгалын нөхөн төлбөрийг олгож хохирлыг нөхөх, бэлэн мөнгө, мал олгож, малчдыг бэлэнчлэн сэтгэлгээнд сургахаас зайлсхийх, даатгалын салбарын үйл ажиллагааны тогтвортой байдлыг хангах, улмаар даатгалын компаниуд энэхүү өвөрмөц аргачлалаар малыг даатгаж, олон улсын жишгийг даган олон улсын зарчимд цаашид хөгжих боломжийг бүрдүүлэх, зуд болон байгалийн гамшгийн үед Засгийн газрын үүрэх ачааг хөнгөвчлөх явдал юм.

Зээлийн хэлэлцээрт заасны дагуу төслийн эхний ээлжинд туршилтын журмаар 2009 оны 12-р сар хүртэл хэрэгжүүлэхээр төлөвлөсөн бөгөөд төсөл хэрэгжилтийн явцад хугацааг дахин 1 жилээр сунгаж, одоогийн байдлаар 2013 он хүртэл хэрэгжүүлэхээр болоод байгаа юм.

Малын индексжүүлсэн даатгалын онцлог нь малын хорогдлыг нэгж малчны хотонд хорогдсон малын тоогоор бус сумын хэмжээнд хорогдсон малын тоог үндэслэн даатгалын хохирол, нөхөн төлбөрийн хувь хэмжээг тооцоолдогоороо онцлогтой бөгөөд манай оронд төдийгүй, дэлхийд анх удаа хэрэгжиж буй цоо шинэ даатгалын тогтолцоо юм. Туршилтын төсөл амжилттай хэрэгжиж байгаа учир төслийн үр дүнд үндэслэн малын индексжүүлсэн даатгалын тогтолцоог цаашид үндэсний хэмжээнд орон даяар нэвтрүүлэх, тогтвортой үргэлжлүүлэх боломжтой гэж Дэлхийн банкнаас үзсэн байна.

Ингэхдээ 2010 онд Булган, Дархан-Уул, Сэлэнгэ, Завхан, Говь-Алтай зэрэг 5 аймгийг төслийн хэрэгжилтэнд хамруулаад байна. Цаашид 2011 онд 6 аймаг, 2012 онд 6 аймаг гэсэн дарааллаар төсөлд хамрагдах аймгуудын тоог нэмж, 2013 он гэхэд үндэсний хэмжээнд мал сүргийг индексжүүлэх аргаар даатгах тогтолцоонд бүрэн нэвтрүүлэх бололцоотой юм.

Зээлийн 10 сая ам.долларын хөрөнгийг 2050 он хүртэл 40 жилийн хугацаанд Дэлхийн банкинд буцааж төлөх бөгөөд 2010-2020 он хүртэлх 10 жилийн хугацаанд зээлийн үндсэн төлбөрөөс чөлөөлөгдөнө. Зээлийг ашиглаад буцаан төлөгдөөгүй байгаа үндсэн өрийн үлдэгдэл жилийн 0.75 хувийн, зээлийн ашиглагдаагүй үлдэгдэл жилийн 0.5 хувийн хүүг жилд 2 удаа тус тус төлөх юм. 2010 оны 3-р сарын 18-ны өдөр байгуулсан малын индексжүүлсэн даатгал төслийн нэмэлт санхүүжилт төслийн санхүүжилтийн хэлэлцээр малын индексжүүлсэн даатгалын төслийн хөгжлийн зээлийн шинэчилсэн хэлэлцээрийн дагуу уг хэлэлцээр хүчин төгөлдөр болох нөхцөлүүдийн дагуу УИХ-аар соёрхон батлуулахаар өргөн барьж байгааг хэлэлцэн шийдвэрлэж өгөхийг хүсье. Анхаарал тавьсан явдалд баярлалаа.

Д.Дэмбэрэл:-Сайдад баярлалаа. Баянцогт сайдын илтгэлээс асуух асуулттай гишүүд байна уу? Гүндалай гишүүн асуултаа тавья.

Л.Гүндалай:-Зээл авч малыг даатгах тухай бид нар яриад байгаа юм. Тэгэхээр мал маань нэг ёсондоо хувийн өмч болчихсон байдаг. Энэ хувийн өмчийг бид нар яаж даатгаад байгаа юм бэ? малчид нь өөрсдөө даатгах боломжгүй болчихоод байгаа юмуу? Ер нь малын үнэ ханш уначихаад байгаа юмуу, ер нь яахаараа бид нар хувийн малыг даатгах ёстой болчихоод байгаа юм. Энэний үр ашиг нь юу юм бэ? ер нь өмнө хэрэгжсэн төслүүдийн үр дүн нь яаж гарсан юм бэ?

Өнгөрсөн 2000 оны зуданд 300 гаруй тэрбум төгрөгийн шууд хохирол буюу мал хорогдсон байна гэж байна шүү дээ. Гэтэл энэ зудаар бараг 7, 8 сая мал хорогдсон болов уу гэж би л тэгж ойлгосон шүү дээ. Тэгэхээр энэний хохирол нь хэд болсон юм бэ? өмнө нь хэрэгжиж байгаа төсөл хөтөлбөрөөс энэ зуданд хорогдсон малуудын хувьд юмуу, аль эсвэл төсөл хөтөлбөрт хамрагдсан аймгуудын хувьд ямар үр дүн, ашиг гарсан юм бэ? 

Цаашдаа монгол малын үүлдэр угсааг чанарыг сайжруулахгүйгээр ингээд төрөөс ямар нэгэн төсөл маягаар даатгалд хамаарагдуулаад яваад байна гэдэг тийм ач холбогдолтой асуудал уу? цаг хугацаа нь болсон гэж үзэх үү? Мэдээж үүлдэр угсаа сайтай, чанар сайтай малыг үнэтэй малыг бол даатгалд хамрагдуулах ёстой байх. Ер нь аливаа юм өөрийнхөө үнээрээ л явдаг шүү дээ. Хүн аль болохоор л үнэтэй юмаа даатгуулдаг. Гэтэл өнөөдөр мал маань, мэдээж хот дүүрэн хонь бүгдээрээ нийлээд бас нэлээд хэдэн төгрөг болчих байх л даа, гэтэл манай малчдын дийлэнх олонхи нь цөөхөн хэмжээний хонь малтай, байгалийн их эрсдэлтэй, тэгээд дээр нь хулгай, чоно, өчнөөн зүйлээр хорогддог ийм байхад малчид өөрөө малаа даатгуулахгүй байхад, бид өмнөөс нь яагаад даатгуулах гээд байгаа юм бэ? малчид чинь тэрнийгээ хамгийн сайн мэдэж байгаа шүү дээ. Даатгуулаад ашиггүй юм байна гэдэг ч юмуу, хэрэггүй юм байна, болохгүй юм байна гээд. Бид нар л зээл аваад ингээд малыг даатгуулах асуудал яриад байгаа. Тэгээд ер нь монгол орны бүх малыг цаашдаа даатгуулах юм байна л даа. Энэ төсөл сайн хэрэгжвэл. 

Тэгэхээр энд бид нар ийм их мөнгө зарцуулах уу, цаашдаа хэдэн жилийн дараа бүх малаа даатгуулах гээд байгаа юм, яах гээд байгаа юм, ямар төлөвлөгөөтэй байгаа юм. Энэ талаар мэдээлэл өгөөч.

Д.Дэмбэрэл:-Чуулганы хуралдааны ажиллагаанд Улаанбаатар төмөр замын Сайншанд татах хэсгийн тэргүүний ажилтнууд УИХ-ын чуулганы ажиллагаатай танилцаж байна. Эдгээр ажилтнуудад УИХ-ын гишүүдийн өмнөөс баяр хүргэе, ажлын амжилт хүсье. /УИХ-ын гишүүд алга ташив/

Хэлэлцэж байгаа асуудалтай холбогдуулаад Бадамжунай-Хүнс, хөдөө аж ахуй, хөнгөн үйлдвэрийн сайд, Хүрэнбаатар-Сангийн яамны зээл тусламжийн бодлого, хамтын ажиллагааны газрын дарга, Ганхуяг-Хүнс, хөдөө аж ахуй, хөнгөн үйлдвэрийн яамны мал аж ахуйн бодлогын хэрэгжилтийг зохицуулах газрын дарга, Өлзийболд-Малын индексжүүлсэн даатгал төслийн нэгжийн төслийн зохицуулагч нар оролцож байна.

Гүндалай гишүүний асуултанд хариулъя. Баярцогт сайд. Шаардлагатай бол Бадамжунай сайд нэмж хариулж болно.

С.Баярцогт:-Энэ төсөл бол 2005 онд эхэлсэн. 3 аймгаар. 2010 онд 5 аймаг нэмэгдэж байгаа, 2011 онд 6 аймаг, 2012 онд 6 аймаг. Ингээд 2013 оноос эхлээд Монгол Улсын нийт аймаг хамрагдсан малын индексжүүлсэн даатгалын тогтолцоонд бүрэн нэвтэрнэ.

Энэ бол маш амжилттай хэрэгжиж байгаа ийм төсөл гэж үзэж байгаа. Малчид энэнд сайн дураараа хамрагдана. Төлөвлөснөөр бол  нийт малчдын 5-10 хувь нь жил бүр энэ даатгалд хамрагдах байх гэж тооцож байсан бол дунджаар 15.9 хувиар малчид даатгуулж байгаа. 2006 оноос эхлээд өссөн дүнгээр 15800 малчин өрх 2 сая гаруй малаа даатгуулж, даатгалын тохиолдол гарсан сумдын даатгуулсан малчид бол 800 сая орчим төгрөгийн нөхөн төлбөрийг цаг хугацаанд нь бүрэн дүүрэн эргэж авсан байгаа юм.

Нийт төлбөрийнхөө 35 хувийг малчдын авсан хураамжаас малчид өөрсдөө хураамж төлж байгаа, 19 хувийг нь даатгалын компаниудаас авч байгаа, 46 хувийг нь одоо энэ оруулж ирж байгаа даатгалын тогтолцооноос авсан байгаа юм. Тэгэхээр энэ бол маш их үр дүнгээ өгсөн, 4 эх үүсвэрээс санхүүжилт нь гарч байгаа. Дээрээс нь бид нар давхар даатгалд хамруулж байгаа ийм тогтолцоотой ийм систем байгаа. Нарийвчилсан тоо баримтуудыг аймаг аймгаар нь гаргахад төслийн удирдагч бүх тоонуудыг нарийвчилж хэлж өгч болно.

Та бүхэнд тараасан энэ материалын танилцуулганы эхний хоёр хуудас бол яг өнгөрсөн хугацаанд хийснийг маш нарийвчлаад аймаг аймгаар нь гаргачихсан ийм зүйл байгаа гэдгийг хэлмээр байна.

Яг 100 хувь  хувиараа даатгах бололцоо төлөвшөөгүй, бүрдээгүй. Ер нь манай даатгалын тогтолцоо бол санхүүгийн системийнхээ хувьд бүрэлдэж байгаа тогтолцоо байхгүй юу. Тийм учраас мал аж ахуйн эдийн засагтай улсын хувьд бид нар бүрэн даатгалд хамруулах нь маш том зорилго байгаа. Энэ нь өөрөө зах зээлийн системд нэвтэрч байгаа хамгийн сайн үзэгдлүүдийн нэг гэж тооцож байгаа гэдгийг хэлмээр байна.

Д.Дэмбэрэл:-Бямбацогт гишүүн асуултаа тавья.

С.Бямбацогт:-Хоёр асуулт асууя. 2005 оноос хэрэгжиж эхэлсэн, нэлээн их амжилттай хэрэгжиж байгаа гэж байгаа. 2013 оноос үндсэндээ нийт малчдын маань бүх аймгуудыг хамарсан, бүх малчид маань малаа даатгуулах тийм боломжтой болох гэж байгаа юм байна. Ганцхан санхүүжилт нь зээлээр яваад байдаг. Уг нь даатгал чинь арилжааны зах зээлийнхээ зарчмаар явах ёстой л доо. Тэгээд хэзээнээс энэ зээл төлөгдөж эхлэх бол? буцаагаад зээлийг төлөхөд малчид, даатгуулагчид яаж оролцох бол? малын даатгалынх нь гарах ёстой санхүүжилтийг нь төрөөс зээлээр хийгээд байдаг, эцэст нь энэ ачааллыг хэн хариуцах, хэн төлөх юм бол, энэ дээр зах зээлийн зарчмаар явж чадах уу, үгүй юу гэдэг дээр нэг асуулт байна.

Хоёрдугаарт, Монгол мал хөтөлбөр дээр бид нар нэлээн гол оруулж өгсөн зорилго бол бас мал бүрийг даатгалтай болох, мал бүрийг эрүүл болгох, мал бүрийг бүртгэлтэй болгох асуудлыг шийдье гэж орж ирсэн байж байгаа. Бүртгэлтэй, даатгалтай, эрүүл малыг эдийн засгийн эргэлтэнд оруулах хөшүүргийг бий болгож, урамшуулал өгдөг болъё, махан дээр нь, сүүн дээр нь, ноос, ноолуур, арьс ширэн дээр гэдэг юмуу. Энэ хөтөлбөр зээлийн санхүүжилт, Монгол мал хөтөлбөр хоёр маань хоорондоо уялдаж чадаж байгаа юу, энэ хөтөлбөр бол хэдийгээр санхүүжилт нь хийгдэж эхлээд ер нь энэ мал бүр маань даатгалтай болоод явагдаад эхлэх юм бол энэнтэй яаж уялдуулах гэж байгаа юм бол? энэ тал дээр бас хариулт өгөөчээ гэсэн хоёр дахь асуулт.

Ер нь төрөөс малчдын талаархи баримтлах бодлого гээд ноднин бид баталсан байгаа. Тэр маань сайн хэрэгжихгүй. Төсвийн 2 хувийг зарцуулна гэсэн мөртлөө 0.4 хувь зарцуулагддаг байж байгаа. Монгол мал хөтөлбөр маань бас төсвийнхөө 3 хувь билүү, нэлээн хэсгийг зарцуулна гэсэн мөртлөө өнөөдрөөс ямархуу байдалтай явах юм, мал бүрийг даатгалтай болгох, мал бүрийг эрүүл болгох, мал бүрийг бүртгэлтэй болгох ажил маань хэзээнээс яаж хэрэгжиж эхлэх юм бол? энэ дээр бас нэмэлт хариулт өгөөчээ.

Д.Дэмбэрэл:-Баярцогт сайд

С.Баярцогт:-Бодлогын зохицолдооны хувьд Бадамжунай сайд нэмж хариулах хэрэгтэй байх. Ер нь Монгол мал хөтөлбөрийн хүрээнд ер нь мал аж ахуй бол манай эдийн засгийн үндсэн нэг салбарын хувьд энэ бол бодлогын үндсэн арга хэмжээний нэг цогцолбор арга хэмжээний нэг хэсэг нь. Тэгэхгүй бол үндсэндээ бид нар зуд турхан болдог, ган гачиг болдог, энэний бараг давтамжийг нь хүртэл тодорхойлж болж байна гэж байгаа. Гэтэл энэ эрсдлээс хамгаалах, бодит үйл ажиллагаа, санхүүгийн үйл ажиллагаануудыг бид хийж хэрэгжүүлэхгүй бол  асуудал гараад дууссаны дараа голдуу Засгийн газрын нуруун дээр ачааллууд нь ирээд байгаа юм. Тийм учраас энийг яг зах зээлийнх нь шугамаар явуулдаг энэ аргачлалын хувьд эхний ээлжинд малчиддаа дэмжлэг үзүүлье гэж байгаа юм. Яг малчид шууд дангаараа 100 хувь даатгалд орчих бололцоо одоогоор байхгүй байгаа. Тэгэхээр зэрэг нийт хөрөнгөнийхөө тодорхой хэсгийг малчдаас нь, тодорхой хэсгийг даатгалын компаниас, тодорхой хэсгийг давхар даатгалаас, тодорхой хэсгийг нь Засгийн газраас гэсэн ийм маягаар гаргаж байгаа. 4 эх үүсвэртэй.

Тэгэхээр яг энэ үйл ажиллагааг дэмжиж эхлүүлэх үүднээсээ Засгийн газар гаргаж байгаа хөтөлбөрийнхөө арга хэмжээг Дэлхийн банкны хөнгөлөлттэй зээлээр хэрэгжүүлж байгаа. Энийг төсвөөс эргэж төлнө. Энэ бол 40 жилийн зээл байгаа. Эхний 10 жилдээ үндсэн төлбөрөөсөө чөлөөлөгдөнө, 0.75 хувийн хүүтэй ийм зээл байгаа гэдгийг хэлмээр байна. 

Бодлогын уялдааны талаар Бадамжунай сайд нэмээд хариулчих уу?

Д.Дэмбэрэл:-Бадамжунай сайд

Т.Бадамжунай:-Монгол Улсын Засгийн газар, УИХ-аас малчдын талаар сүүлийн 2, 3 жилдээ дорвитой олон арга хэмжээг авч байгаа. Түүний нэг нь яах аргагүй малчдын талаар төрөөс баримтлах бодлого, Монгол мал хөтөлбөр юм. Энэ хоёр том эрх зүйн бодлогын хэмжээний бичиг баримтан дотор бол малчид руу хандсан төрийн бодлогын тус дэмийн нэг нь даатгал юм гэж аль алинд нь орсон байгаа. Тэгээд даатгалын хэмжээ, хязгаар, орж ирсэн орлого юмны талаар сая Баярцогт сайд товчхон илтгэлдээ хэлж, хариултандаа хариуллаа. Ер нь Монгол мал гэдгийг төр дэмжээд байгаа нь малчин гэдэг утгаар нь биш, Монгол Улсын суурь эдийн засаг, үндэсний эдийн засаг гэж эдийн засгаа хамгийн гол нь хамгаалах утгаар л даатгалын гол концепц нь явж байгаа гэж ойлгогдож байгаа. 

Тийм ч учраас ойрын 2 жилд, 3 жилд бүхэлд нь хамруулах зорилго тавьж байгаа. Энэ санхүүгийн хэлэлцээрийн хувьд хамгийн үр дүнтэй явж байгаа хэлэлцээр юм гэж ойлгогдож байгаа. Энэ нь 2, 3 тоогоор илэрхийлэгдэж болно. Нэгдүгээрт, нийт хамрагдаж байгаа малчдын тоо жилээс жилд нэмэгдэж байгаа. Хоёрдугаарт, малын даатгалын төлбөрийн хэмжээ мөн жилээс жилд нэмэгдэж байгаа, 2009 он гэхэд 192 сая төгрөгний хураамж хураагдсан, 2006 онд эхэлж байхад 87 сая байсан жишээтэй байгаа.

Д.Дэмбэрэл:-Тэрбишдагва гишүүн асуултаа тавья.

Д.Тэрбишдагва:-Индексжүүлсэн даатгалын асуудал бол үнэхээрийн маш чухал сайн хэрэгжиж байгаа төсөл гэдгийг тэмдэглэж хэлмээр байна. Энийг хэлэлцэх асуудал дээр гарцаа байхгүй хэлэлцэж, яаралтай батлах ёстой болов уу гэж бодож байгаа юм. Тэгэхдээ энэ дээр хэд хэдэн асуудал байна. Ер нь даатгалыг малчид зун сайхан болоод цаг агаар аятайхан болохоор даатгадаггүй, одоо яг зуд турхан болсон үед энэ даатгалын асуудал яригдаж байгаа нь би ач холбогдолтой, даатгал бол сонирхсон малчдын тоо нэмэгдэж байгаа болов уу гэж би бодож байна. Баярцогт сайдаас асуух гэсэн юм. Монгол Улсын Засгийн газар 322 сая доллар хөрөнгө оруулалт хийх юм байна, энэ ямар гаалийн асуудал байна уу, энэ өөр татвараас чөлөөлөх асуудал, 322.9 мянган доллар хаанаас гарч байгаа юм бэ гэж нэгдүгээр асуудал байна.

Хоёр дахь асуудал, малын индексжүүлсэн даатгалын онцлог нь малын хорогдлыг нэгж малчны хотонд хорогдсон малын тоогоор бус, сумын хэмжээнд хорогдсон малын тоог үндэслэн даатгалын хохирол, нөхөн төлбөрийн хувь хэмжээг тооцоолдог гээд байгаа юм. Энийг хэрхэн тооцоолсон юм бэ, энэ дээр тухайлбал, 2006-2008 онд бол нийтдээ 3947 малчин өрхөд нөхөн төлбөр олгосон байна л даа. Энэ 3947 малчид өрхөд олгосон нөхөн төлбөр чинь саяны миний ярьсан сумын хэмжээнд хорогдсон малын тоог үндэслэн гэдэгтэй ямар уялдаа холбоотой болгочихсон тоо байна?

Дээрээс нь эндээс асуухад 768.7 сая төгрөгийн нөхөн олговор өгсөн байна. Гэтэл малчид маань хэдэн төгрөгийг төлчихсөн юм бэ? өөрөөр хэлбэл, даатгалын компаниуд маань цаашдаа сонирхол нь ямар байгаа юм бэ, магадгүй 768 сая төгрөгний нөхөн төлбөр төлчихөөд байхад, гэтэл малчдаас авч байгаа мөнгөнийх нь хэмжээ их биш бол даатгалын компаниудын сонирхол буурна шүү дээ, энэ дээр ямархуу бодлого, ямархуу тооцоо судалгаа гарсан бэ гэж асуумаар байна.

Бас нэг энэ дээр нэг асуудал байгаа юм, малын хорогдлыг тооцоолох үүднээс төсөл хэрэгжиж байгаа аймгуудад жил бүрийн 6-р сард мал тооллогыг зохион байгуулдаг. 6-р сард мал тооллого зохион байгуулдаг ажил 12 сард тооллого зохион байгуулдаг ажлын хооронд ямар уялдаа холбоо байна. Өөрөөр хэлбэл, 6-р сард тооллого зохион байгуулсан нь их ач холбогдолтой болсон гэж үзээд байгаа байхгүй юу. Тэгэхээр 12 биш жилд 1 удаа тооллого зохион байгуулах юмуу, 2 удаа зохион байгуулах юм, энэ тооллоготой холбоотой асуудал дээр ямархуу бодлого байгаа юм. Энэ даатгалтай шууд холбогдож байна уу, энэ нийт малын тооллоготой холбоотой асуудал байна уу гэсэн ийм хэдэн асуулт байна.

Д.Дэмбэрэл:-Баярцогт сайд хариулъя, Бадамжунай сайд нэмж болно.

С.Баярцогт:-Тэрбишдагва сайдын хоёр асуултанд нь би хариулна, хоёр асуултанд нь төслийн нэгжийн удирдлага, Хүнс, хөдөө аж ахуйн яамныхан хариулаарай гэж хэлмээр байна.

Засгийн газраас оруулсан байгаа 322.9 мянган ам.доллар бол бид нарын ярьдгаар төслийн инкайнд хэлбэрээр буюу татвар, НӨТ-с чөлөөлөх энэ асуудлаар тооцогдож байгаа, бэлэн бусаар тооцогдож байгаа мөнгөний хэмжээ байгаа гэдгийг хэлмээр байна.

Даатгалын компаниудын хувьд энэ үйл ажиллагаанд 4 компани оролцож байгаа. Бодь даатгал, Монгол даатгал, Прайм даатгал, Түшиг даатгал гээд. Тэгээд нийт орон нутагт 290 гаруй төлөөлөгчтэйгээр үйл ажиллагаа явуулж байгаа. Дээрээс нь энэ компаниудын даатгалыг олон улсын нэр хүндтэй компаниудаар давхар даатгуулж байгаа. Ийм маягаар зохион байгуулж байгаа гэдгийг хэлмээр байна.

Бусад хорогдлын аргачлал, эдийн засгийн оролцоон дээр даатгалын компаниудын идэвх оролцоо нэмэгдэх энэ боломжуудынх нь талаар нэмээд хариулаад өгөхгүй юу.

Я.Өлзийболд:-/төслийн захирал/ Мал тооллогыг хагас жилээр зохион байгуулж байгаа нь нийтдээ зүй бус хорогдлын 90 орчим хувь нь эхний 6 сард тохиолдож байгаа гэдэгтэй холбогдоод хагас жилээр мал тооллогыг түүвэр судалгааны аргаар зохион байгуулж байгаа. Эндээс хамгийн гол индекс буюу сумын хорогдлын зүй бус хорогдлын мэдээг авдаг. Оны эцсийн мал тооллогоос том малын тоогоо авчихдаг. Энэнээсээ хагас жилээр хэдэн хувь нь том мал нь хорогдсон байна вэ гэдэг үнэлгээг гаргаад сумын индекс гэсэн зүйлийг гаргаж байгаа. Тэгээд сумынхаа жишээлбэл, 10 хувийн хонины хорогдолтой сум байлаа гэхэд тэр суманд хонио даатгуулсан малчид 4 хувийн нөхөн төлбөр авч байгаа юм. Эхний 6 хувийг нь малчин даана гэсэн байдлаар.

Даатгалын компаниудыг ашигтай ажиллуулах нь зайлшгүй шаардлагатай байгаа. Одоогийн байдлаар ашиггүй ажиллаж байгаа даатгалын компаниуд. Гэхдээ орчныг нь бүрдүүлэх үүднээс Засгийн газраас хариуцлагынх нь дийлэнх хэсгийг даагаад явж байгаа. Мөн малчдаас авсан хураамжаас хариуцлагыг эргээд санхүүжүүлж байгаа. Одоогийн байдлаар 800 орчим сая төгрөгийг олгочихсон байгаа. Энэ жилийн, өнгөрсөн өвлийн байдлаар бол 1 тэрбум гаруй төгрөгийг олгох ийм урьдчилсан тооцоо гарчихаад байгаа юм. Энэний ихэнх санхүүжилтийг малчдаас авсан мөнгө, даатгалын компаниас авсан хураамж, Засгийн газраас гээд ингээд санхүүжүүлээд явж байгаа. 

Д.Дэмбэрэл:-Буд гишүүн асуултаа тавья.

Р.Буд:-Манай улсад олон улсын төслийн хүрээнд хэрэгжиж байгаа, зээлийн хүрээнд хэрэгжиж байгаа төслүүд дотроос нэлээн үр дүнтэй төслийн нэг нь малын индексжүүлсэн даатгалын төсөл гэж би ойлгож явдаг. Тийм учраас үгийнхээ эхэнд хэлэхэд энэ зээлийн хэлэлцээрийг дэмжиж байна, нэгдүгээрт.

Хоёрдугаарт, малчдын хураамжаас хэдэн хүнийг санхүүжүүлж байгаа юм бол, цаашдаа 2013 он гээд үндсэндээ бүх аймгууд энэ төсөлд хамрагдаад дуусах нь л дээ. Тэгэхээр даатгалын систем маань цаашид яаж үргэлжлэх вэ? ухаандаа даатгалын компаниуд маань энэ хугацаанд хөл дээрээ босч чадах нь уу, энэ чиглэлээр Засгийн газраас ямар бодлого баримталж байна вэ?

Хоёрдугаарт, өнөөдөр төсөл хэрэгжсэн аймгуудад ер нь хамрагдалт ямар хувьтай байна вэ, энэ даатгалын системийн үр өгөөжийг хөдөөгийн ард түмэн хэр ойлгож байна вэ, ялангуяа тухайлбал, өнгөрсөн онд болж өнгөрсөн өвлийн улиралд баруун аймгуудад маш хүндрэл үүсч, баруун болон говийн аймгуудад мал их хорогдлоо шүү дээ. Тэгэхээр энэ аймгуудад даатгуулсан хорогдолт нь хэд байв, даатгалд хамрагдаагүй хорогдолт нь хэд байв гэсэн ийм ойролцоо тоог хэлж өгнө үү?

Хоёрдугаарт, энэ НӨТ-н зээлээс гэж тийм тодорхой заалт энэ зээлийн хэлэлцээрт байх шиг байна. Нөхцөлт. Тэгэхээр энэ нөхцөлт гэж ямар заалт байгаа юм бэ, яг товч тодорхой хэлбэл, ийм ийм зүйлд гэсэн байна уу, зориулалтыг нь заасан юмуу, эсвэл төлөлтийн цаг хугацааг заасан байна уу?

Дараагийн нэг зүйл нь малын хорогдлыг тооцохдоо малчин өрх айлаар нь авалгүйгээр сумдаар нь авч тооцоод байна шүү дээ. Тэгэхээр энэний үр дүн, цаад ач холбогдол нь юу байна. Ухаандаа хамтын хөдөлмөрийн үр шимийг дээшлүүлэх гэсэн арга барил уу, эсвэл энд нэг ньюанс байгаа байх, энэ ер нь хаанаас гарсан ийм санаа вэ?

Д.Дэмбэрэл:-Баярцогт сайд

С.Баярцогт:-Хүнс, хөдөө аж ахуйн яам, төслийн нэгжийнхэн саяны тэр асуудлуудыг хариулаадах даа.

Я.Өлзийболд:-Малчдаас нийтдээ өнгөрсөн хугацаанд төлөгдсөн 768 сая төгрөгийн ойролцоогоор 30 орчим хувийг нь малчдаас авсан хураамжаас төлсөн байгаа. Гэхдээ малчдаас нэгэнтээ мөнгө авсан болбол тэрний тодорхой хэсэг нь эхлээд Засгийн газрын нөөцөнд хуваарилагдаад, нөгөө хэсэг нь даатгалын компаниудын ашиг хүртэж болох дундын санд хуваарилагдаж байгаа. Ингээд дамжиж хуваарилагдаад ирсэн. Яг эх үүсвэр нь малчдаас 30 хувь байгаа. Даатгалын компаниудаас ашиг хүртэх зорилгоор бас мөнгө оруулдаг энэ дундын санд. Тэр нь ойролцоогоор 20 орчим хувь. Тэгээд Засгийн газраас нөхцөлт зээл гэж яриад байгаа энэ нөхцөлт зээлийн гол нөхцөл нь ерөөсөө энэ даатгалын хүрээнд хамрагдаад даатгалын тохиолдол гарсан үед малчдад нөхөн төлбөр олгоход л зориулна гээд. Одоо энэ нэмэлт санхүүжилтийн 10 саяын 6.5 сая нь зөвхөн малчдад даатгалын нөхөн төлбөр болж олгогдоно гэсэн ийм нөхцөлтэй зээл. 

Сумдаар тооцдог бол ач холбогдол, энэ дэлхийд шинэлэг зүйл байгаа. Индексээ сумын хорогдол дээр үндэслэж тооцож байгаа нь хоёр үндсэн ач холбогдолтой байгаа. Эхнийх нь тухайн малчны худал үнэн мэдүүлэх, тэрэнтэй холбогдоод гарч болох маш их зардал, тэрнийг хэмнэх ийм бололцоотой байгаа.

Хоёр дахь нь, нэгдсэн байдлаар ингээд авчихаар малчид малаа даатгуулчихсан гээд орхичихож болохгүй. Заавал өөрөө анхаарч байж өөрийнхөө малыг харж хандаж байж сая нөхөн төлбөрөө авах, мөн эсвэл жишээлбэл, малаа огт хайхрахгүй хаячих юм бол сумынх нь хорогдол бага үед нөхөн төлбөр авахгүй байх ийм үндэслэлтэй учраас малчдыг малаа сайн хариулах ийм нөхцөлийг нь хангаж байгаа.

Т.Бадамжунай:-Хамралтын хүрээг нэмээд хэлчихье гэж бодож байна, нэг аймгаар жишээ болгоод. Хэрэгжээд 4 аймаг. Хэнтий аймаг 2006 онд нийт өрхийн 4 хувь байсан, 2007 онд 8 хувь, 2008 онд 10.4 хувь, 2009 онд 14.5 хувь зэрэг бусад аймгууд ч мөн ийм хэмжээний байгаа.

Д.Дэмбэрэл:-Баярцогт сайд

С.Баярцогт:-Буд гишүүний асуусан асуултын хувьд малчдын хувийн хамралтыг би жилээр нь хэлчихье. Зорилттой нь. 2006 онд эхлэхдээ 5 хувийг хамруулна гэж зорилт тавьж байсан бол 2006 оны дүнгээр 8.5 хувь хамрагдсан. 2007 онд дахиад 5 хувийг гэсэн, нийт хамралт нь 12.9 хувь, 2008 онд 10 хувь гэсэн, 14 хувь, 2009 онд 10 хувь гэдэг зорилт тавьсан бол одоогийн байдлаар 15.9 хувь нь хамрагдчихсан байгаа.

Нөхөн төлбөр авч байгаа малчдыг энэ хамрагдсан малчдаас 100 хувь авч байгаа, зорилт нь ч 100 хувь, гүйцэтгэл нь 100 хувь. 

Малчдад индексжүүлсэн даатгалын талаар хэр зэрэг бодитой ойлголтыг авсан бэ гэдэг зорилтыг үзэх юм бол эхний жилдээ 40 хувь, дараагийн жилдээ 75 хувь. 75 хувийн нийт малчдад ойлголт хүрэх ёстой гэсэн ийм зорилт тавьснаас 96.6 хувийн гүйцэтгэлтэй байгаа. Малчидтай нүүр тулж уулзсан ярилцлага таниулах ажиллагаа хийгдсэн зорилтын нийт малчдын 50 хувьд нь гэж зорилт тавьсан бол одоогийн байдлаар нийт малчдынхаа 57 хувьд нь хүрсэн байгаа 2009 онд. Эхний жилүүдэд үзүүлэлт өндөр байгаа, 81, 80, 84 хувь. Малын даатгалд хуримтлагдсан хуримтлалаас аваад үзэх юм бол эхний жил 87.9 сая, 2 дахь жил буюу 2007 онд 126.8 сая, 2008 онд 140 сая, 2009 онд 192 сая. Малчдад олгосон нөхөн төлбөрийн хэмжээгээр үзэх юм бол эхний жилдээ 1.1 сая, 2 дахь жилдээ даатгуулснаасаа бүр даруй 2 дахин 378.8 саяыг авсан байгаа. 2008 онд 389.7 сая төгрөгийг авсан байгаа. Тэгэхээр энэ бол маш их үр дүнгээ өгч байгаа гэдэг нь энэ үзүүлэлтүүдээс харагдаж байгаа юм.

Д.Дэмбэрэл:-Алтангэрэл гишүүн асуултаа тавья.

П.Алтангэрэл:-Малын индексжүүлсэн даатгалын юуг дэмжиж байгаа юм. Энэ тоо баримтан дээрээс харахад даатгуулсан өрхийн тоо, нөхөн төлбөр авсан малчдын тоо жилээс жилд нэлээн их өсөлттэй харагдаж байгаа нь энэ төсөл бас үр дүнтэй явж байгаа юм болов уу гэсэн ийм бодолтой байдаг юм. Гэхдээ Монгол Улсын хувьд мал аж ахуй гэдэг бол хамгийн их эрсдэлтэй салбар шүү дээ.Тийм учраас даатгалд бүрэн хамруулах, 2013 он гэхэд би энэ даатгалд бүрэн хамруулаад дуусчихсан байх юм байна гэж ингэж ойлгож байгаа. Тэгэхээр энэнтэй холбоотой 3 товчхон асуулт асууя гэж бодож байна.

Энэ бол үр дүнтэй хэрэгжиж байгаа нь мэдээжийн хэрэг ойлгомжтой. Бүх зүйлээс харагдаж байна. Гэхдээ зээлийн энэ төсөл хэрэгжихэд бас сөрөг тал ямар сөрөг тал байна вэ? жишээлбэл, би ингэж ойлгоод байгаа. Буруу ч ойлгосон байж магадгүй. Тухайн суманд бол сумын малын хорогдол төдөн хувьд хүрсэн нөхцөлд энэ даатгалд хамруулна гэсэн нэг ийм заалт байна. Жишээлбэл, Дорнод аймгийн Баянтүмэн сум байлаа гэхэд малынх нь нийт хорогдол 6 хувь юмуу 8 хувьд хүрчихсэн байх юм бол сумынхаа хэмжээгээр тийм хувьд хүрчихсэн байх юм бол даатгалыг нь, нөхөн төлбөрийг нь олгоно. Тэр хувьд хүрээгүй байх юм бол олгохгүй гэсэн ийм зарчим байна гэж би ойлгоод байгаа юм. Энэ даатгалын зарчим нь бол.

Гэтэл манай Монгол Улс шиг өргөн уудам нутагтай улс оронд маш том сумууд байгаа шүү дээ. Гэтэл хоёр сумын нутгийг нэг нэг хэсгийг нь нийлүүлээд дамжиж өнгөрөөд маш том гамшиг бий болчихсон байж байдаг. Өчнөөн олон айл малгүй болчихсон байдаг. Гэтэл тэр сумаас одоо тэр гамшигт өртчихсөн 4, 5, 7 8, 10-аад айл байж байна, хамаагүй. Гэтэл нийт малынхаа хорогдлоор сумынхаа хувьд хүрэхгүй бол тэр малчдад нөхөн төлбөр олгогдохгүй болчих гээд байна. Энийг яг ийм байгаа бол энийг зохицуулах тийм заалт энэ юун дотор чинь байна уу, үгүй юу. Жишээлбэл, нэг сумаас 10 айл малгүй болчихсон байдаг, хорогдолтой болчихсон байдаг. Гэтэл сумынхаа нэг хорогдлын хэмжээнд нөгөө юу нь хүрэхгүй болбол нөгөө малчид нь хохирох ийм тал энэ индексжүүлсэн даатгалын нэг дутагдалтай тал байна уу, үгүй юу. Энийг зохицуулдаг зохицуулалт байна уу, эсвэл. Энэ дээр нэгдүгээрт хариу өгөөч.

Хоёрдугаарт, ямар ч нэг ийм зээлийн төсөл араасаа нэг ийм шүүмжлэл дагуулаад байх юм. Ер нь нийт зээл орж ирж байна, жишээлбэл, энэ даатгалд хамрагдах, даатгалыг нөхөн төлбөрт олгох, 700 ч гэдэг юмуу, сая долларын зээл орж ирлээ гэхэд энэний чинь ихэнх хувь нь үйл ажиллагааных нь зардалд явчихаад байх юм. Тэрнийг хэрэгжүүлж байгаа олон улсын төсөл хөтөлбөрийн байгууллага, юу гэдэг Дэлхийн банк гэдэг юмуу нэг баахан цалин, томилолт, бусад урсгал зардалдаа энэ мөнгөний чинь ихэнх нь явчихаад яг бодит хэрэгжиж байгаа объект дээрээ мөнгө нь их бага очоод байх юм гэсэн ийм нэг шүүмжлэл дагуулаад байдаг юм. Тэгэхээр энэ даатгалын хувьд бол яг тэр зээлийн нийт дүнгийнх нь хичнээн хувь нь тэр үйл ажиллагааных нь зардалд явчихаж байгаа вэ? Энэ дээр тийм тодорхой тоо юм хэлээчээ.

Гуравдугаарт, энэ даатгал мэдээж хэрэг төсөл юу хэрэгжээд дуусна, 2013 он гэхэд хэрэгжээд дуусах юм байна. Энийг цаашид үргэлжлүүлж авч явах талаар ямар бодлого манай Засгийн газарт байгаа вэ? Зарим хүмүүс бол ер нь энэ малын индексжүүлсэн даатгалын талаар бие даасан хуультай болох ёстой гэсэн юм ярьдаг юм байна лээ. Тэгэхээр энэ эрх зүйн орчныг нь бүрдүүлэх, энэ даатгалын тогтолцоог цаашид үр дүнтэй аваад явчих талаар ер нь одооноос бодлого төлөвлөж байх ёстой болов уу гэж бодоод байгаа юм. Энэ талаар ямар бодлоготой байдаг юм бэ ийм 3 асуултанд хариулт өгөөч.

Д.Дэмбэрэл:-Бадамжунай сайд, холбогдох саяны улсууд нь хажуунаас нь хариулъя.

Я.Өлзийболд:-Малчдаас авч байгаа хураамж бол хэд хэдэн хэсгээс тогтдог. Эхлээд эрсдэл, хоёрт нь түгээлтийн зардал гээд ингээд ороод явчихаж байгаа юм. Тэгэхээр индексжүүлсэн аргаар даатгаж байгаа, одоогийн тогтоочихсон байгаа хураамж нь малчдад маш хямдхан очиж байгаа. Жишээлбэл, 1 сая төгрөгний үнэлгээтэй малаа даатгууллаа гэхэд тэрнийх нь 3 хувь буюу 30 мянган төгрөг төлж байгаа юм. Ийм хямдхан болгох үүднээс энэ бүх зохицуулалтууд хийгдчихсэн байгаа. Яг уламжлалт даатгал руугаа буцаад шилжээд, яг бүх зурвасхан дайрч өнгөрсөн айлуудын хорогдлыг нь даатгая, тэрэнд өгье гээд ингээд тооцох юм бол энэнд нэгд, малчдаас авах хураамж маш их өснө. Энүүгээрээ олон малчин хамрагдаж чадахгүй болчих гээд байгаа юм.

Нөгөө талаас энэ зурвасхан дайрч өнгөрөхийг тооцоод ингээд явах юм бол хураамжийг тооцоход маш их төвөгтэй болж эхэлж байгаа. Одоо бол сумын хэмжээнд хэдэн  хувьтай байсан бэ гээд энэ маань зудын эсрэг даатгал гэсэн нэртэй л яваад байгаа л даа. Зуд бол сумыг ерөнхийдөө хамарчихна, баг гэхээр арай багадаад байна, аймаг гэхээр арай томдоод байна, сум гээд 1972 оноос хойш сумын хорогдол байгаа юм. Тэрэн дээрээ үндэслээд бүх тооцооллоо хийсэн байгаа.

Үйл ажиллагааны зардал бол ойролцоогоор 10 гаруй хувьтай байгаа. Цаашид энэ төслийг дууссаны дараа энэ яг бие даасан эрх зүйн орчин бүрдэх шаардлагатай гэсэн тийм ажлын хэсгийн дүгнэлтүүд гарчихаад байгаа л даа. Одоогоор Сангийн сайдын тушаалаар Сангийн дэд сайд ахлаад ажлын хэсэг Хууль зүй, дотоод хэргийн яам, Хүнс, хөдөө аж ахуйн яам, Сангийн яамнаас мөн холбогдох газруудаас хүмүүс ороод ажлын хэсэг хуулийн үзэл баримтлал боловсруулахад ерөнхийдөө ажиллаад эхэлчихээд явж байгаа. Энэ дээр заавал даатгал байх уу, үгүй юу? Заавал байх юм бол эрсдэл нь дэндүү их болчихоод байгаа юм л даа. Тэгээд тэр их хэмжээний эрсдлийг даахгүй бол тэрнийг тэгж хуульчлах шаардлага байхгүй болчихоод ингээд энэ төслийн 4 жилийн туршлага дээр үндэслээд сайн дурынхаар явсан нь ерөнхийдөө зохимжтой юм байна, тэгээд даатгалын нарийн нарийн өөрчлөлтүүд оруулах хэрэгтэй юм шиг байгаа юм.

Д.Дэмбэрэл:-Сэдванчиг гишүүн асуултаа тавья.

Ц.Сэдванчиг:-Энэ төсөл хэрэгжиж эхэлсэн 2006 оноос 2009 онуудад цаг агаарын нөхцөл байдал таатай сайхан байсан. Энэ нь энэ төсөл үр дүнтэй хэрэгжихэд бас нөлөөлсөн юм болов уу гэж бодогдож байна л даа. Малын хорогдол ч бага байсан байх. Өнгөрсөн өвөл хаврын зуд турхан төсөлд маань яаж нөлөөлөв? өөрөөр хэлбэл, энэ туршилтын 3 аймаг яригдаад байна шүү дээ, Баянхонгор, Увс, Сүхбаатар аймагт ямар хэмжээний хорогдол гараад энэ төслөөс ямар хэмжээний нөхөн олговор олгогдчихов, энэ талаар жаахан дэлгэрэнгүй мэдээлэл өгөх боломж байна уу?

Хоёрт, энэ туршилтын 3 аймаг дээр энэ даатгалд хамрагдсан малчдын хувийг хараад байхад тийм ч өндөр биш харагдаж байна. 4 хувиас хэлээд 20 хувь болтлоо өсөх нь өссөн л байна. 2009 оны байдлаар аваад үзэхэд 14-21 хувьд л хамрагджээ. Хамгийн өндөр нь Баянхонгор аймагт 21 хувь нь хамрагдсан юм байна. Хэнтий аймагт 14 хувь нь хамрагдсан юм байна. Тэгэхээр энэ тоо бас тийм хангалттай хувь мөн үү? Ер нь цаашдаа энэ хувь нэмэгдээд явах юм болов уу, яах юм бол энэ дээр бас тооцсон,судалгаа хийсэн зүйл байдаг уу?

Сүүлийн асуулт, Монгол мал хөтөлбөрийн нэг цөм хэсэг нь малчид малыг даатгалд хамруулах асуудал байгаа. Тэгэхээр энэ даатгалаараа ингээд хөтөлбөрийнхөө хэрэгжилтийг хангаад явъя гэж байгаа юмуу, эсвэл өөр хэлбэрийн даатгал энэний хажуугаар явуулна гэсэн бодол байгаа юу, энэ талаар жаахан дэлгэрэнгүй мэдээлэл өгөөч.

Д.Дэмбэрэл:-Бадамжунай сайд

Т.Бадамжунай:-Монгол мал хөтөлбөр дээр суусан даатгалын системийнхээ үйл ажиллагааг цаашид энэ системээр, түрүүнд Баярцогт сайд бас хариулсан. 6, 6 аймаг гээд бүх аймгаа эхлээд хамруулчихъя гэж. Ийм хүрээнд нийтдээ бүх аймаг энэ системээр хамрагдана гэж ойлгогдож байгаа. Саяны эхний хоёр асуултын талаар манай төслийн нэгжийн зохицуулагч тодорхой хариулна.

Я.Өлзийболд:-Хэнтий аймагт 2008 онд гэнэт шуурга дайраад 5 сард. Тэгээд цуглуулсан хураамжнаасаа 10 дахин их мөнгийг нөхөн олговорт олгочихсон юм. Дараа жил нь болохоор 2009 онд 3 аймагт, Хэнтий, Увс, Баянхонгор гээд бас жигдхэн нөхөн төлбөр олгоод. Ерөөсөө хэдийгээр бидний таатай гэж бид нарын ойлголтоор таатай, хэдийгээр харьцангуй гайгүй жилүүд байсан ч гэсэн энэ даатгалын тогтолцооноос харахад авсан хураамжаасаа хамаагүй илүү мөнгө зарцуулсан. Гэнэтийн тийм шуурганд жишээлбэл, 1 аймагт болоход дундын сангаа алдчихаж байсан. Энийг зохицуулаад хамгаалах үүднээс дундын сангаа жишээлбэл, 1 аймгаас гарах хамгийн дээд хэмжээний хорогдлыг нь хязгаарлах тийм хязгаарлалт тавьсан байгаа л даа. 2010 оны хувьд одоогоор 1 тэрбум гаруй төгрөгийг олгохоор тооцоо гарчихаад байна, гэхдээ тооцоо гүйцээгүй байна. Хагас жилийн мал тооллого яваад өнгөрсөн, сая түүвэр судалгаагаар энэ 9 аймагт хэрэгжиж байгаа. Тэндээс эцсийн дүн ирнэ.

5 сарын 30-ны байдлаар бид нар нэгжийнхээ дотоод зохион байгуулалтаар олж авсан, аймгуудаас авсан мэдээн дээр үндэслэх юм бол Увс аймагт 430 орчим сая төгрөг, Баянхонгорт 400 гаруй сая төгрөг, Хэнтий аймагт 84 сая төгрөг, Сүхбаатар аймагт харьцангуй бага сая хүрэхгүй төгрөгийн нөхөн төлбөр олгохоор ийм тооцоолол гарсан байгаа. Энэ бол нийтдээ 5600 орчим малчинд олгогдоно, даатгуулсан. Энэ дүнгээ дундажлаад тооцох юм бол 200 орчим мянган төгрөг нэг айлд оногдож байгаа, малчин өрхөд. Гэхдээ өөрсдөө даатгуулахдаа сонгосон үнэлгээнээсээ хамаараад зарим малчид нь 50 мянган төгрөг авч байхад, зарим 20 гаруй сая төгрөг авах ийм боломж байгаа.

Д.Дэмбэрэл:-Баярлалаа гишүүд, хууль санаачлагчийн илтгэлээс асуулт асууж,  хариулт авлаа.

Чуулганы хуралдааны ажиллагаатай Баянзүрх дүүргийн 23-р хорооны иргэд Алтай гишүүний урилгаар танилцаж байна. Иргэдэд ажлын амжилт, сайн сайхныг хүсэн ерөөе. /УИХ-ын гишүүд алга ташив/

Одоо Байнгын хорооны санал, дүгнэлтийг сонсоё. Аюулгүй байдал, гадаад бодлогын байнгын хорооны санал, дүгнэлтийг УИХ-ын гишүүн Я.Батсуурь танилцуулна. Батсуурь гишүүнийг индэрт урьж байна.

Я.Батсуурь:-УИХ-ын дарга, эрхэм гишүүд ээ,

2009 оны 12 дугаар сарын 16-ны өдөр Аюулгүй байдал, гадаад бодлогын байнгын хороогоор урьдчилан зөвшилцсөн Монгол Улсын Засгийн газар, Олон улсын хөгжлийн ассоциаци хооронд байгуулсан “Малын индексжүүлсэн даатгал төслийн нэмэлт санхүүжилт” төслийн Санхүүжилтийн хэлэлцээр болон “Малын индексжүүлсэн даатгал төсөл”-ийн Хөгжлийн зээлийн шинэчилсэн хэлэлцээрийг соёрхон батлах тухай хуулийн төслийг Монгол Улсын Засгийн газраас 2010 оны  6 дугаар сарын 21-ний өдөр өргөн мэдүүлснийг Аюулгүй байдал, гадаад бодлогын Байнгын хороо 2010 оны 6 дугаар сарын 29-ний өдрийн хуралдаанаараа хэлэлцлээ.

Улсын Их Хурлын гишүүн Г.Занданшатар Монгол Улсад ашиг тустай зээлийн хэлэлцээрийг аль болох хугацаа алдахгүй шийдэх, хөнгөлөлттэй зээлийн хөрөнгийг авч ашиглахад олон улсын гэрээ соёрхон батлах үйл явц удаашралтай байгааг анхаарах нь зүйтэй гэсэн санал гаргалаа. 

Улсын Их Хурлын гишүүн Х.Наранхүү даатгал нь нүүдлийн мал аж ахуйн зах зээлд зайлшгүй чухал механизм бөгөөд цаашид Засгийн газраас бодлогоор дэмжих нь зүйтэй гэсэн санал гаргасан болно. 

            Монгол Улсын Засгийн газар, Олон улсын хөгжлийн ассоциаци хооронд байгуулсан “Малын индексжүүлсэн даатгал төслийн нэмэлт санхүүжилт” төслийн Санхүүжилтийн хэлэлцээр болон “Малын индексжүүлсэн даатгал төсөл”-ийн Хөгжлийн зээлийн шинэчилсэн хэлэлцээрийг соёрхон батлах тухай хуулийн төслийг Байнгын хорооны хуралдаанд оролцсон гишүүд санал нэгтэйгээр УИХ-ын чуулганы нэгдсэн хуралдаанаар хэлэлцүүлэх нь зүйтэй гэж үзлээ.

Улсын Их Хурлын эрхэм гишүүд ээ,

Монгол Улсын Засгийн газар, Олон улсын хөгжлийн ассоциаци хооронд байгуулсан “Малын индексжүүлсэн даатгал төслийн нэмэлт санхүүжилт” төслийн Санхүүжилтийн хэлэлцээр болон “Малын индексжүүлсэн даатгал төсөл”-ийн Хөгжлийн зээлийн шинэчилсэн хэлэлцээрийг соёрхон батлах тухай хуулийн төслийг хэлэлцэх эсэх талаар Байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

Д.Дэмбэрэл:-Батсуурь гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Гүндалай гишүүн асуултаа тавья.

Л.Гүндалай:-Малчдын малыг төсвөөс санхүүжүүлж, маш их хэмжээний татаас өгч зээл авч индексжүүлсэн даатгал хийж байгаа юм байна. Энийг ер нь хэр үр ашигтай байгаа талаар, цаашдаа энэ асуудлыг ингээд явуулаад байх нь хэр зэрэг зөв юм бэ гэдэг дээр Байнгын хорооноос ажлын хэсэг гаргаж ажиллуулах, үр дүнгий нь тооцох, үр ашгийг нь гаргах, шалгах ийм боломж байна уу? тийм зүйл хийгдсэн үү гэж асуумаар байна.

Д.Дэмбэрэл:-Байнгын хороо асуултанд хариулъя. Энхболд гишүүн.

З.Энхболд:-Гүндалай гишүүний асууж байгаа мэдээллийг бид хоёр зээлээр, эрчим хүчний зээлээр, малчин индексжүүлсэн зээлээр аль алинаар нь авсан. Тэгээд Байнгын хорооны хуралд оролцсон гишүүдийн олонхи нь энэ зээлийг үргэлжлүүлэн аваад малынхаа даатгалын салбарыг орчин үеийн жишигт хүргээд ингээд бүх аймгаа хамруулах нь зүйтэй гэж дэмжсэн байгаа. Танд мэдээлэл хэрэгтэй бол мэдээлэл хүргүүлье. Энэ зээл ямар үр дүнтэй байсан, цаашид яах гэж байгаа, Дэлхийн банкны мөнгө дуусахаар цэвэр бизнесийнхээ журмаар явдаг ийм гольдрол руу нь оруулах гээд байгаа юм. Ер нь Дэлхийн банкны хэрэгжүүлж байгаа зээлүүд дотроос нэлээн сайн үнэлгээтэй байгаа ажил бол энэ байгаа.

Д.Дэмбэрэл:-Гүндалай гишүүн тодруулаад асууя.

Л.Гүндалай:-Би уг нь Байнгын хороог нэлээд нухацтай авч үзэх ёстой гэж бодож асуугаад байгаа юм. Би энийг яг буруу ч гэж хэлэхгүй байгаа юм. Бид нар зээл аван аван ийм малчдынхаа малыг даатгуулах гээд үзээд байдаг, хувийн өмч шүү дээ. Гэтэл бид нарт өчнөөн их хийгдээгүй ажил байна, эрүүл мэндийн салбарт хийх юм зөндөө байна, хүүхдийн мөнгөө өгч чадахгүй гээд байдаг. Гадаадаас авсан зээл маань бараг 2 тэрбум гаруй доллар болчихоод байгаа шүү дээ, Монголын хувьд. Тэгээд бид нар нэмээд зээл аваад энийг ямар одоогийн Их Хурал төлчих биш, 4, 5 жилийн дараа Монголд эргээд өр болоод очно. Тэгэхээр энэ улс орны эдийн засаг, аюулгүй байдал, бүх нөхцөл байдлаа тооцоод үзэхэд үр ашиг нь зөв юмуу, буруу юмуу гэж би Байнгын хороогоо ажиллаасай гэж асуугаад байгаа юм. Мэдээж би энийг.../минут дуусч микрофон хаагдав/

Д.Дэмбэрэл:-Илтгэгч хариулна.

Я.Батсуурь:-Даатгалын тогтолцоонд Монгол Улс үнэхээр асар чухал ач холбогдолтой байгаа юм. Үүнийг ойлгох хэрэгтэй. Өнөөдөр даатгалын тогтолцоо Монгол Улсад байхгүйгээс болоод зуд болоход Засгийн газар, ард иргэд бүгдээрээ хармайгаа ухаад, бөөн хандив тусламж, нөхөн төлбөр юмаа төлдөг. Бөмбөгөр зах шатлаа, Хадгаламж зээлийн хоршоо дампуурлаа гээд асар их хэмжээний мөнгийг Засгийн газраас, ард түмний иргэдийн татвар төлөгчдийн мөнгөөр бид барагдуулдаг. Энэ байдлыг зогсоохын тулд зохицуулахын тулд даатгалын тогтолцоог зөвхөн мал аж ахуй ч биш, Монгол Улсын эдийн засаг, Монгол Улсад бүх салбарт нь нэлэнхүйд нь хөгжүүлэх зайлшгүй шаардлага тулгарчихаад байгаа юм. 

Нөгөөтэйгүүр хоёр дахь ач холбогдол нь гэхээр өнөөдөр даатгалын тогтолцоо байхгүйгээс болоод эдийн засгийн эргэлт маш удааширч байгаа юм. Хэрэв бүх үндсэн  хөрөнгө, мал даатгалтай байх юм бол банк яг тэр хэмжээгээр нь тохирсон хэмжээний бүрэн зээлийг тэр иргэдэд нь, малчдад нь бизнес эрхлэгчид олгох боломжтой болно. Өнөөдөр мал даатгалгүй учраас малынх нь 20, 30, 40 хувьд нь тохирсон хэмжээний эрсдэл хийгээд банкууд өндөр хүүтэй зээл олгож байгаа юм. Хэрэв мал нь бүрэн даатгалтай болчих юм бол банкууд тэр хэмжээгээр их хэмжээний зээлийг малчдад олгоно, тэр хэмжээгээр малчид амьжиргаагаа дээшлүүлэх, бизнес эрхлэх ийм боломжоор хангагдана. Бусад салбар ч мөн ялгаагүй. Үндсэн хөрөнгө, байшин барилга, энд тэнд хөрөнгө мөнгө, даатгалгүй, муу даатгалтай,  хагас даатгалтай учраас банкууд тэр хэмжээнд нь тохирсон хэмжээний зээл олгож чаддаггүй, хагас дутуу хэмжээний зээл олгодог. Ингээд даатгал хөгжих юм бол бүрэн хэмжээний зээл олгоод эдийн засаг эрчимтэй, хурдтай хөгжих боломжоор хангах учраас даатгалын системийг Гүндалай гишүүн дутуу ойлгож үгүйсгэж болохгүй гэдгийг хэлэх байна.

Д.Дэмбэрэл:-Энхболд дарга асуултанд хариул.

З.Энхболд:-Гүндалай гишүүн үр ашгийн талаар асуугаад байгаа юм. Үр ашиг бол ийм байгаа юм. Хэрвээ бид нар бүх аймгаа даатгачихсан байсан бол энэ жил ийм зуднаар малчдад өгсөн 37 тэрбум төгрөгийг өгөхгүй, буцалтгүй тусламж болон гадаадын тусламжийг өгөхгүй байх боломж байсан. Зөвхөн нэг жилийн зуднаараа ийм их мөнгө өгч байгаагаа даатгалын системээ хөгжүүлэхэд хэрэглэе, дараа дараагийн олон жилийн зудад Засгийн газраас ийм их мөнгө гаргах шаардлагагүй болгох гэж л хийж байгаа. Малчин өөрөө даатгаад даатгалын хураамжаараа өөрийнхөө эрсдлийг хамгаалдаг энэ системийг төлөвшүүлэхийн тулд эхэн үедээ Дэлхийн банкны зээлийг хүү багатай, урт хугацаатай зээлийг ашиглахаас өөр аргагүй юм. Зээлийн хэмжээ урд нь 10-ыг авсан, одоо 10-ыг, ингээд нийт 20 сая долларын зээл болж байгаа гэсэн үг. Нийтдээ 27 болж байгаа юм байна.

Д.Дэмбэрэл:-Баярлалаа. Байнгын хорооны санал, дүгнэлтээс гишүүд асуулт асуулаа. Үг хэлэх гишүүн байна уу? алга байна. 

Санал хураалт явуулъя. Ирцийг. Ардчилсан намын хуралдаж байгаа гишүүд дууссан уу? ирц бүрдүүлээдэх. Энэ хооронд хэдэн хуулийн төслийн эцсийн найруулга сонсчихъё.

Нягтлан бодох бүртгэлийн тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу? Алга байна. 

Банкны тухай хуульд өөрчлөлт оруулах тухай хуулийн эцсийн найруулгын саналтай гишүүн байна уу? Алга байна. 

Банк бус санхүүгийн тухай хуульд өөрчлөлт оруулах тухай хуулийн эцсийн найруулгын саналтай гишүүн байна уу? Алга байна. 

Агаарын бохирдлын тухай хуулийн эцсийн найруулгын саналтай гишүүн байна уу? Алга байна. 

Татварын ерөнхий хуульд нэмэлт, өөрчлөлт оруулах тухай хуулийн эцсийн найруулгын саналтай гишүүн байна уу? Алга байна. 

Монгол Улсын нэгдсэн төсвийн тухай хуульд нэмэлт, өөрчлөлт оруулах тухай хуулийн эцсийн найруулгын саналтай гишүүн байна уу? Алга байна. 

Шинэ бүтээн байгуулалт, дунд хугацааны зорилтот хөтөлбөр батлах тухай УИХ-ын тогтоолын төслийн эцсийн найруулгын саналтай гишүүн байна уу? 

Ц.Баярсайхан гишүүн.

Ц.Баярсайхан:-Энэ хөтөлбөр дээр 100 мянган айлын орон сууцны хөтөлбөртэй нь уялдуулаад зарим нэг асуудлыг нь тодотгож өгөх ийм шаардлагатай. Ганц нэг тийм зүйл нь орхигдчихоод байгаа юм л даа. Уг нь яг хэлэлцүүлгийн явцад бүгд яригдаж байгаад энэ дээр хэд хэдэн чиглэлүүд нь орж ирсэн. Тухайлбал, 35 байршилд 80 мянгаас доошгүй айлын орон сууцны цогцолбор хорооллыг барина гэж байгаа. Гэр хорооллыг гэж байгаа. Энэ амины орон сууц гээд. Дээр нь инженерийн бүтэцтэй болгох замаар 32 мянгаас доошгүй, шинэ гээд хэд хэдэн хорооллыг 4.4.3.7 дээр заасан байгаа. Энэний цаана, одоогийн байж байгаа зарим нэг дэд бүтэц, хуучин склад савны зориулалттайгаар өөрчлөх гэдэг дээр нэг ийм ганц тодорхой зорилго нь орхигдчихоод байгаа байхгүй юу. Тэрэнд 3 томоохон, одоогийн байдлаар үндсэндээ бараг гүйцэтгэлийн шатандаа орж байгаа хорооллууд орхигдчихсон байгаа юм. Энийг агуулгаар нь уг нь оруулчих юм бол энэ 100 мянган айлын орон сууц хөтөлбөр чинь иж бүрдлээрээ бүр тодорхой зориулалтуудаараа орчих юм гээд ийм л саналыг оруулж болохгүй юу? Зарчим нь  шийдэгдсэн. Тэгэхдээ зарим нэг хорооллуудын нэр ус нь орхигдчихоод байгаа юм.

Ер нь 4.4.3.1-ээс эхлээд 4.4.3.7 гэдэг хүртэлх энэ дотор л нэг тийм одоогийн байдлаар хотоос бүх зөвшөөрөл юмаа авчихсан хорооллуудын нэр орхигдчихсон байгаа юм. Энэ нь бас нэрийг нь энэ хөтөлбөртөө оруулж өгснөөр санхүүжилтийг нь шийдэх, төлөвлөсөн хугацаандаа эдгээр хорооллууд ашиглалтанд орохдоо бас хэрэгтэй юм болов уу гэж бодоод байгаа юм.

Д.Дэмбэрэл:-Ажлын хэсэг ахалж байсан Бямбацогт гишүүн. Энэ найруулгын засвар уу? Тамгын газар бэлдэж байна, энэ найруулгын засвар мөн үү? Ингээд авах юмуу?

С.Бямбацогт:-Энэ ерөнхийдөө найруулгын засвар гэж үзэж болно. Бид нар бас ярьж байгаад аль болох бас ерөнхий агуулгаар нь оруулчихъя гэсэн. Ерөнхий агуулгаар нь оруулах гэсэн зарим нь гарцаа байхгүй орох ёстой зүйлүүд нь орхигдчихсон байж байна лээ. 

Д.Дэмбэрэл:-Тамгын газар. Энийг найруулгын засвараар авах боломж байна уу? Насанжаргал.

Д.Насанжаргал:-Би бололцоотой гэж үзээд байна. Яагаад гэвэл энэ төсөл дээр 100 мянган айлын орон сууцтай холбогдсон үйл ажиллагаа тэр чигээрээ багтчихсан явж байгаа. Тэрэн дотор яригдаж байгаа асуудал.

Д.Дэмбэрэл:-Гансүх сайд

Л.Гансүх:-Энэ дээр бас аймгууд дээр байгаа хорооллыг бас нэрээр нь хэлчихэж болно шүү дээ, өөрөөр хэлбэл, нэр л тодорхой юмнууд нь явж байгаа. Жишээлбэл, Дархан дээр тийм хороолол байгаа байхгүй юу.

Д.Дэмбэрэл:-Саяны Эдийн засгийн байнгын хорооны даргын яриад байгаа найруулгын засваруудыг авахаас татгалзаж байгаа гишүүн байна уу? алга байна. Эдгээр асуудлыг найруулгын үед нь авъя гэж тогтлоо. Тэр найруулгыг зөв сайхан найруулж, найруулгын засвар хийсэн газар дээрээ Бямбацогт гишүүн, Баярсайхан дарга хоёр гарын үсгээ тавиарай.

Санал хураалт явуулъя. Гишүүд улам цөөрөөд байдаг. Санал хураалт явуулах гэж байхад гараад яваад байдаг, гишүүдээ тоол, хангалттай ирц байна уу? за.

Малын индексжүүлсэн даатгалын төслийн нэмэлт, санхүүжилт төслийн хэлэлцээр, малын индексжүүлсэн даатгал төслийн хөгжлийн зээлийн хэлэлцээрийг соёрхон батлах тухай хуулийн төслийг хэлэлцэх нь зүйтэй гэсэн Байнгын хорооны саналаар санал хураалт явуулж байна.

Санал хураалтад 49 гишүүн оролцож, 42 гишүүн зөвшөөрч, 85.7 хувийн саналаар хэлэлцэх нь зүйтэй гэж үзлээ.

Хэлэлцэх нь зүйтэй гэж үзсэн учраас Аюулгүй байдал, гадаад бодлогын байнгын хороонд анхны хэлэлцүүлэг хийхээр шилжүүллээ.

Дөрөв. Монгол Улсын Засгийн газар, Олон улсын хөгжлийн ассоциаци хооронд байгуулсан “Эрчим хүчний төслийн нэмэлт санхүүжилт” төслийн санхүүжилтийн хэлэлцээрийг соёрхон 

батлах тухай хуулийн төсөл  /хэлэлцэх эсэх/

Дараачийн асуудалдаа оръё. Монгол Улсын Засгийн газар, Олон улсын хөгжлийн ассоциаци хооронд байгуулсан “Эрчим хүчний төслийн нэмэлт санхүүжилт” төслийн санхүүжилтийн хэлэлцээрийг соёрхон батлах тухай хуулийн төслийг  хэлэлцье.

Төсөл санаачлагчийн илтгэлийг Сангийн сайд Баярцогт танилцуулна.

С.Баярцогт:-УИХ-ын дарга, эрхэм гишүүд ээ,

Дэлхийн банкнаас дунд хугацаанд Монгол Улсад хэрэгжүүлэх төсөл, хөтөлбөрийн стратегийн баримт бичгийн хүрээнд 90 сая ам.долларын хөнгөлөлттэй зээлийг 3 чиглэлийн төсөл, хөтөлбөр хэрэгжүүлэхэд 2009-2011 онд олгохоор тохиролцоод байгаагийн нэг нь 12 сая ам.долларын дүн бүхий эрчим хүчний төслийн нэмэлт, санхүүжилтийн зээл юм.

Түгээх сүлжээний алдагдлыг бууруулах, эрчим хүчний төсөл нь Дэлхийн банкны 30 сая ам.долларын хөнгөлөлттэй зээлийн хөрөнгөөр 2002 оноос хэрэгжиж эхэлсэн. Төслийн гол зорилго нь эрчим хүчний түгээгч компаниудын орлогын цуглуулалтыг сайжруулах, найдвартай ажиллагааг дээшлүүлэн, системийн алдагдлыг бууруулах, ингэснээр байгууллагуудын санхүүгийн тогтвортой байдал сайжрах бөгөөд хэрэглэгчид арилжааны хэлбэртэй түгээх сүлжээнүүдээс өндөр чанарын түгээлтийн үйлчилгээг  хүлээн авах явдал бөгөөд төсөл амжилттай хэрэгжиж энэ оны 12-р сард дуусахаар ажиллаж байгаа юм. Төслийн хүрээнд түгээх сүлжээний тогтвортой байдлаас болж тулгарч буй асуудлуудыг шийдвэрлэх, трансформаторуудыг шинээр суурилуулах, нам хүчдэлийн шугамуудыг шинэчлэх замаар техникийн алдагдлыг бууруулах, шинэ тоолуур тоног төхөөрөмж, хяналтын аргуудыг ашигласнаар техникийн  бус алдагдлыг бууруулах, орлого цуглуулах явц болон системийг дахин инженерчлэн арилжааны хэлбэрт оруулах зэрэг ажлуудыг хийж гүйцэтгэж байгаа юм.

Эрчим хүчний төсөл нь хэрэгжилтийн 1-р шатанд Улаанбаатар цахилгаан түгээх сүлжээ хувьцаат компани, Хөвсгөл эрчим хүч хязгаарлагдмал хариуцлагатай компани, Говь-Алтай аймгийн эрчим хүчний үйлдвэр, Баянхонгор эрчим хүч ХХК, Даланзадгад дулааны цахилгаан станц ХК, Дорнод бүсийн эрчим хүчний сүлжээ ХК хамрагдсан. 

2-т шатанд Баян-Өлгий, Ховд, Увс аймгийн төвийн цахилгаан түгээх сүлжээнүүд хамрагдаж байна. Төсөлд хамрагдсан байгууллагуудын түгээх сүлжээнд шинэчлэл хийсний үр дүнд Улаанбаатар цахилгаан түгээх сүлжээ ХК-ны алдагдал 32.6 байснаас 20.7 болж, аймгуудын эрчим хүчний үйлдвэрүүдийн алдагдал 21.6-45.3 хувь байснаас 8.4-26.4 хүртэл болж буурсан бөгөөд 2008 оны байдлаар жилд гарах үр ашиг нь дундажаар 11.3 сая ам.доллар болж хэрэглэгчид чанартай эрчим хүчээр хангагдаж байгаагаар эрчим хүчний төслийн гол үр дүнг дүгнэж болох юм.

Дэлхийн банкнаас шинээр авах 12 сая ам.долларын хөнгөлөлттэй зээлийн хөрөнгөөр эрчим хүчний төслийг үргэлжлүүлэн хэрэгжүүлэх бөгөөд эрчим хүчний төслийн нэмэлт, санхүүжилтийн төслийн хүрээнд Улаанбаатар хотын өсөн нэмэгдэж буй цахилгааны хэрэгцээг хангахын тулд хэт ачаалагдсан дэд станцуудыг шинэчлэх, өргөтгөх, кабель шугамуудыг солих ажлууд хийгдэх юм. 

Төслийг хэрэгжүүлэгч байгууллага нь Эрдэс баялаг, эрчим хүчний яам, төслийг ашиглагч байгууллага нь Улаанбаатар хотын цахилгаан түгээх сүлжээ ХК байх юм. Улаанбаатар хотын цахилгаан түгээх сүлжээ ХК-ны ашиглаж байгаа үндсэн хөрөнгө болох шугам сүлжээ нь ашиглалтын хугацаа дууссан, цаашид дахин үйлдвэрлэхээ больсон, засвар үйлчилгээ хийхэд шаардлагатай сэлбэг материал олдохгүй, хуучирч муудсан тоног төхөөрөмж, кабель шугамтай байгаа юм. Ялангуяа хотын төв хэсэгт 30-40 жил ашиглагдсан, хуучнаар ЗХУ-д 1956 оноос хойш үйлдвэрлэгдсэн тоноглолууд байгаа юм. Өнөөгийн байдлаар хотын төвийн цахилгааны хэрэглээ өсч, тэжээлийн гол кабелиуд ачааллаа даахаа больсон, дэд станцуудын цахилгаан ачаалал эрс нэмэгдэж, цахилгаан эрчим хүчээр хангаж байгаа шугам, трансформаторт ачаалал нэмэгдэх боломжгүй байгаа.

Хэрэглэгчийн өсөн нэмэгдэж байгаа хэрэгцээг хангах, найдвартай ажиллагааг сайжруулах зорилгоор төлөвлөгдсөн ажлуудын дотроос нэн тэргүүнд хийх ажлуудыг сонгон авч өсөн нэмэгдэх ачааллын хугацааг харгалзан Улаанбаатар цахилгаан түгээх сүлжээ ХК-ны зүгээс дангаараа эх үүсвэр гаргах боломжгүй, нэгэнт бий болсон шугам сүлжээг ашиглан өргөтгөл хийх ажлуудыг сонгон авсан болно.

Зээлийн 12 сая ам.долларын хөрөнгийг 2049 он хүртэл 40 жилийн хугацаанд Дэлхийн банкинд буцаан төлөх бөгөөд 2009-2019 оныг хүртэлх 10 жилийн хугацаанд зээлийн үндсэн төлбөрөөс чөлөөлөгдөнө. Зээлийн ашиглаад буцаан төлөгдөөгүй байгаа үндсэн өрийн үлдэгдэл 0.75 хувийн хүү, зээлийн ашиглагдаагүй үлдэгдэлд 0.5 хувийн хүүг 2 удаа тус тус төлөх юм. 

Дэлхийн банкны хөнгөлөлттэй зээлийн хөрөнгөөр хэрэгжүүлэх эрчим хүчний төслийн нэмэлт санхүүжилтийн төслийн санхүүжилтийн хэлэлцээрийг соёрхон баталж өгөхийг хүсье. Анхаарал тавьсан явдалд баярлалаа.

Д.Дэмбэрэл:-Баярцогт сайдад баярлалаа. Хууль санаачлагчийн илтгэлээс асуух асуулттай гишүүн байна уу? Баделхан гишүүн асуултаа асууя.

Х.Баделхан:-Энэ төслийг дэмжиж байгаа юм. Баруун аймгуудад хэрэгжээд нэлээн сайн үр дүн өгсөн, үр ашгаа өгсөн ийм төсөл байгаа. Тийм учраас энэ төслийг үргэлжлүүлээд сая заасан газруудад ер нь маш шуурхай хурдан хэрэгжүүлэх нь зүйтэй гэсэн ийм саналтай байна.

Энэ төсөл соёрхон батлагдсаны дараа тендер яаж зарлах вэ, ямар компаниудаар хийлгэх вэ, ер нь манай монголын дотоодын компаниудаар энийг маш хурдан, шуурхай хийлгэх нь зүйтэй байна гэсэн ийм саналтай байгаа. 

Асуулт бол дотоодын компаниудыг дэмжиж бүрэн хийлгэх тийм боломж байна уу?

Д.Дэмбэрэл:-Баярцогт сайд хариулъя.

С.Баярцогт:-Төсөл хэрэгжүүлэгч байгууллагаас асуух хэрэгтэй. Дотоодынхоо компаниудаар гүйцэтгэлээ хийлгэх үү, тэрнийг яах вэ гэдэг асуудал ярьж байна шүү дээ. Гүйцэтгэлээ.

Д.Дэмбэрэл:-Чуулганы хуралдаанд Зоригт сайд энэ асуудалтай холбогдуулаад Хүрэнбаатар-Сангийн яамны зээл бодлогын хамтын ажиллагааны газрын дарга, Ганбаатар-Эрчим хүчний төсөл хэрэгжүүлэх нэгжийн төслийн зохицуулагч, Саранжав-Улаанбаатарын цахилгаан түгээх сүлжээ ХХК-ны гүйцэтгэх захирал оролцож байна. 

Б.Ганбаатар:-/Төслийн удирдагч/ Төсөл хэрэгжих болоод тендерийн бичиг баримтыг ерөнхийдөө Дэлхийн банкны зааврын дагуу бэлдэнэ. Энийг Дэлхийн банкны гишүүн бүх орон оролцох эрхтэй. Энэ дээр бид нар дотоодын давуу эрх гэдгийг тавьж өгдөг. Гэхдээ эрчим хүчний тоноглол дээр дотоодын давуу эрх бол ер нь манай компаниуд өөрсдөө тоноглол үйлдвэрлэдэггүй болохоор бараг авч чаддаггүй. Тэрэн дээр 7.5 хувь нь байдаг. Яг угсралтын ажил дээр бол тэр тендерт шалгарсан компани дотоодоос орон нутгийн угсралтын компани авч ажиллах боломжтой. 

Д.Дэмбэрэл:-Су.Батболд гишүүн асуултаа тавья

Су.Батболд:-Эрчим хүчний салбар бол ерөөсөө манай улс зах зээлд шилжсэнээс хойш хамгийн их зээл авч байгаа салбар шүү дээ. Ноднин уржнангаас хойш, уг нь зээл нь шингээд эрчим хүчний найдвартай үйл ажиллагаа нь дээшилсэн юм болов уу гэж бодсон. Одоо дахиад буцаад эрчим хүч тасрах, таслах, хэдэн цагаар гэрэлгүй байх, аваарь осол гарах явдал бол дахиад түгээмэл болчихоод байгаа байхгүй юу. Энэ их мөнгө. Магадгүй би Монгол Улсын гаднаас авсан зээл буцааж төлөх энэ өрийн ихээхэн хэсгийг эрчим хүчний салбар авсан байгаа байхгүй юу. Ерөнхийдөө УИХ дээр ч юмуу энийг хэлэлцэхэд за яахав харанхуй болчихгүй юмсан, хөлдчихгүй юмсан гэсэн үүднээс энийг нь орж ирсэн зээл болгоныг өгөөд яваад байдаг. Найдвартай юм хэр зэрэг байгаа юм бол. Би бодохдоо Жасрай гуайн Засгийн газрын үеийнх шиг бараг тог тасардаг болчихсон байна шүү дээ. Өвөл ч ялгаа байхгүй, зун ч ялгаа байхгүй, байнга л тасарчихсан. Энэнд найдвартай байдал хэр зэрэг байгаа юм бэ? би Эрчим хүчний сайдаас асуумаар байна.

Би гайхаад байгаа юм, улам л сайн болох байтал дахиад аваарь гардаг. Энийг бодвол тэд нарыгаа сайжруулах гэж авч байгаа байх л даа. Би Сангийн сайдаас бид нарын өр зээл, бид нар олон удаа ярьдаг л даа, ямар хэмжээнд хүрчихсэн бэ? үндэсний аюулгүй байдалд заналхийлэх хэмжээнд хүрчихсэн болов уу гэж би санаа зовоод байдаг л даа. Товчхон тоо байвал хэлж өгөөч.

Манай Сангийн яамны чиглэлээр бас их зээл авах юм, гаалийг янзална гээд жил болгон баахан зээл орж ирдэг, гааль нь яасан ч шинэчлэгдэж бардаггүй гааль байдаг юм. Сангийн яам өөрөө зээл тусламжаа мэддэг болохоор аваад байдаг. Эрчим хүчний салбар гээд бас ханаж цаддаггүй зээл авдаг газар байна. Би гайхаад байгаа юм. Бид нар харанхуй болчихгүйн тулд өгөөд яваад байдаг. Иймэрхүү юмнуудыг яамаар юм бэ? энэ алдагдлыг бууруулна гээд  20, 30 жил ярьж байгаа байхгүй юу. Сүлжээний алдагдлыг бууруулна гээд. Сүлжээнүүд чинь өөрөө хувьчлагдчихсан гэж бодоод байгаа юм. Яасан ч алдагдал нь буурдаггүй, өчнөөн арван жил, 20, 30 жил алдагдал нь буурахгүй яваад байдаг ийм юм байдаг юм. Орлого бүрдүүлэлтийг сайжруулна гээд байгаа. Одоо болтол нөгөө мөнгөө хурааж чадахгүй, заавал ч үгүй Дэлхийн банкнаас мөнгө авч байж цахилгаан хэрэглэсэн хүний мөнгийг хурааж авдаг болох юмуу хаашаа юм бэ? иймэрхүү юмнууд байх юм.

Сүүлдээ энэ зээл тусламжийг бараг Их Хурал дээр ярихаа больчихож дээ, орж ирэнгүүт нь пад гээд л манай Их Хурал тийм өгөөмөр болчихсон юмуу, тэгсхийгээд л батлаад явчихдаг болчихсон ийм л байдал ажиглагдаад байх юм, яах вэ, энийг? Энэ дээр хариулт өгөөчээ гэж хүсч байна.

Д.Дэмбэрэл:-Зоригт сайд

Даш.Зоригт:-Яг энэ тог тасарч байгаа аваарь ослын өнөөдрийн статистик тоог Саранжав дарга хэлээрэй. Ер нь хэдий бид нар ихээхэн хэмжээний зээл тусламж аваад энэ салбарт бас хөрөнгө оруулж байгаа ч гэсэн орж байгаа хөрөнгө нь өөрөө хангалтгүй байгаа юм. Нэг жишээ хэлэхэд л Улаанбаатар хотын 35-ын шугамын 750 км өөрөө 90 оноос өмнө баригдсан. Үүнээс 140 км нь 70 оноос өмнө баригдсан. Өөрөөр хэлбэл, 40-өөс илүү насжилттай ийм шугам байгаа юм. Тэгэхэд 90 оноос хойш 32-хон км 35-ын шугам Улаанбаатар хотод баригдсан байгаа. Тийм учраас бид нар энэ эрчим хүчний салбарын өнөөгийн хөрөнгө оруулалтын хэрэгцээ, шаардлага тэр нь шинэ хөрөнгө оруулалт гэхээсээ илүү одоо байгаа юмаа засаж, шинэчлэх хөрөнгө оруулалтын хэрэгцээг 250 гаруй тэрбум төгрөг гэж тооцоолсон юм. Дамжуулах, түгээх шугам дээрээ, тэгээд дээр нь эх үүсвэр талдаа.

Одоо энэ 200 гаруй тэрбум төгрөгнөөсөө 60 гаруй орчим тэрбум төгрөгийн хөрөнгө оруулалт нь хийгдээд байгаа юм. Тэгэхээр нийт хөрөнгийн хэрэгцээ бол байгаа. Яагаад энэ хөрөнгө хийгдэж чадахгүй байгаа гэхээр шууд тарифтай холбоотой. Сүүлийн 2000 оноос хойшхи 8 жилд эрчим хүчний тухай хууль батлагдсанаас хойш эрчим хүчний зохицуулах газар байгуулагдаад явснаас хойшхи байдлыг харах юм бол эрчим хүчний тариф 4-хөн удаа 5 хувиар цөөхөн хөдлөөд, 2008, 2009 онд дорвитой хөдөлгөөн гарсан юм. Энэ хөрөнгө оруулалтаа, энэ тарифаасаа болоод компаниуд маань өөрсдөө хөрөнгө оруулалтаа ерөөсөө хийж чадахгүй байгаа юм. Мэдээжийн хэрэг компаниудын эдийн засгийн үр ашгийг нь сайжруулах талаар, удирдлагын менежментийг сайжруулах талаар энэ үйл ажиллагааг илүү үр ашигтай болгох талаар бид нар ажиллаж байгаа.

Тэгэхдээ тариф нь орж ирж байгаа хөрөнгө оруулалт нь нэгэнт хангалтгүй байгаа учраас би сая нэг тоо хэллээ. Наанадаж гэхэд Улаанбаатар хотын 35-ын шугамын 850 км нь 30-аас насжилттай, 90 оноос хойш дөнгөж 32-хон км шугам ашиглалтанд орсон байгаа юм. Хөрөнгө мөнгө л дутаж байгаа гэсэн үг л дээ.

Д.Дэмбэрэл:-Баярцогт сайд

С.Баярцогт:-2010 оны яг өнөөгийн байдлаар манай гадаад зээлийн хэмжээ 2.8 их наяд байгаа. 2010 оны тоогоор дотоодын нийт бүтээгдэхүүний 7 их наяд байгаа, нэрлэсэн дүнгээр 40.1 хувьтай тэнцэх хэмжээний өртэй. Өнөөгийн үнэ цэнээр 27.5 хувьтай тэнцэхээр байгаа юм. Олон улсын байгууллага буюу Олон улсын валютын сангаас гаргасан аргачлалын дагуу өнөөгийн нэрлэсэн, өнөөгийн үнэ цэнээр 40 хувьд хүрэх юм бол энэ сэрэмжлүүлэх шатандаа хүрнэ гэсэн. Тэгэхээр манайх бол 27.5 хувьтай байгаа нь нийт зээлийн ачааллынхаа хувьд сэрэмжлүүлэх хэмжээнээсээ их доогуур байгаа гэдгийг хэлмээр байна.

Хоёрдугаар асуудлын хувьд бол бүх зээл бол зээл тусламжийн хуулийн дагуу УИХ-аар эхлээд зөвшилцөж 3 байнгын хороогоор орж байгаа, тэрнийхээ дараагаар соёрхон батлуулах 2 үе шаттайгаар хэлэлцүүлэг явагдаж байгаа. Харин ч Байнгын хороон дээр гишүүд ярихдаа хөнгөлөлттэй зээл тусламжийг олон удаа оруулж ирж хэлэлцэх шаардлага байхгүй. Наадах чинь дэндүү их цаг алдсан зүйл болж байна гэж харин хэлээд байгаа. Тийм болохоор УИХ-аар орохгүйгээр авч байгаа зээл гэсэн ойлголт, зээл болон тусламж гэсэн ойлголт байхгүй. Бүгд УИХ-аар орж хэлэлцэгдэж байгаа гэдгийг хэлэх гэсэн юм.

Д.Дэмбэрэл:-27-хон хувьтай байгаа гэж санаа амарч болохгүй шүү. Бага шиг л авч байя. Батболд гишүүн нэмээд асууя.

Су.Батболд:-Зээл тусламжтай холбоотой зүйл Зоригт сайдаас тодруулмаар байна. Нүүрснийхээ үнийг чөлөөлөөд энэ эрчим хүчний салбарыг зах зээлийнх нь юманд оруулчихвал яасан юм бэ? хичнээн Засгийн газар дамжаад нүүрсний үнийг, би боддог байхгүй юу. 100-хан км газрын цаанаас дөнгөж хөрс хуулаад л нүүрс ачаад л Улаанбаатар авчраад, тэгээд бид нар цахилгаан эрчим хүч үйлдвэрлэж байгаа байхгүй юу. Гэтэл энэ асуудлыг би за яахав дээ түлшний үнэ байдаг байх. Нэг их проблем болоод гадна, дотноос хамаараад байх юм байхгүй шүү дээ. Яахав дээ нүүрс нь хөөрхий амьтан Монголд байж байгаа байхгүй юу, ил байж байгаа байхгүй юу. Энийг манай Засгийн газар, Эрчим хүчний яам юу гэж үзэж байгаа юм бэ, нүүрсний үнийг чөлөөлөх.

Ер нь хүмүүсийг хэрэглэсэн юмаа төлдөг болгож сургах хэрэгтэй шүү дээ. Тэгэхгүй ингээд байгаад байх юм бол энэ эрчим хүч гэдэг юмыг чинь үнэгүй юм байна гээд. Ялангуяа сүүлд манай баруун аймгийнхан, сүүлд цахилгаанд холбогдож байгаа энэ аймгууд эрчим хүч хэрэглэж, үнэ төлж сураагүй, дандаа.../минут дуусч микрофон хаагдав/

Даш.Зоригт:-Эрчим хүчний асуудлаар УИХ-ын тодорхой гишүүдийн өргөн барьсан тогтоолын төслийг Засгийн газар хүлээж авсан байгаа. Саналаа өгнө. Тэр тогтоолын төсөл дотор бол ялангуяа УИХ-аас эрчим хүчний үнэ тарифын асуудлаар бодлогоо гаргаж өгч Засгийн газарт чиглэл өгч байгаа. Яг таны хэлж байгаа чиглэлээр чиглэл өгч байгаа. Эрчим  хүчний үнийг аль болох зах зээлийнх нь горимд нь ойртуул гэсэн. Зах зээлийн горимоор нь явуул гэсэн. Яг тоо хэлэхэд өнөөдөр байгаа эрчим хүчний тарифаасаа  зах зээлийн горимд нь бүрэн шилжүүлнэ гэх юм бол дахиад 40 орчим хувиар нэмэгдүүлэх ёстой юм. Эрчим хүчний үнэ өөрөө 40 хувиар нэмэгдэж байж, яг зах зээлийн горим дээрээ очно. Нүүрсний үнэ Багануурын уурхайн үнэ гэхэд 18500-г 22000 төгрөг болж байж зах зээлийнхээ горимд орох юм байгаа юм.

Тэгэхээр бид нар энэ ажлыг нэгэнт дахиад хэлье, 2002 оноос хойш 4 удаа 5-хан хувиар, цөөхөн хувиар л өсгөөд яваад байсан. Тэр нь ямар ч зах зээлийн горимд шилжих бололцоо гараагүй байсан. 2008 онд нэг удаа 30 хувиар нэмсэн. 2009 онд нэг удаа 15 хувиар нэмсэн. Нэлээн дорвитой нэмэлтүүд болоод байгаа. Тийм учраас аль болох түргэн 13 он гэхэд зах зээлийнх нь горимд оруулна гэсэн үе  шаттайгаар хийхгүй бол шууд маргааш бас хийчихэж болохгүй байна л даа. 13 он гэсэн ийм зорилт тавьж ажиллаж байгаа. Тэр хугацаанд нь УИХ-аас энэ салбарт хэрэглэгчид ирж байгаа дарамтыг багасгах үүднээс тодорхой хэмжээний татаасыг жил болгон 2013 он хүртэл батлуулах ийм саналыг Сангийн яамандаа өгч байгаа бид нар.

Д.Дэмбэрэл:-Цэнгэл гишүүн асуултаа тавья.

Ц.Цэнгэл:-Эрчим хүчний салбар бол суурь салбар л даа, улс орны. Энэ дээр 250 гаруй тэрбум төгрөгний зээл авсан байгаа. Энийг төр өнөөдөр буруутай байгаа. Ер нь үнэ тарифыг нь бариад ингээд энэ зээлээр бол зөвхөн станцуудын шинэчлэл хийсэн, одоо бол дамжуулах  төвийн сүлжээнүүд бол үнэхээрийн насжилт нь дээд тал нь 70-аад жил, 60 хэдэн жил болчихсон ийм байгаа. Ийм учраас энийг өөрчлөх шаардлагатай. Энэ хэд хэдэн Дэлхийн банкны төсөл бол амжилттай хэрэгжсэн. Ялангуяа аймгууд дээр. Энэ нь үр дүнгээ өгч байгаа. Энэ дээр нэг л юм байгаа юм. УИХ-аас хувьчлах жагсаалтанд энэ түгээх сүлжээ орчихсон л доо. Хувьчлах жагсаалтанд орчихсон энэ түгээх сүлжээнд 12 сая долларын хөрөнгө оруулалт хийж байна. Энэ их зүйтэй асуудал юм. Уг нь хувьчлахдаа бид нар сайн юмаа хувьчлах ёстой, найдвартай юм хувьчлах ёстой. Энэ утгаараа их зөв алхам болж байна гэж үзэж байгаа. Тэгээд энэ Дэлхийн банк чинь яг энэ хувьчлахтай холбогдуулаад хэрэв энэ хувьчлах юм бол энэ зээлээ зогсооно гэсэн тийм асуудал яригдсан уу? тийм юм байх юмуу, үгүй юмуу, нэгдүгээрт.

Хоёрдугаарт, хэдийгээр энэ зээл хэрэгжиж байх үед Их Хурлын болоод төлөвлөгөөнд орсны дагуу 2010 оноос эхлээд хувьчлах юмуу. Төрийн өмчийн хороо юу гэж үзэж байгаа юм. Эрдэс баялаг, эрчим хүчний яам юу гэж бодож байгаа юм, энэ дараа нь нэг тийм өө энэ банкны зээлтэй юм байна,  40 жилээр хойшлогдоно гэх юмуу, эсвэл хувьчлахдаа энэ зээлийн асуудлыг нь яаж шийдэх гэж явж байгаа юм бэ гэдэг ийм асуулт байх юм.

Ер нь эрчим хүчний дамжуулах ч тэр, түгээх ч тэр насжилтын хувьд үнэхээр зайлшгүй шаардлагатай болчихоод байгаа юм. Ялангуяа өсөн нэмэгдэж байгаа хэрэгцээ чинь Улаанбаатар чинь баруун аймгуудаас ирж байгаа айл өрхийн чинь эрчим хүчээр хангахын тулд тэр шугамыг тавихад мэдээж шинээр шугам  шонгий нь барьж байгаа боловч трансформаторын хүчин чадлууд нь үнэхээр хүрэлцэхээ байгаад байгаа шүү дээ. Энэн дээр уг нь төр мэдээж хөрөнгө оруулалтаа хийгээд явах нь зүйтэй юм. 

Харин 12 сая долларын хөрөнгө оруулалтын жагсаалт энэ дээр их бүдэг бадаг байгаа юм. 49 он хүртэл 40 жилийн хугацаатай, жилд 2 удаа төлөх юм байна, 10 жилийн хугацаанд. Ер нь бол ийм зээлүүдийг бид нар ийм хөнгөлөлттэй зээлийг авч дэд бүтцийн болоод суурь салбарт хэрэгжүүлэх нь зүйтэй алхам гэж бодож байгаа. Энүүгээр бид нар яг ний нуугүй ярихад заавал Сангийн яам гээд Их Хурлаар оруулаад байх шаардлагагүй ийм зээлүүдийг уг нь дор дор нь хугацаа алдалгүйгээр шийдэж байвал яасан юм бэ? энэ хоёр асуудал байгаа юм.

 Ер нь зээлтэй нь хувьчлаад хувьчилсан компани нь 40 жилийнхээ хугацааг аваад явах ийм бололцоог хангах юмуу, энэ ямар гэрээ хэлэлцээрээр яаж шийдье гэж бодож байгаа юм бэ?

Д.Дэмбэрэл:-Баярцогт сайд хариулъя, тэгээд нэмж хариулъя.

С.Баярцогт:-Энэ зээлийг нь Монгол Улсын Засгийн газар авч байгаа учраас аваад дамжуулан зээлдүүлж байгаа объект нь хувьчлах, хувьчлахгүй  асуудал бол тухайн улсын өөрийнх нь бие даасан асуудал байгаа. Тэгэхээр зээлийн гэрээний нөхцөл дотор энэ асуудал байхгүй. Хувьчлалынх нь бодлогын талаар Зоригт сайд холбогдох хүмүүс нь хариу хэлэх байх.

Хоёрдугаар асуудлын  хувьд, ер нь энэ зээл тусламжийн асуудлыг, тэр тусмаа хөнгөлөлттэй зээл, тусламжийн асуудлыг ярихад манай хэлэлцүүлэг үнэхээр удаж байна. Яагаад гэвэл 3 байнгын хороогоор орж байж, гарын үсэг зөвшөөрөл авна. Гарын үсэг зөвшөөрлөө аваад нөгөө талтайгаа хэлэлцэгдээд ингээд удсаар байтал зээл бол үндсэндээ эхэлж ярьж хэлэлцсэнээсээ хойш 2, 3 жил болчихоод байгаа юм. Ажил маш хүндрэлтэй. Тийм учраас хөнгөлөлттэй зээлийн процедурыг болон хэмжээнээсээ шалтгаалан Засгийн газарт эрх олгоод хэмжээнээсээ шалтгаалаад УИХ дээр хэлэлцэгдэх процедуруудыг нь хөнгөлөх  ийм хуулийг бид нар намрын чуулганаар хэлэлцүүлж өргөн бариулна.

Д.Дэмбэрэл:-Зоригт сайд

Даш.Зоригт:-2012 он хүртэлх хувьчлалын хөтөлбөрт түгээх сүлжээ орчихсон байгаа. Тийм учраас бид нар түгээх сүлжээний хувьчлалын асуудлаар төрийн өмчийн хороотой ажиллана. Ажил хийгдэх объектууд нь 2010 ондоо багтаж мэдээжийн хэрэг хувьчлагдахгүй. Яагаад гэвэл дэлхийн банкны төсөл нь ороод ажил явагдах учраас. 2012 он хүртэл бид нар энэ асуудлыг цэгцлээд УИХ-аас баталсан дүрэм, журмынх нь, үзэл баримтлалын дагуу ажлыг нь явуулна гэж бодож байгаа.

Тэгэхдээ ганцхан энэ түгээх биш, УИХ-аас баталсан жишээлбэл, ТЭЦ-3 гээд концессийн  хуулийн хүрээнд үндэсний хөрөнгө оруулагчид хувьчилна гэсэн ийм хэд хэдэн объектууд байгаа. Энэ дээр ч гэсэн жишээлбэл, Дэлхийн банкны, бусад гадаад орнуудын зээл байгаа. Яахав гэдэг асуудлыг бас нэлээн сайтар ярьж байж шаардлагатай бол УИХ-ын Эдийн засгийн байнгын хороо, бусад хороонууд дээр танилцуулж байж явах байхаа, тэгэхгүй бол асуудал өөрөө бас нэлээн тийм маргаантай. Тарифыг нь өөрөө зохих хэмжээнд нь баталж өгөөгүй учраас цаашид батлах асуудал нь өөрөө тодорхой бус байгаа учраас хувьчлах хүн маань заавал асуудал тавина л даа. Хэдий хэмжээний тарифаар би яаж ажиллах юм бэ, тэгж байж энэ өрийг чинь яаж төлөх юм бэ гэдэг асуудал заавал тавигдана. Энэ асуудлыг ч тодорхой болгож байж бид нар асуудлыг шийднэ.

Д.Дэмбэрэл:-Дамба-Очир гишүүн асуултаа тавья.

Д.Дамба-Очир:-Би яг Цэнгэл гишүүн шиг асуулт тавих гээд байна. Гэхдээ нэлээн тодруулъя. УИХ-аас гаргасан шийдвэрийг өмч хувьчлалыг жагсаалтан дотор түгээх сүлжээнүүдийг хувьчилна гээд оруулчихсан байхад нь Засгийн газраас санаатай, санаагүй нь мэдэгдэхгүй ингэж зээл авна гэж оруулж ирж байгаа нь зөв юмуу, буруу юмуу? Би яг хэлэх гээд байна. Сангийн сайд нь хариулаарай. Энд УИХ-аас тогтоол баталж өгөөд байхад, Засгийн газрынх нь тогтоол бас гарчихсан юм байна лээ. Энэ хэдэн түгээх сүлжээнүүдийг хувьчилна гээд. Ингэчихсэн байхад нь заавал зээл олгох гэж төрөөс нөгөөдөхийг нь баталгаа гаргаж өгөх гэж ингэж зүтгүүлээд байдаг нь ямар учиртай юм бэ?

Би энэнтэй холбоотойгоор дахиад асуумаар байна. Төрийн өмчийн хорооны хүмүүс байна уу, үгүй юу? 2010, 2011 онд төр түгээх сүлжээг  хувьчлахгүй гэж ойлгох уу? яг энэнтэй холбоотой. Хувьчлах юмуу, үгүй юмуу? Би ингэж оруулж ирж байгааг нь зөрчилдөж байна, буруу байна гэж хэлэх гэж байна. ТЭЦ-3-ын асуудлыг сая ярьж байна, Эрдэнэтийн дулааны станцын асуудал яригдаж байгаа, эрчим хүчний хувьчлалын асуудлыг хийхгүй бол болохгүй байгаа шүү дээ, үнийг нь чөлөөлж чадахгүй байгаад байгаа юм. Яг зах зээлийнх нь журмаар явж чадахгүй байгаад байгаа юм. Ийм учраас энэ зээл олголтоо зогсоогоочээ гэж би хэлэх гээд байна. Энэ дээр зарчмын зөрүүтэй гээд санал гаргах хэрэгтэй. Энэ саналыг нь Засгийн газраас оруулж ирсэн энэ саналыг буцаа гэж хэлэх гээд байна, миний санаа бол. Буцаагаад татаад аваачээ гэж хэлэх гэж байна.  Яагаад гэвэл түгээх сүлжээнүүд би дахиад хэлье, 2012 он хүртэл саяхан баталсан УИХ-ын өмч хувьчлах жагсаалтан дотор энэ түгээх сүлжээнүүд чинь бүгд орчихсон байгаа шүү дээ. Эсвэл бид нар мөнгийг нь оруулж өгөөд, бүгдийг нь сайхан янзалж өгөөд өгөх гэж байгаа юмуу, эсвэл тэрнийг нь улам үнэтэй болгох гэж байгаа юмуу, түгээх сүлжээнүүдийг нь.

Тийм учраас энэ дээр яг тодорхой хариу өгөөчээ гэж хэлэх гэж байна. Тэрнээс биш би өнөөдөр түгээх сүлжээ хүнд байгаа, түгээх сүлжээний асуудал маш хэцүү байна, мөнгөө цуглуулж чадахгүй байгаа, тэрэнд нь байж байгаа трансформатор ч гэдэг юмуу, тоолуур тавина гэсэн асуудал би ярихгүй байна. Би өнөөдөр зарчмын юм асууж байна. УИХ дээр тогтоол гаргаад өгсөн байхад нь яагаад Засгийн газраас өнөөдөр тэр хувьчлах жагсаалтанд орчихсон байгаа аж ахуйн нэгжүүд дээр зээл олгоно гэж оруулж ирж байгаа юм бэ? энийгээ тайлбарлаж өгөөч, энийгээ татаад аваач гэж би хэлэх гэж байна.

Д.Дэмбэрэл:-Баярцогт сайд, тэгээд Зоригт сайд бас нэмье. Сайдууд бодлогын асуудалдаа маш тодорхой хариулт өгье.

С.Баярцогт:-Энэ зээл бол нэмэлт зээлийн хэлэлцээр байгаа. Энэ үйл ажиллагаа нь... эрчим хүчний төслийн зээл бол 2001 оноос эхэлж хэрэгжсэн ийм зээл байгаа. Тэгээд энэ бол 9 аймаг, Улаанбаатар хотод хэрэгжсэн. Тэгээд үе шаттай хэрэгжиж явж байгаад энэ 12 сар дуусч байгаа. Тэгээд өнгөрсөн онд буюу 2009 оны 12 сарын 16-ны өдөр холбогдох гурван байнгын хороогоор ороод энэ зээлийг авах нь зөв үү, буруу юу гэж яриад энэ зээлийг авах нь зөв юм байна, тэгээд Засгийн газрыг төлөөлж гарын үсэг зур гээд шийдвэрээ өгчихсөн. Тэгээд бүх процедур нь явсаар байгаад 6 сарын дараа соёрхон батлахаар орж ирж байгаа ийм л процесс явж байгаа.

Яг бодлогын хувьд энийг хувьчлах байсан, хувьчлахдаа яаж хувьчлах юм бэ гэдэг асуудлын талаар Эрдэс баялаг, эрчим хүчний яамныхан хариулах байх.

Д.Дэмбэрэл:-Зоригт сайд
Даш.Зоригт:-Баярцогт сайд сая хэллээ. УИХ-аас хувьчлалын үзэл баримтлал батлагдахаас өмнө энэ төсөл дээр эхлээд яриа хэлэлцээр хийх эрхийг нь өгөөд, дараа нь гарын үсэг зурах эрхийг нь өгөөд явчихсан байсан юм. Тэрний дараа энэ хувьчлах үзэл баримтлал батлагдсан юм. Нэгд.

Хоёрт, ер нь төсөл нь өөрөө нэлээн тийм хязгаарлагдмал л даа. Гишүүдэд тараасан байх гэж би бодож байна. Ерөөсөө 4 зам, ..., Хандгайт, Зүүн Сэлбэ, Их засаг гэсэн 35-ын дэд станцууд дээр ажил хийгдэнэ. Зайсан толгой гэсэн. Энэ газрууд дээр мэдээжийн хэрэг хувьчлал энэ ондоо явагдахгүй. Бусад газрууд дээр нь бид нар яаж явуулахыг нь шийднэ. Тэгэхдээ мэдээжийн хэрэг түрүүнд Баярцогт сайд хэллээ. Нэгэнт зээл нь өөрөө дамжуулан зээлдэх зээл учраас тэр компани нь өөрөө хувьчлагдаад аваад явахдаа эргэж бас төлөх бололцоотой гэж үзэж байгаа.

Д.Дэмбэрэл:-Дамба-Очир тодруулъя.

Д.Дамба-Очир:-6 сарын дараа яахав нөгөө энэ УИХ-аас тогтоол гарсан юм. Өмнө нь бол ерөөсөө Байнгын хороодуудаас гаргасан юм байгаа юм гэж энэ хариулт чинь буруу. Би дахиад хэлэх гэж байна. Удаан, төрийн хугацаанд их удаан хийж байгаа учраас өмнө гаргаад өгчихсөн байсан юм. Одоо нэгэнт л УИХ-аас наадахыг чинь хувьчилъя гэсэн л юм бол одоо мөнгө гаргах гэж байна гэдгийг чинь би ойлгохгүй байна. Би дахиад хэлэх гэж байна. Тийм учраас би их тодорхой хариулт авмаар байна. Эсвэл энийгээ хувьчлахгүй юмуу, эсвэл та нар хувьчлахгүй гэж мөнгө өгөх гээд байгаа юмуу, хувьчилна гээд мөнгөө татах гээд байгаа юмуу, энийгээ л хэлээд өгөөчээ гэж хэлэх гээд байна. Дахиад би хэлэх гэж байна. 

Зоригт сайдаас, энэ  2010, 2011 ондоо энэ нэг түгээх сүлжээнүүдийг хувьчлахаа больж байгаа юмуу? Надад их тодорхой хариулт өгөөдөхөөч гэж хэлэх гэж байна.

Д.Дэмбэрэл:-Баярцогт сайд

С.Баярцогт:-Дамба-Очир гишүүн ээ, аливаа зээл хоёр үе шаттай орж ирж байгаа юм, Их Хурал руу. Засгийн газар гарын үсэг зурахаасаа өмнө энэ зээлийг авах нь зөв үү, буруу юу гэдгээ УИХ-ын Төсвийн байнгын хороо, Эдийн засгийн байнгын хороо хоёроор ороод хоёулангийнх нь санал дүгнэлтийг аваад Аюулгүй байдал, гадаад бодлогын байнгын хороогоор ороод энэ бол 2009 оны 12-р сард шийдчихсэн ийм асуудал байгаа. Тэгээд нэгэнт  ингээд эрхээ авсны дараа хэлэлцээрээ хийгээд, тэгээд гарын үсгээ зурсны дараагаар одоо бол соёрхон батлах л асуудал нь яригдаж байгаа учраас энэ асуудлыг ярьж байгаа юм. Хэрвээ бодлогын  хувьд хоёр асуудал байгаа юм. Нэгдүгээрт, нэгэнт энэ зээл авагдаж байгаа учраас хувьчлахгүй байх асуудал тодорхой хугацаагаар нэг бол асуудлыг нь тавьж болно. Эсвэл тухайн объект хувьчлагдах юм бол тэр авсан газар нь энийг эргэн төлөх нөхцөлтэйгээр хувьчилж авах тийм хоёр л асуудал байгаа.

Асуудлын гол нь зээл тусламж хариуцсан байгууллагын хувьд бид нар УИХ-аар зөвшөөрөл авчихаад, тэгээд энэ процедур нь яваад гарын үсэг зурагдаад, одоо бол соёрхон батлуулах хэмжээндээ л орж ирж байгаа юм. Одоо энэ зээлээс буцах тухай асуудал байхгүй. Тийм учраас хэрвээ энэ зээлийг соёрхон батлахгүй гэвэл асуудал нь хойш нь тавигдана гэсэн үг.

Д.Дэмбэрэл:-Тлейхан гишүүн асуултаа тавья

А.Тлейхан:-Монгол Улсын эрчим хүчний салбарын санхүүгийн байдал хүнд гэдгийг бүгдээрээ мэдэж байгаа. Сая Су.Батболд гишүүн маш тодорхой хэллээ. Цаашид энэнээс гарах арга замын талаар УИХ-ын 11 гишүүнтэй ажлын хэсэг гарч тодорхой санал бэлдэж Их Хуралд тогтоолын төсөл өргөн барих гэж байгаа. Энэ асуудал 2013 оны түвшинд зах зээлийн харилцаанд бүрэн шилжих ёстой гэсэн байр суурьтай байгаа. Энэний хүрээнд Засгийн газраас гурван төрлийн асуудал шийдэх ёстой юм. Эрчим хүчний алдагдал бууруулах чиглэлээр 2001 оноос хойш 35 сая ам.долларын зээл авч техникийн шинэчлэл хийсэн байна, 9 аймаг, Улаанбаатар хотод. Маш их үр дүнтэй болсон. Тухайлбал, Дорнод аймагт 45 хувийн шугамын алдагдалтай байснаа одоо 8 болтол буурсан. Увс аймагт 51 хувийн шугамын алдагдал байснаа одоо 12 хувь болтол буурсан. Энэнээс илүү үр дүн гэж байхгүй. Нийт дүнгээрээ хэлэх юм бол энэ хугацаандаа зөвхөн алдагдал буурснаас 11 сая долларын үр ашиг гарсан байна. Энэнээс илүү үр ашиг хаана байх вэ, нөхдүүд ээ.

Тийм учраас энэ үр дүнтэй, манай монголын эдийн засагт нөлөө бүхий эдийн засгийн салбарт энэ зээлийг авахаас аргагүй. Дамба-Очир гишүүний хэлж байгаа санаа, болгоомжлол зөв л дөө. Тэгэхдээ энэ зээлээс татгалзах хэрэггүй гэж би бодож байна, хувьдаа. Яагаад гэвэл энэ зээл маш хөнгөлөлттэй зээл, 40 жилийн  хугацаатай, жилийн 0.75 хувийн хүүтэй. Бид эрчим хүчний салбарын шугам сүлжээг  хувьчилна. Хувьчилсан нөхцөлд ялгаа байхгүй монголын нэг компани авна. Ийм хөнгөлөлттэй зээл бидэнд олдохгүй. Тийм учраас энэ зээлийг аваад ашиглаж байх нь зөв. Энэ зээлийг аваад ашиглалаа гэж энэ салбарын хувьчлалд ямар нэгэн саад болохгүй. Тэртээ тэргүй хувьчлах явцдаа зээлтэйгээ хамт хувьчилдаг учраас энэ саад болохгүй гэж бодож байна. Тийм учраас энэ зээлийг авах нь зүйтэй. Энэ дээр гишүүд болгоомжлох гэдэг юмуу, алдчих болов уу гээд айгаад байх явдалгүй, үнэхээрийн үр дүнтэй зээл. Бүх авч байгаа зээл маань ийм байдагсан бол бид үнэхээрийн өнөөдөр зээл авахаас татгалзах юм байхгүй гэж ингэж үзэж байгаа юм.

Цаашдаа үлдсэн аймгуудыг бас техникийн шинэчлэл хийх ёстой, эрчим хүчээ шинэчлэх ёстой. Үлдэж байгаа 12 аймаг байна, 9 аймаг хийсэн юм байна, үлдэж байгаа аймгууд дээр ялгаа байхгүй ийм шинэчлэл хийх шаардлагатай байгаа. Тэр ч байтугай Монгол Улсын сүлжээнд холбогдсон 300 гаруй сумыг бүгдийг нь шинэчлэх шаардлагатай. Алдагдалгүй болох ёстой, дэлхийн түвшинд хүрэх ёстой. Тийм учраас Баярцогт сайдаас асуух гээд байгаа зүйл бол ийм хөнгөлөлттэй зээлийг хувьд шилжсэн ч гэсэн Засгийн газрын шугамаар олж ирж тэр хувьчлагдсан компаниудад, цаашдаа хувьчлагдах компаниудад олж өгөх боломж хэр байна? Монгол Улсын 330 сум, үлдэж байгаа 12 сумын, аймгийн төвийг бүгдийг нь техникийн шинэчлэл хийж, алдагдал гаргалгүй шилжүүлэх ёстой, ингэж байж манай эрчим хүчний салбар маань зах зээлийн харилцаанд шилжих ёстой гэж үздэг юм.

Тийм учраас тодруулж дахин хэлэхэд энэ үлдэж байгаа 12 аймаг, 300 гаруй сумын техникийн шинэчлэл хийхэд ийм хөнгөлөлттэй 40 жилийн хугацаатай, жилийн 0.75 хувийн хүүтэй зээлийг Засгийн газрын шугамаар олж ирж, хувьчилж авсан байгууллагууддаа олж өгөх боломж хэр байна вэ гэсэн саналыг хэлье. Дахин  гишүүдэд хэлэхэд энэнээс болгоомжлох явдалгүй. Тийм учраас энийг дэмжих нь зүйтэй гэсэн байр суурьтай байгааг илэрхийлье.

Д.Дэмбэрэл:-Баярцогт сайд

С.Баярцогт:-Сая Дамба-Очир гишүүн ирээд тодруулчихлаа. Би асуултыг нь жаахан буруу ойлгоод дутуу хариулаад байсан юм байна. Хувьчлах юм бол зээлтэй нь хувьчлах уу гэж асуугаад байсан юм байна. Хувьчлах юм бол зээлтэй нь хувьчилна. Тэр бол ойлгомжтой байсан учраас би хариулаагүй юм.

Тлейхан гишүүний асуултын хувьд ийм боломж байгаа. Бид нар нэлээн хэдэн газарт хөөцөлдөж байгаа. Энэнээс хөнгөлөлттэй зээл байгаа, хүүгүй зээл. Тэгэхээр улс орон болгон ингээд Дэлхийн банк, Олон улсын валютын сан, НҮБ-ын хүрээнд хүлээсэн үүрэгтэй. Тэгэхээр хөгжиж байгаа орнуудад болон шилжилт хийж байгаа орнуудад дэмжлэг үзүүлнэ гээд өөрсдөө амалчихсан байдаг. Тийм хэмжээний зээлүүдийг бид нар бодлогын  хувьд зөв тавьж чадах юм бол авах бололцоо нэлээн байгаа. Одоо бол Дархан, Сэлэнгийн түгээх сүлжээ гэдэг билүү, компани чинь. Тэр компани Даниас хүүгүй зээлийн асуудлыг ярьж байгаа. Засгийн газраас дэмжээд явуулчихсан. Ийм маягаар бололцоо нэлээн байгаа гэдгийг хэлмээр байна. Энэ бол дамжуулан зээлдүүлэх. Яг энэ зарчмаар орж ирнэ, ийм маягаар шийдэгдэнэ гэдгийг  хэлмээр байна.

Д.Дэмбэрэл:-Сэдванчиг гишүүн асуултаа тавья.

Ц.Сэдванчиг:-Энэ зээлийн хэлэлцээр аль хэдийнэ байгуулагдаад гарын үсэг зурагдаад эх үүсвэрийг нь аваад зарцуулсан юм шиг байна. Тэгэхээр мэдээж дэмжиж л таарах байх. Ерөнхий нэг зарчмын юм би бас асуумаар санагдаж байгаа юм л даа. 90-ээд оноос хойш гадаадын зээл тусламжийг эрчим хүчний салбар луу ихээхэн хэмжээгээр өгсөн байдаг юм, дамжуулан зээлдүүлж өгсөн байдаг. 2 тэрбум ам.долларын зээлээ гаднаас авч, үндсэндээ 50  хувийг нь энэ салбар луу өгсөн байдаг. Эргэж төлөгдсөн юм ерөөсөө байдаггүй юм. Татвар төлөгчид энэ зээлийг нь өмнөөс нь төлөөд явдаг. Энэ бол тийм л юм болох байх. Тэгэхээр энэ зээлийг буцааж төлөх тухайд жаахан тайлбар өгч болох уу, хэн энийг төлөх юм бол? энэ салбарыг жаахан үр дүнтэй ажиллуулаад, энэ салбараар төлүүлэх боломж байна уу, энийг тооцсон юм байна уу?

Манай энэ эрчим хүчний салбар үнэхээр тийм ядарсан, доройтсон салбар юмуу гэж бодохоор бас тийм биш юм шиг байгаа юм. Энэ салбарыг удаан жил, олон жил удирдаж байсан  хүмүүс, энэ салбарын газар, агентлаг, цахилгаан станц, уурхайн дарга нар гээд ер  нь монголд хамгийн тансаг хүмүүс байдаг юм шүү дээ. Тэгэхээр энэ зээл хаашаагаа орчихдог юм бол, энийг үр дүнтэй зарцуулж байгаа юм байна уу, үгүй юу гэсэн нэг ийм л зүйлийг тодруулмаар байх юм. Зээл аваад байдаг, энэ салбар луу оруулаад байдаг, тэгээд энийг нэг жаахан үр дүнтэй, өгөөжтэй гэдэг юмуу, үлдэхээр юм ерөөсөө хийхгүй байгаа юм л даа. Тухайлбал,  жаахан олигтойхон ажилласан бол энэ зээлээр баруун хоёр аймгийг эрчим хүчээр  хангачих эх үүсвэрийг нь барьчих боломж байсан л байх. Одоо асуудал болоод байгаа Могойн голын дулааны цахилгаан станцыг хэрүүл ам болгож ингэж ярьж байхаар 1 тэрбум ам.долларын зээл энэ салбар луу орсон байгаа шүү дээ. Энэ салбар луу. Энийг ашиглаад эх үүсвэр барьчих боломж байгаагүй юм болов уу. 

Ерөөсөө ямархуу үр дүнтэй зарцуулаад байгаа юм бол. Ерөөсөө ингээд яваад байх юм уу гэдэг асуудал байгаа юм. Зээл авдаг, энэ салбар луу өгдөг, эргэж төлөгддөггүй. Татвар төлөгч төлдөг. Тэгээд л ийм салбар л байгаад байдаг. Тэгэхээр ийм байдлаар яваад байх юмуу, үгүй юу, энэ салбарыг хариуцсан сайд, ажил хариуцсан хүмүүс хариулах боломж байна уу? 

Д.Дэмбэрэл:-Баярцогт сайд хариулъя, Зоригт сайд нэмье.

С.Баярцогт:-Энэ зээлийг буцааж төлөх үүрэг нь энэ зээлийг авч ашиглаж байгаа компани буюу Улаанбаатар түгээх сүлжээ компани дээр байгаа. Нэмэлт зээлийг нь Эрдэс баялаг, эрчим хүчний яамныхан хариулах байх.

Д.Дэмбэрэл:-Зоригт сайд

Даш.Зоригт:-Энэ мэдээжийн хэрэг танилцуулганд өгсөн байгаа. 6 газар 35-ын станцын шинэчлэлийг хийнэ. Дээрээс нь вакум тасалбаруудыг суурилуулна, кабелийн туршилтын лабораторийг хийнэ, кабел шугамын сүвлэгч механизмыг гаргана, программ хангамжийг сайжруулна гээд нэлээн тийм чанарын хувьд агуулгатай ажлууд хийгдэх юм байгаа юм. Өмнөх төслийн танилцуулгыг бас үр дүнгий нь та бүгдэд өгсөн. 50 хүртэл хувиар, зарим газраа түүнээс ч илүү хувиар шугамын алдагдал буурсан байгаа. Энэ төсөл хэрэгжсэнтэй холбогдуулаад манай түгээхийн үйл ажиллагааны эдийн засгийн үр ашиг нэлээн сайн нэмэгдэж, ялангуяа сая Батболд гишүүний яриад байгаа найдвартай, тасралтгүй үйл ажиллагааг хангахад энэ ач холбогдолтой болно.

Д.Дэмбэрэл:-Сэдванчиг гишүүн бас ерөнхий асуултууд тавьсан юм байна л даа. Гишүүд асуулт асууж,  хариулт авчихлаа. Одоо Байнгын хорооны санал, дүгнэлтийг сонсоё. Аюулгүй байдал, гадаад бодлогын байнгын хорооны санал, дүгнэлтийг Мөнх-Очир гишүүн танилцуулна. Мөнх-Очир гишүүнийг индэрт урьж байна.

Э.Мөнх-Очир:-УИХ-ын дарга, эрхэм гишүүд ээ,

2009 оны 11 дүгээр сарын 20-ны өдөр Аюулгүй байдал, гадаад бодлогын байнгын хороогоор урьдчилан зөвшилцсөн Монгол Улсын Засгийн газар, Олон улсын хөгжлийн ассоциаци хооронд байгуулсан “Эрчим хүчний төслийн нэмэлт санхүүжилт” төслийн Санхүүжилтийн хэлэлцээрийг соёрхон батлах тухай хуулийн төслийг Монгол Улсын Засгийн газраас 2010 оны  6 дугаар сарын 21-ний өдөр өргөн мэдүүлснийг Аюулгүй байдал, гадаад бодлогын Байнгын хороо 2010 оны 6 дугаар сарын 29-ний өдрийн хуралдаанаараа хэлэлцлээ.

Улсын Их Хурлын гишүүн Р.Гончигдорж, Ш.Сайхансамбуу нар үр дүнгийн статистик гаргах, урьд хэрэгжсэн зээлийн мэдээ тайланг танилцуулж байх, Улсын Их Хурлын гишүүн Р.Гончигдорж зээл авч байгаа салбарт хувьчлахтай холбоотой асуудал байгаа эсэхэд анхаарах, эрчим хүчний алдагдал хаана гарч байгааг нарийвчилж, бодлогоо зөв тодорхойлж, зээлийг ашиглах шаардлагатай  гэсэн санал гаргасан. 

Улсын Их Хурлын гишүүн Х.Наранхүү хөнгөлөлттэй нөхцөлөөр зээл авч байгааг дэмжиж, зээл олгох нөхцөлөө Сангийн яам зүй зохистой шийдэх нь зүйтэй гэсэн санал гаргасан болно.

Улсын Их Хурлын гишүүн Р.Амаржаргал нийт үнийн өсөлт 15-20 хувь болж байгаа нь эрчим хүч, дулааны үнийн өсөлттэй шууд холбоотой байгаа тул  зээл авч, төсөл хэрэгжүүлэх салбарынхан бодлогын чанартай асуудлуудаа судалж, мэдлэгтэй болж асуудлыг оруулж ирж байхад анхаарах, төсөл хэлэлцэхийг хойшлуулах санал гаргаж байсан болно.  

           Монгол Улсын Засгийн газар, Олон улсын хөгжлийн ассоциаци хооронд байгуулсан “Эрчим хүчний төслийн нэмэлт санхүүжилт” төслийн Санхүүжилтийн хэлэлцээрийг соёрхон батлах тухай хуулийн төслийг Байнгын хорооны хуралдаанд оролцсон гишүүдийн олонхийн саналаар УИХ-ын чуулганы нэгдсэн хуралдаанаар хэлэлцүүлэх нь зүйтэй гэж үзлээ.

Улсын Их Хурлын эрхэм гишүүд ээ,

Монгол Улсын Засгийн газар, Олон улсын хөгжлийн ассоциаци хооронд байгуулсан “Эрчим хүчний төслийн нэмэлт санхүүжилт” төслийн Санхүүжилтийн хэлэлцээрийг соёрхон батлах тухай хуулийн төслийг хэлэлцэх эсэх талаар Байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

Д.Дэмбэрэл:-Мөнх-Очир гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Гүндалай гишүүн.

Л.Гүндалай:-Могойн голын дулааны цахилгаан станц гээд хэл ам болоод яригдаад байгаа шүү дээ. Гаднын хөрөнгө оруулалтаар барина гээд гэрээ хийчихсэн байгаа. Энд нутгийн ард иргэд, олон хүмүүс энд эсрэг байр суурьтай байгаа шүү дээ. Гэтэл маш их хэмжээний зээлийг энэ салбарт аваад байдаг. Тэрбум гаруй долларын зээл авчихдаг. Тэгээд тэр зээлээрээ яагаад барьж болоогүй юм бэ? би ийм л юм асуумаар байна. Байнгын хорооноос.

Заавал яахаараа гаднын хөрөнгө оруулалтыг тэнд аваачиж тэнд юм барих гээд байгаа юм бэ? тэнд Могойн голын цахилгаан станцыг барихын эсрэг хүн байхгүй шүү дээ. Бүгд дэмжиж байгаа байх. Гэтэл энэ их олон зээл тусламж, янз бүрийн юмнуудыг л дандаа буруу өөр төрлийн юманд л ашиглаад байдаг. Ийм л юмыг би асуугаад байгаа юм. Нэг бол улсын төсвөөс нэг хэсгийг нь гаргаад, үгүй бол энэ авч байгаа зээлийнхээ тоо хэмжээг жаахан нэмээд ингээд барих бүрэн боломж байж л байна шүү дээ. Зээл олдохгүй биш, олдоно шүү дээ. Гэтэл ийм зээлийг ашиглахгүйгээр тэгээд Хөвсгөлд Монгол Улсын хойморт л гадаадын хөрөнгө оруулалтаар л юм барина гээд байх юм. Тэр гаднын нөхдүүд чинь тэнд өмчилнө шүү дээ, өмчлөөд, тэнд эзэмшээд, суурьшаад ингээд эхэлнэ шүү дээ. Ийм л зүйлийг би Байнгын хороо, хийх гээд байгаа зүтгээд байгаа Их Хурлын гишүүд нь иймэрхүү зээл тусламжийг ашиглахад яагаад болдоггүй юм бэ? тэрний оронд л шал өөр юм л бодоод хийгээд байгаа юм шиг санагдаад байх юм.

Д.Дэмбэрэл:-З.Энхболд дарга, Байнгын хорооны дарга.

З.Энхболд:-Могойн голын асуудал Байнгын хороон дээр яригдаагүй, яригдах ч үндэс байхгүй. Яагаад гэвэл энэ зээл Улаанбаатарын түгээх сүлжээнд авч байгаа юм. Гишүүдийн хооронд буруу ойлголт яваад байна. Хувьчлах гэж байгаа зээл авч болохгүй, эсвэл хувьчлалаа хойшлуул ч гэдэг юмуу, хувьчлал, зээл хоёр хоорондоо холбоогүй. Улаанбаатарын түгээх сүлжээнд Дэлхийн банкны түрүүчийн авсан 10 сая доллар байгаа. Зөвхөн энэ анхны удаагийн зээл биш, ер нь Улаанбаатарын түгээх сүлжээ 60 оноос хойш шинэчлэл хийгээгүй, хотын төв хэцүүдэж эхэлж байна. Салбар, дэд станцууд хэцүүдэж эхэлж байна, хуваарилах байгууламж бүр болохоо больж байна. Тасалдал ихэсч байгааг бүгдээрээ мэдэж байгаа. Энэ бол найдвартай ажиллагааг хангах зайлшгүй хэрэгтэй зээл. Хувьчилна, үгүй гэдэг бол дараагийн асуудал. Тэр бол Засгийн газрын мэдэх асуудал. Хувьчлагдсан байлаа ч гэсэн  хувьчилж авсан компани бол энэ зээлээ төлөх үүрэг нь үргэлжлэн хэрэгжинэ. Энэ зээлийнхээ хугацааг Сангийн яамтай дахин дамжуулах зээлийн гэрээ хийж явна. Тэгэхээр энэ нэг ялгаатай ойлголтуудаа хооронд нь ялгаж ойлгохгүй бол бөөн шамбааралдсан юм болчихвол болохгүй яваад байгаа юм.

Гүндалай гишүүний ярьсан юм, хэлэлцэж байгаа асуудал холбоогүй учраас хариулах боломжгүй гэж үзэж байна.

Д.Дэмбэрэл:-Гүндалай гишүүн тодруулъя

Л.Гүндалай:-Би энэ зээл тусламж аваад байх юмаа, тэгсэн мөртлөө Могойн голыг барих болохоор зээл тусламж олдохоо байчихдаг, хувийн хөрөнгөөр барья гээд, гадаадын хөрөнгөөр барья гээд байх юм. Би эрчим хүчинд орж ирж байгаа энэ мэтийн зээлийг яахаараа Могойн голд авъя гээд, эсвэл өөр зээлийг Могойн голд авъя гээд ярьж болоогүй юм бэ? тийм хувилбар байгаа шүү дээ. Нэг бол төсвийн хөрөнгө, нэг бол зээлээр, үгүй бол хоёулангаар нь хосолсон ийм маркаар Могойн голын станцыг барьчихаачээ гээд хэлээд байхад үгүй ээ, тэгэхгүй, заавал тэнд гадаадын 100 хувийн хөрөнгө оруулалт оруулна гээд хэдэн хүмүүс зүтгээд байгаа юм. Тэгэхээр Аюулгүй байдал, гадаад бодлогын байнгын хороо, холбогдох байнгын хороонууд нэгэнт л бид нар хүссэн юмандаа зээл авдаг шүү дээ, цаад газар нь танайх улс чинь баталгаагаа гаргах юм бол зээл өгье гээд л байгаа шүү дээ, түүнээс биш зөвхөн Улаанбаатар дээр зээл өгнө шүү, зөвхөн тэрэнд тэрэнд гэж ярьдаггүй шүү дээ. Бас энд чинь Могойн голоо авъя гэвэл зээл авч болно гэдгийг хэлээд байгаа, энийг яагаад орхичихоод байгаа юм бэ?

Д.Дэмбэрэл:-Могойн голын асуудал энэнд хамаагүй. Бид нар өөр түгээх сүлжээний зээлийн асуудал ярьж байна. 

Одбаяр гишүүн асуултаа тавья.

Д.Одбаяр:-Зоригт сайдаас юм лавлая. Би Байнгын хорооны дүгнэлттэй холбогдуулаад асууя. Энэ зээлийг авч ашиглах нь зүйтэй гэдэг ийм байр суурьтай байгаа юм. Хоёрдугаарт, ерөөсөө бидний энэ авч хэрэгжүүлж байгаа том том гаргасан шийдвэрүүд, улс орны хөгжилд чухал хувь нэмэртэй, түүхэн гэж хэлж болохоор их том шийдвэрүүд бид нар гаргаж байна шүү дээ. Энэ маань дандаа эрчим хүчний салбар дээр нэлээн их хөрөнгө оруулалт аяндаа шаардаж байгаа юм.  Би энд нэг асуудлыг ярих гэж байна. Жишээлбэл, Дорнодын цахилгаан станц 36 мгвт-ын хүчин чадалтай, Дорнодын газрын тосны салбар нэлээн далайцтай ажиллаад, тэнд байгаа уул уурхайн компаниуд ажиллаад ирэхээр эрчим хүчний дутагдал, хомсдолд орох юм. Энэ бол зөвхөн Дорнодын цахилгаан станц биш,  ер нь Улаанбаатарт ч ялгаа байхгүй. Тэгэхээр энэ чиглэлээр бас зээлийн асуудлууд юмуу, яригдаж байгаа юм Байнгын хороон дээр энэнтэй холбогдуулаад яригдсан зүйл байна уу? энэ чиглэлийн байр сууриа Засгийн газар Байнгын хороон дээр ярьсан зүйл байна уу? энэнтэй холбогдуулан асуух ёстой байхгүй юу. Би орж ирж байгаа асуудлыг дэмжиж байгаа юм. Тэгэхдээ энэнтэй холбогдуулаад цаашдаа энэ чиглэлийн асуудлууд нэлээн яригдана. Энийг лавлах гээд байна.

Бид нар Шинэбаяр, Тлейхан гишүүн бид нар Засгийн  газарт асуулга тавьж байгаа. Энэ чиглэлийн байр суурийг сонирхож. Дээрээс нь мэргэжлийн нөхдүүдийн хийж байгаа судалгаагаар бол Дорнодын цахилгаан станцыг өргөтгөх юмуу шинээр 100 хүртэл мгвт-ын хүчин чадалтай эрчим хүчний эх үүсвэр тэнд бий болгож байж, энэ зүүн бүсийн эрчим хүчний асуудал ч ирээдүйд бий болж магадгүй дутагдлыг хангах ийм бодлого л харагдаад байгаа юм даа, энэ талын байр суурийг сонирхох гэсэн юм.

Д.Дэмбэрэл:-Завсарлагааны цагийг энэ асуудлыг хэлэлцэж дуустал сунгалаа. З.Энхболд гишүүн  хариулъя.

З.Энхболд:-Түрүүнд Гүндалай гишүүний асуултанд бас гараад байна. Гадаадаас хөнгөлөлттэй зээл аваад ингээд Улаанбаатарын цахилгаан түгээх станц өгч болж байгаа юм бол яагаад Могойн гол дээр байж болдоггүй юм, одоо Одбаяр гишүүнийх Чойбалсангийн станцыг өргөтгөл хийхэд яагаад ийм зээлийг ... ийм бодлого Засгийн газраасаа гарч ирэх ёстой юм. Засгийн газар ийм зээл авъя, Чойбалсанд авъя, Могойн голд авъя, гарын үсэг зурахыг зөвшөөрөөч гээд ороод ирэх юм бол зөвшөөрөөд л явна. Эрчим хүчний салбар өөрөө өргөтгөл хийхийг шаардаж байгаа. Манай улсын шинээр нэмэгдэж байгаа уул уурхайн боловсруулах аж үйлдвэрийн салбар бол одоогийн хүчин чадлыг 2-оор, 3-аар үржүүлсэнтэй тэнцэх тийм шинэ хүчин чадлыг шаардаж байгаа. Тэр хэмжээгээр өргөтгөл хийх шаардлага гарч ирж байгаа.

Энийгээ харин гадаадын хөнгөлөлттэй зээлээр санхүүжүүлэх үү, дотоодынхоо уул уурхайн орлогоор санхүүжүүлэх үү гэдгээ Засгийн газар шийдээд асуудлыг Байнгын хороонд оруулж ирэхэд чөлөөтэй дэмжээд явна. Эрчим хүчний салбар угаасаа хөрөнгө оруулалтаа удаан хугацаанд нөхдөг ийм салбар учраас ердийн зээлээр явж болдоггүй юм. Тийм учраас Байнгын хороо асуудлыг хэвээр Засгийн газраас орж ирвэл дэмжихэд бэлэн байгаа.

Д.Дэмбэрэл:-Баярлалаа. Гишүүд асуултаа тавилаа. Үг хэлэх гишүүн байна уу? Оюунхорол гишүүн.

Д.Оюунхорол:-Хэлэлцэж байгаа асуудалтай холбоогүй юм шиг боловч ер нь эрчим хүчний асуудалтай холбоотой асуудал яригдаж байгаа учраас гишүүд янз янзын байр суурийг илэрхийлж асуугаад байна гэж бодож байна. Тийм учраас би Могойн голын асуудлыг Гүндалай гишүүний хандаад байгаа байр суурийг битгий нүднийхээ өмнө харагдаж байгаа эрх ашгаа бодоод цаана чинь байгаа 2, 3 аймгийн харанхуй байгаа ард түмнийг гэрэл гэгээгүй болгох асуудалд чи анхаарлаа хандуулаад байгаачээ. Бид УИХ-ын  гишүүдийнхээ хүлээсэн үүргийнхээ дагуу бид өнөөдөр энэ ард түмний төлөө, элч төлөөлөгч болгож чи бас сонгогдсон гишүүн. Тийм учраас Завхан, Говь-Алтайн ард түмэн лааны гэрэлд амьдраад 21-р зуунд Үндсэн  хуулиар олгогдсон эрхээ эдэлж чадахгүй байгааг чи мэдэж байгаа. Чи өнөөдөр тэр ард түмэн чинь эсэргүүцээд байгаа юм, Могойн гол дээр хятадын хөрөнгө оруулалттай компанийг аж ахуйн нэгжийг оруулахгүй гэж байгаа юм гэсэн. Бид зургаан Их Хурлын гишүүн тэр арга хэмжээнд оролцоод ирсэн. Нэг ширхэг ч бидний эсрэг үг хэлсэн иргэн гарч ирээгүй.

Чи телевизээр тэр олон өвөгчүүд энэ харанхуй бөглүү, бараан хязгаар нутагт хөрөнгө оруулалт хийх ийм том компани олдсонд баярлаж байна, энэ бүтээн босголт босоосой гэж тэр хүмүүс яаж их баярлаж, сэтгэл нь хөдөлж, бараг ийм наадам болж байгаа юм шиг хүлээж авсныг чи очоогүй учраас мэдэхгүй байна л даа. Тийм учраас би чамайг бас энийг зөв ойлгоосой, асуудалд чи зөв хандаасай гэж бодож байна. Тэнд үнэхээр нэг ширхэг ч эсрэг хүн байгаагүй. Тийм учраас чи бол асуудалд их ёс суртахуунтай ханд. Хөвсгөлийн ард түмэн чамайг 3, 4 удаа дэмжээд гишүүн болгосных нь эсрэг чи энэ хөгжлийн эсрэг ийм үг хэлэх хэрэггүй. Монгол Улс зах зээлийн эдийн засгийн харилцаанд шилжээд 20 жил болж байна. Бид энэ 20 жилд өнөөдөр 2-хон аймгийг гэрэлгүй явуулсныхаа төлөө, тэр тусмаа чамайг 4 сонгосон тэр баруун бүс нутагт ажилгүй байгаа тэр залуучууд чинь ажилтай болохын төлөө чи сэтгэл гаргах ёстой.

Тийм учраас чи энэ их болчимгүй зан гаргаж, энэ их улс төр хийж, энэ их эх орондоо хайртай юм шиг, энэ их хятадын эсрэг юм яриад байгаа юм шиг юм яриад байгаагаа улс төрийн агуулгатайгаар чи бодож бас энэ асуудалд жаахан ёс суртахуунтай хандаачээ гэж би бүр чамаас гуйж байна. Тийм учраас чи энэ асуудалд жаахан ёс суртахуунтай хандаачээ. Чи бол үнэхээр өөрийнхөө нүдний өмнө харагдаж байгаа жижигхэн эрх ашгийн төлөө ийм юм хийгээд байгааг чинь бид нар бас ойлгож байна. Чи бол өөрийнхөө эрх ашгийг бодож байгаа учраас энэ асуудалд ингэж хандаж байгаа. Өнөөдөр төр, хувийн хэвшлийн түншлэлийн хүрээнд ер нь Монгол Улсад бий болгож, бүтээн босгож байгаа ажлыг хувийн хэвшлийн аж ахуйн нэгжүүд авч явж байгаа. Чи энийг маш сайн ойлгож байгаа. Тийм учраас өнөөдөр чи энэ хөрөнгө оруулалт хийж байгаа хятадын компанийг ямар нэг байдлаар гаргах энэ ажлыг зогсоох, энэ ажлын эсрэг сонин хэвлэлийн янз бүрийн PR хийж байгаа энэ юмаа зогсоо. Өнөөдөр бид энэ асуудалд арай илүү төрийн нүдээр чамайг би хандаасай гэж хүсээд байгаа учраас чи юм болгоны дундуур энийг шургуулаад энийг болгохгүй, бүтээхгүй байх талаас нь хандаад байгаагаа болиод өгөөчээ гэж би чамаас гуйх гээд байгаа юм.

Чи баруун бүс нутагт эдийн засгийн үр ашгийг нь бодсон ч, тийм том хөрөнгө оруулалт хийгээд төр миний ойлгож байгаагаар 10 жилдээ л чадахгүй гэж бодож байна. Тийм учраас 10 жил өнөөдөр Завханы ард түмэн гэрэл гэгээгүй явна гэдэг нь хэн бодоожийн ойлгомжгүй байна шүү дээ. Чи тийм учраас энэ асуудалд илүү нухацтай хандаад, чи хөрөнгө оруулалт хийж байгаа тэр бүтээн босголт бий болоод, ажилчдынх нь 90 хувь бараг танай Хөвсгөл нутгийн залуучууд ажиллана. 3000 хүн ажиллахад танай нутгийнхан ажилтай болно. Айлуудын чинь амьдрал дээшилнэ гэдгийг чи надаар хэлүүлэлтгүй мэдэж байгаа шүү дээ. 

Тийм учраас чи энэ асуудалд илүү ухаалаг, ёс суртахуунтай хандахыг чамаас хүсч байна. Цаана нь Завхан, Говь-Алтайн ард түмэн үнэхээр чиний эсрэг бас зогсож магадгүй шүү, улс төрийн акция хийж магадгүй шүү гэдгийг чамд өнөөдөр Их Хурлын индэр, энэ микрофоныг ашиглаад чамд сануулж хэлмээр байна.

Д.Дэмбэрэл:-Мөнх-Очир гишүүн

Э.Мөнх-Очир:-Гишүүд ээ, нэг юманд анхаарч өгөөчээ гэж хүсэх гэсэн юм. Юу гэхээр өнөөдөр зээл авч байгаа, зээл ашиглаж байгаа асуудлыг бид нар ерөнхийдөө яриагүй шүү дээ. Уг нь ярих юм нь энэ байгаа юм. Яагаад гэвэл өнөөдөр авсан зээлийг дэд бүтцийн салбарт хийгээд, дэд бүтцийн салбарт хувьчлагдсан аж ахуйн  нэгжүүд нь энэ зээлийг үүрч явахгүй байна. Өнөөдөр жишээ хэлэхэд Цахилгаан холбоо компанид улсын зээлийн хөрөнгө оруулалтаар 90 гаруй тэрбум төгрөгний хөрөнгө оруулалт хийчихсэн байтал тэр компанийг 2 салгаад сүлжээ компани, цахилгаан холбоо компани болгоход Солонгосуудад өгсөн компани дээр өрийг нь өгөхгүй, улсын хөрөнгө оруулалттай үлдэж байгаа сүлжээ компани дээр тэр 98 тэрбум төгрөгийг авч үлдэж байна. Энэ ямар учиртай хувьчлалууд ингэж явдаг юм бэ? 

Тийм болохоор өнөөдөр энэ эрчим хүчний салбарт явж байгаа хувьчлалын асуудал энэ зээлтэй холбоогүй гэж ярьж байгаа хүн бол болохгүй шүү. Тэр 8 сая доллар байна уу, урд нь авсан хэдэн тэрбум төгрөг байна уу, тэр хамаа байхгүй, бүгд хувьчлалын явцад энэ хувьчилж авах компаниуд дээр ямар ч байсан үүрэг авах ёстой. Өнөөдөр бид концесс гэж ярьж байхад тэр угаасаа ашигтай гарц уу, анхнаасаа ашигтай ажиллаж байсан компанийг 9 тэрбум төгрөгний ашигтай ажиллаж байсан компанийг Солонгосын компанид хүчээр өгч байгаагийн асуудлыг бид нар бодох ёстой. Тийм болохоор энийг бид нар орхиж болохгүй. Өнөөдөр Байнгын хорооны дарга тийм утгатай юм ярилаа, зээлийг юу гэдэг юм тэр хувьчлалтай холбож болохгүй гэж ярилаа. Үгүй. Энийг л холбож ярина. Өөр юм байхгүй.

Улс зээл аваад аль нэгэн салбараа хөгжүүлж байхад тэр салбарын хувьчлал явагдаж байгаа ямар ч тохиолдолд тэр зээлийн асуудал тэр салбарын хувьчлал дээр яригдах ёстой. Өмнө бий болсон тэр асуудлыг Сангийн сайд маань цаашид сөхөж, бусад тэр компаниудын хувьчлалын асуудлыг эргэж харах шаардлагатай болоод байна гэдгийг бас ойлгомоор байна. Могойн голыг дэмжихгүй байгаа шүү.

Д.Дэмбэрэл:-Гишүүд үгээ хэллээ. Одоо Могойн голын асуудал дэмжих, дэмжихгүй биш. Энэ тусгай зээл дэмжих дэмжихгүй гэдэг асуудал яриад байхад. За гишүүд ээ, саналаа хураачихъя.

Аюулгүй байдал, гадаад бодлогын байнгын хороо асуудлыг хэлэлцье гэж оруулж ирсэн. Хэлэлцэх нь зүйтэй гэсэн Байнгын хорооны саналаар санал хураалт явж байна.

Санал хураалтанд 50 гишүүн оролцож, 44 гишүүн зөвшөөрч, 88.0 хувийн саналаар хэлэлцэх нь зүйтэй гэж үзлээ.

Анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүллээ.

Үдээс хойш гишүүд ээ, энд төлөвлөсөн асуудлаа хэлэлцэнэ. Засгийн газрын цагийн Ерөнхий сайдын мэдээллийг сонсоно. Монгол Улсын 2011 оны төсвийн хүрээний мэдэгдлээ үдээс хойш үргэлжлүүлээд хэлэлцэнэ. Дуусгана. Баярлалаа. Гишүүд сайхан хооллоорой. Завсарлага.





ЗАВСАРЛАГА

Г.Батхүү:-2010-2013 оны төсвийн төсөөллийг зөвшөөрөх тухай УИХ-ын тогтоолын төслийг хэлэлцэж эхэлье. Хууль санаачлагчийн илтгэлийг Сангийн сайд Баярцогт танилцуулна. Баярцогт сайдыг индэрт урьж байна.

С.Баярцогт:-УИХ-ын дэд дарга, эрхэм гишүүд ээ,

Дунд хугацааны төсвийн тогтвортой байдлыг хангахын тулд  төсөв зохиох, хэрэгжүүлэх ажлыг шинэ шатанд гаргах, төсвийн төлөвлөлт, удирдлагыг боловсронгуй болгох, төсвийн сахилга батыг сайжруулах, улсын төсвийн тогтвортой байдлыг хангах тухай хууль эрх зүйн орчинг бүрдүүлж, батлагдсан төсвийг тоон хязгаарт барьж ажиллах зарчимд шилжих зайлшгүй шаардлага тулгараад байгаа юм. Дунд хугацааны төсвийн хүрээний мэдэгдлийн баримт бичгийг Монгол Улсын мянганы хөгжлийн зорилтод суурилсан үндэсний хөгжлийн цогц бодлого, эдийн засаг, нийгмийн хөгжлийн 2010-2015 онд тэргүүлэх чиглэлүүд, Засгийн газрын 2008-2012 оны үйл ажиллагааны мөрийн хөтөлбөрт суурилсан Засгийн газрын дунд хугацааны бодлогын зорилтуудыг санхүүгийн нөөц хөрөнгийн боломжтой уялдуулан төлөвлөхөд анхаарлаа.

Төсвийн орлогын талаар. 1.Төсвийн орлогын боломжит эх үүсвэрүүдийг бүрэн дайчлан 2010 оны төсвийн тодотголын түвшингээс нэмэгдэхээр тооцлоо. 

2.Дунд хугацааны төсвийн орлогын төсөөллийг боловсруулахдаа төсвийн орлогын боломжит эх үүсвэрүүдийг бүрэн дайчилж, өнөөгийн мөрдөж буй хууль эрх зүйн орчин, Засгийн газраас эдийн засаг, нийгмийг хөгжүүлэх чиглэлээр баримталж буй бодлого, хөтөлбөр, арга хэмжээ, эдийн засгийн өсөлт, гадаад, дотоод орчны нөлөөлөл зэргийг тооцож, Монгол Улсын нэгдсэн төсвийн орлогыг 2011 онд дотоодын нийт бүтээгдэхүүний 46.9 хувь, 2012 онд 42.8 хувь, 2013 онд 34 хувь байхаар тооцлоо. Дэлхийн зах зээл дээрх ашигт малтмалын бүтээгдэхүүний үнийн таамаглалыг дэвшүүлэгч олон улсын банк, санхүүгийн байгууллагын үнийн таамаглалд үндэслэн манай улсын экспортын гол нэр төрлийн ашигт малтмалын бүтээгдэхүүн болох зэсийн үнийг 2011-2013 онуудад 6800-7000 ам.долларт, алтны үнийг 2011-2013 онуудад 1100-1200 ам.долларт хэлбэлзэнэ гэж үзлээ. АШигт малтмалын бүтээгдэхүүний үнийн өсөлтөөс бий болсон орлогын тодорхой хувийг улсын төсөвт төвлөрүүлэх зорилгоор өсөн нэмэгдэх ашигт малтмалын нөөцийн төлбөрийг 2011 оноос эхлэн дагаж мөрдөж эхлэхээр тооцлоо.

Төсвийн зарлагын талаар. Дэлхий нийтийг хамарсан эдийн засгийн хямрал, түүнээс улбаалсан төсвийн хямралын улмаас Засгийн газрын үйл ажиллагааны мөрийн хөтөлбөрийг хэрэгжүүлэх боломжийг хязгаарлаж байгаа юм. Цаашид Засгийн газрын үйл ажиллагааны мөрийн хөтөлбөрийг хэрэгжүүлэх, санхүүгийн эх үүсвэрийг дайчлах шаардлагыг зүй ёсоор бий болгож байна. Хүний хөгжлийн сангаас олгох хувь хишгийг 2011-2012 онд бүрэн олгохоор тооцож, төсвийн хүрээний мэдэгдэлд тусгалаа. 

Хөрөнгө оруулалтын талаар. Монгол Улсын 2011-2013 онд төсвийн хүрээний мэдэгдлийн төсөлд 2011 онд он дамжин хэрэгжих төсөл арга хэмжээнд 318.4 тэрбум төгрөг, шинээр хэрэгжүүлэх хөрөнгө оруулалтанд 150 тэрбум төгрөг тус тус зарцуулахаар тооцлоо. Ингэснээр Монгол Улсын 2011 оны төсвийн хүрээний мэдэгдлээр нэгдсэн төсвийн нийт орлого, дотоодын нийт бүтээгдэхүүний 46.9 хувь, нийт зарлага дотоодын нийт бүтээгдэхүүний 5.9 хувь, нийт алдагдал дотоодын нийт бүтээгдэхүүний 4 хувь байхаар тооцлоо. Асуудлыг хэлэлцэн шийдвэрлэж өгөхийг хүсье. Анхаарал тавьсан явдалд баярлалаа.

Г.Батхүү:-Баярцогт сайдад баярлалаа. Хууль санаачлагчийн илтгэлтэй холбогдуулан асуух асуулттай гишүүд байна уу?

Оюун гишүүн асуултаа тавья.

С.Оюун:-Төсвийн хүрээний мэдэгдэлтэй танилцсан. 2010 онд, 2011 онд, 2012 онд иргэд болгонд сая, сая таван зуун төгрөг олгох тал дээр ингэсэн байна л даа. Энэ жил 120, ирэх жил 220, үлдсэнийг нь 2012 онд. За тэгээд нийгмийн даатгал, орон сууцны тусламж, боловсрол гээд. 500, 500-гаар хуваасан байгаа. Тэгэхээр ийм хоёр асуулт байна.

Монголбанкнаас бэлэн мөнгө тараах юм бол инфляц хөөрөгдөнө гэж болгоомжлуулсан зүйлийг бас та нар танилцуулгандаа оруулсан байна л даа, Сангийн яам ч гэсэн тэгж бодож байгаа, Сангийн сайд бас санал нийлж байгаа гэж Байнгын хороон дээр ярьж байсан. Тэгэхээр маш энгийн асуулт байна. 2010 онд хүн болгонд мөнгө тарааснаар, 120 мянга тарааснаар хэд байх байсан инфляц хэд болох ийм тооцоо таамаглал байгаа вэ? тодорхой тоо сонсмоор байна. Төсөөллөөр 5 байх байсан бол тарааснаар 6  ч гэдэг юмуу. 220-ыг 2011 онд тарааснаар инфляц төд байх байсан бол төд байх байсан. 2012 онд бас мөн адилхан. 

Дээрээс нь нийгмийн даатгалын шимтгэл, боловсрол, эрүүл мэндийн эрхийн бичиг гэж байна шүү дээ. Нийгмийн даатгалын шимтгэлд хүмүүст зүгээр л 250-ийг нийгмийн даатгалын шимтгэлд олгосон мэтээр ингээд дэвтэр дээр нь эхлээд символический бичээд, сүүлд нь олж мөнгөө хийнэ гэж бодож байгаа юмуу? 2011, 2012 онд яг бодитойгоор тэр мөнгийг нь бичиж, нийгмийн даатгалын санд нь тэр хүний нэр дээр оруулах юмуу, хэрвээ оруулах юм бол тэр эх үүсвэр нь хаана байгаа вэ? Энэ эх үүсвэр бүгдээрээ 2011, 2012 онд хүрэлцээгүй байхаар энэ төсвийн хүрээний мэдэгдлээс ингээд уншигдаад байна л даа.

Нэгдүгээрт маш энгийнээр хариулахгүй юу, Баярцогт сайд аа. Эх үүсвэр нь байгаа юмуу, байхгүй юмуу? Байхгүй бол хаанаас олох бодолтой байгаа юм бэ? тэгээд инфляц дээр тодорхой тоонууд хэлнэ үү. Байнгын хороон дээр асуусан, хариулт авч чадаагүй л дээ. Монголбанк инфляц тодорхойлдог гээд байна лээ. Монголбанк яахав хариуцдаг байж болно. Гэхдээ Сангийн яам мэдээж өөрийн тооцоо судалгаа байгаа шүү дээ. Мөнгө тараагаагүй бол хэд байх байсан юм, тарааснаар инфляц хэд болох юм гээд тийм төсөөллүүдээ хэлж өгөөч.

Г.Батхүү:-Өнөөдөр ажлын хэсэгт Ганболд-Сангийн яамны орлогын хэлтсийн дарга, Нямгэрэл-Сангийн яамны нэгдсэн төсвийн хэлтсийн дарга, Батгэрэл-Сангийн яамны төсвийн хөрөнгө оруулалтын хэлтсийн дарга нар оролцож байгаа. 

Баярцогт сайд хариулъя.

С.Баярцогт:-Оюун гишүүний асууж байгаа асуулт бас Төсвийн байнгын хороон дээр асуугдсан. Бид нар энэ танилцуулгын 6, 7-р хуудсанд инфляцийн нөлөөллийг Монголбанкнаас гаргасан загварчлалаар нь үзүүлсэн. Би тоонуудыг өнгөрсөн тоон дээр хэлбэл их сайн байгаа юм. Тэгэхгүй болохоор хэлсэн тоонууд дандаа хүлээлт үүсгээд эдийн засагт буруу дохио өгөөд байгаа болохоор энэ асуудлуудыг ярихад жаахан бүгдээрээ болгоомжтой хандах хэрэгтэй гэдэг байр суурь барьж байгаа. Ер нь Хүний хөгжил сангаас олгогдож байгаа мөнгийг Засгийн газар сар болгон олгодогоор анх оруулж ирсэн юм. Их Хурал дээр ярьж байгаад 2 хуваагаад олгоё гээд. 70, 50-иар олгоно. Тэгээд 70-аар олгосон эхний инфляцид үзүүлсэн нөлөө, дангаар нь авсан Монголбанкны тооцоогоор бол 7.5-аас 8.5 дангаараа хөөрөгдсөн дүн. Инфляцийг тухайн сардаа.

Дээрээс нь энэ бол дахиад нэг сөрөг нөлөөлөл нь юу байна гэхээр энэ бол импортыг дэмжсэн. Яагаад гэвэл тараалт нь цагаан сарын өмнө байсан учраас ийм сөрөг үр дагавар 2 талдаа гарсан, инфляц талдаа ч, дээрээс нь импорт хөөрөгдсөн. Үйлдвэрлэл болон бодит эдийн засаг, өрхийн орлогыг нэмэгдүүлэхэд нэмэр болоогүй гэдэг ийм дүгнэлтүүд эхний үзүүлэлтээр гарч байгаа. Тийм учраас Засгийн газраас 2 дахийг нь 8 сарын 1-нээс эхлээд сар болгон 10, 10-аар өгье гэдэг энэ шийдлийг тогтоолоор УИХ-д өргөн барьчихсан байгаа, ирэх 7 хоногт хэлэлцэх байхаа. 

Олгогдох мөнгийг сар тутам өгөх юм бол инфляцид үзүүлэх нөлөө нь харьцангуй бага байгаа юм. Бөөнөөр нь олгох юм бол ерөөсөө 2 төрлийн эффект дахиж гараад байгаа. Нэг дор өгч байгаа эффект бол дан нэг зүйлээс хамаарч байгаа хамаарал нь 5 хувиас өндөр болчихоод байгаа. Дээрээс нь импортыг хөөрөгдөөд байгаа ийм зүйл байгаа. Засгийн газар энэнтэй холбогдуулаад нийт иргэдээс санал асуулга авсан. Өчигдрийн Засгийн газрын хурлаар дүнгий нь хэлэлцсэн. Ерөөсөө энэ хүний хөгжлийн сангаас өгч байгаа мөнгөөрөө энэ 4 боломжоос нь та аль боломжийг нь илүү түлхүү ашиглах вэ гэдэг. Энэнтэй холбогдуулаад Засгийн газар цаашдаа ер нь бэлэн мөнгийг сар болгон олгох нь зүйтэй юм байна. Дээрээс нь энэ өгсөн судалгааны дагуу нийгмийн даатгал, эрүүл мэндийн даатгал, боловсрол болон орон сууцны төлбөрт олгох нь зүйтэй юм байна гэдэг хуваарийг гаргаж хэрэгжүүлэхээр болж байгаа.

Эрүүл мэндийн даатгал, нийгмийн даатгалын санд эхний ээлжинд бичилтээр орж ирнэ. Тэгээд тэр хүн тэтгэврийнхээ насанд хүрэхэд шууд тэр хэмжээний мөнгө нэрийн дансанд орсноор санхүүжигдэх эх үүсвэрийг нь бүрдүүлэх юм. Ийм боломж тооцоо бүрэн байгаа. 

Бэлэн мөнгөөр олгох мөнгөний хувьд одоогийн Хүний хөгжлийн сангийн орлого талдаа хувьцааны ноогдол ашиг, нөөцийн төлбөрийн 70 хувь, Хүний хөгжлийн сангийн өөрийн орлого, стратегийн орд газруудын бүтээгдэхүүнийг барьцаалж авч байгаа урьдчилгаа төлбөр, зээл гэсэн энэ ангиллаар орж ирж байгаа. Тэгэхээр баталгаатай орлого бол дивидент байгаа төсөвт суучихсан. Нөөцийн төлбөр төсөвт суучихсан.

Урьдчилгаа төлбөрийн хувьд тодорхой хэсэг нь төсөвт суучихсан байгаа. Яг энэ тооцоон дээрээ үндэслээд оруулж ирсэн дүнгээ бид нар энэ дүндээ оруулаад тооцоод гаргачихсан байгаа. Тэгэхээр энэ дээр нэмэгдэж оролцох зайлшгүй эх үүсвэр нь юун дээр бий болох вэ гэвэл бид нар бусад стратегийн орд газруудаа эргэлтэнд оруулах замаар урьдчилгаа төлбөр авах, зээл авах замаар бүрдүүлж, энийг санхүүжүүлэх бүрэн бололцоотой гэж тооцоо судалгаанууд хийхэд гарч байгаа гэдгийг хэлмээр байна.

Г.Батхүү:-Жекей гишүүн асуултаа тавья.

Х.Жекей:-Төсвийн хүрээний мэдэгдэл, төсвийн төсөөллийг зөвшөөрөх тухай Монгол Улсын Их Хурлын тогтоолын төсөлтэй танилцлаа. Макро эдийн засгийн үндсэн үзүүлэлтүүд үндсэндээ 2009, 2010 онд, дээр нь 2011, 2013 онуудын хандлагуудаас харж байхад дотоодын нийт бүтээгдэхүүний бодит өсөлтийн хэмжээ 2011 он гэхэд 8.2, 2012 он гэхэд 7.87, 2013 он гэхэд 20.8 хувьтайгаар ингээд өсч эзлэх хувь хэмжээ нэлээн сайн дүнтэй гарч, эдийн засаг маань нэлээн тэлэх юм байна л даа. Энэ байдлуудаас нь харж байхад сонгуулийн мөрийн хөтөлбөр, мөн Засгийн газрын мөрийн хөтөлбөрийг биелүүлэх нөхцөл бүрдэх нь гэсэн тийм ойлголт энд төрж байна. 

Хэдэн асуулт байна. Юуны өмнө Засгийн газрын мөрийн хөтөлбөр хэрэгжих хугацаа яг 50 хувьд  нь хүрэх юм, энэ жилийн төсвийг батлаад гаргахад. Тэгэхээр Засгийн газрын мөрийн хөтөлбөр энэ төсвийн хүрээний мэдэгдэлтэй холбогдуулаад тооцож үзэхэд яг хэдэн хувь нь биелэгдэх юм бэ? нэг асуулт. 

Хоёрдугаарт, сая бас дурьдагдаад өнгөрлөө, Хүний хөгжлийн сангаас иргэн бүрт олгох мөнгөний асуудал. Яг энэ төсвийн  хүрээний мэдэгдлийн урьдчилсан байдлаар тооцож байгаа байдлаар иргэн бүрт 2011 онд яг хэдэн төгрөг очих юм бэ, 1.5 сая төгрөгийг бид Засгийн газрын мөрийн хөтөлбөрт суучихсан байж байгаа, тэрний урьдчилсан  хэмжээний мөнгө төгрөг нь өгөгдөөд ард түмэн нэлээн баяртай хүлээж аваад явж байгаа. Инфляц гээд юмнууд байгаа, тэр нь сая ярьснаар сар болгон олгохоор бас гайгүй болох юм байна гэдэг тийм төсөөлөл яригдаж байна. Тэгэхээр энэ 2011 оны юун дээр хэмжээ яг иргэн болгонд очих хэмжээгий нь нэг хэлж өгөөч, 2012 он гэхэд үндсэндээ дуусгах ёстой гэж үзэж байгаа шүү дээ.  

Дараагийн нэг асуулт, гадаад худалдааны эргэлт хэр явах юм бэ? 2011 оны ерөнхий прогноз гадаад худалдааны эргэлтийн хувьд ямархуу түвшинд гарахаар байна, аль эсвэл алдагдал нэмэгдэхээр байна уу, хумигдахаар байна уу гэж. 

Дээр нь төсвийн хүрээний мэдэгдлийг хийхдээ аймгуудаас мэдээж төсөвт байгууллагуудаас олон саналууд ирж ерөнхий прогноз  хийгдсэн байгаа байх. Олон жил шийдэгдээгүй явж байгаа. Хууль нь гарчихаад тэр нь хэрэгжихгүй байгаа хууль өөрөө хэрэгжихгүй байгаа тийм заалтууд их байдаг. Ялангуяа нийгмийн хамгааллын чиглэлээр төсөвт байгууллагад ажиллаж байгаа, тэр дотроо цэргийн байгууллагад ажиллаж байгаа улсуудтай холбоотой ийм хуулийн хэд хэдэн юмнууд хэрэгжихгүй явж байгаа. Засгийн газрын тогтоол нь гарсан, эсвэл гараагүй, хууль нь өөрөө гарчихсан, өнөөдөр гэхэд цэргийн албан хаагчдын тэтгэвэр, тэтгэмжийн тухай хуулинд нэмэлт, өөрчлөлт орж батлагдлаа. Цэргийнхэн нэлээн баяртайгаар хүлээж авч байна.

Их Хурлын гишүүд цэргийнхэнд нэлээн ээлтэй, ер нь Монгол Улсын тусгаар тогтнолын төлөө үүрэг гүйцэтгэж байгаа хүмүүсийг үнэхээрийн төр харж үзэж болдог юмаа гэдгийг харуулсан тийм шийдвэрийг өнөөдөр гаргалаа. Тэгэхээр ийм олон удаагийн шийдвэр гарсан, тэр шийдвэрүүдийг цаашид хэрэгжүүлэх тал дээр бүх хууль, тогтоомжууд дээр байгаа заалтуудыг эргэж нэг харах тийм үндэслэл энэ дотор байсан уу, байгаагүй бол тэрнийгээ цаашдаа бас анхаарч үзээчээ гэдгийг хэлэх байна.

Г.Батхүү:-Баярцогт сайд

С.Баярцогт:-Жекей гишүүний 1-р асуулт, 3-р асуулт хоёр нь бүхэлдээ нийгэм, эдийн засгийг хөгжүүлэх үндсэн чиглэлийн 2011 оны үндсэн чиглэл дээр илүү их хамаарах асуудлууд байна. Энэ удаа төсвийн хуулинд өөрчлөлт оруулаад, төсвийн хүрээний мэдэгдэл, үндсэн чиглэл хоёрыг ер нь нэг дор зэрэг хэлэлцье гэж байгаа. Яагаад гэвэл энэ хоёр үзүүлэлтэн дээр байгаа макро үзүүлэлт буюу 6 үзүүлэлт аль аль баримт бичгэн дээр суудаг учраас. Тэгэхээр Засгийн газрын мөрийн хөтөлбөр болон Үндсэн чиглэлийн биелэлттэй холбогдолтой асуудлуудыг илүү үндсэн чиглэлийг  хэлэлцэх үед дэлгэрэнгүй хариулж өгөх ийм бололцоотой. Тийм учраас 1, 3-р асуултын хувьд Үндсэн чиглэлийг хэлэлцэх дараагийн асуудал байгаа. Тэрэн дээр та дэлгэрүүлээд асуувал их сайн байна гэж хэлмээр байна.Шаардлагатай гэвэл Үндэсний хөгжил, шинэтгэлийн хорооноос бид нар нэмэлт асуултыг, хариултыг дэлгэрүүлж өгье гэж бодож байна.

Хүний хөгжлийн сангийн хувьд бид нар 2012 он гэхэд бүх амлалтууд бүрэн хэрэгжсэн байхаар төсвийн хүрээний мэдэгдэлд тусгасан байгаа. Төсвийн хүрээний мэдэгдэлдээ бид нар бэлэн мөнгөөр жишээ нь, 500 гээд өгч байгаа бол бэлэн мөнгөөр иргэдэд 220 мянган төгрөг олгоно гэж тооцсон байгаа. Нийгмийн даатгал, эрүүл мэндийн даатгалд бол иргэн болгонд 250, орон сууцанд 125, боловсрол, эрүүл мэндийн үйлчилгээнд 125 гээд нийт хүн амынхаа тоог 2 сая 800 мянга болно гэж тооцож, тооцоог нь хийж оруулж ирсэн байгаа. Шаардагдах хөрөнгийн хэмжээг төсвийн хүрээний мэдэгдэлд бүрэн тусгасан ийм байгаа гэдгийг хэлмээр байна.

Гишүүдийн зүгээс Төсвийн байнгын хороон дээр энэ асуудал гарч байсан. Сонгуулийн мөрийн хөтөлбөр, Засгийн газрын мөрийн хөтөлбөр хэрэгжих магадлал байна уу, 2012 он гэхэд гээд. Тэгэхээр бид нар бас нэг зүйл дээр бүгдээрээ бодитой хандах хэрэгтэй байгаа юм. Юу гэхээр асуудлын гол нь сонгуулийн мөрийн хөтөлбөрт орсон, Засгийн газрын мөрийн хөтөлбөрт орсон зүйлүүд хэрэгжих, хэрэгжихгүй байх тэр үндэслэлүүдээ бид нар бас сайн ойлгох хэрэгтэй. Жишээ нь, МАХН-ын сонгуулийн мөрийн  хөтөлбөр дотор 1.5 саяын амлалт ерөөсөө байхгүй. Яг тоогоор бичигдсэн амлалт нь цалин, тэтгэвэр, тэтгэмжийг 3 дахин, одонтой эхчүүдийн мөнгийг 10 дахин гэсэн яг тоон үзүүлэлттэй санал нь тэнд байгаа. Тэгэхээр яг энэ санал дээрээ тулгуурлаад явах юм бол бид нар Хүний хөгжлийн сангаас өгч байгаа мөнгө бол өрхийн орлогыг 1 сая төгрөгт хүрнэ гэсэн амлалтыг бүрэн дүүрэн биелүүлж байгаа хэмжээнд байгаа.

Тэгэхээр тодорхой тодорхой үзүүлэлтүүдийн хувьд бас эргэж харах нь зүйтэй. Гэхдээ 2011 оны мөрийн хөтөлбөр дээр бид нар цалин, тэтгэвэр, тэтгэмжийг 30 хувь байхаар, одонгийн мөнгийг 2 дахин нэмэгдүүлээд дээрээс нь одонгийн суурийг 8, 5-ыг 4, 6 болгохоор ингэж хийж оруулсан тооцоонууд нь бүрэн дүүрэн туссан байгаа гэдгийг хэлмээр байна.

Г.Батхүү:-Жекей гишүүн тодруулъя.

Х.Жекей:-Сонгуулийн мөрийн хөтөлбөр дээр МАХН-ын мөрийн хөтөлбөрт 1.5 байхгүй гэж та андуураад хэлчих шиг боллоо. Бид ард түмний өмнө очоод 1.5 сая төгрөгний батламжийг гардуулаад, тэгээд иргэн болгонд ингэнэ, тэгнэ гээд амлаад гарч ирээд, тэр нь Засгийн газрын мөрийн хөтөлбөрт суугаад, одоо Хүний хөгжлийн сангийн хуулийн дагуу энэ асуудал олгогдоод явж байна гэж би ойлгоод байгаа шүү дээ, та тэгж бас ойлгох хэрэгтэй байна. Тийм учраас та сая жаахан андуураад хэлчихэв үү, яав?

Г.Батхүү:-Баделхан гишүүн

Х.Баделхан:-Төсвийн хүрээний мэдэгдлийг ерөнхийдөө дэмжиж байна. Үзүүлэлтүүдийг нь дэмжиж байна. Тэгэхээр 2 асуулт байна. Нэгдүгээрт, ирэх жил нийтдээ 468.4 тэрбум төгрөгний хөрөнгө оруулалтын ажил төлөвлөж байгаа юм байна л даа. Энэний 318.4 нь он дамжсан, шинээр 150 тэрбум төгрөгний хөрөнгө оруулалт хийхээр төлөвлөж байгаа юм байна. Тэгэхээр миний асуулт бол  энэ 150 тэрбум төгрөгийг сайдуудын багцад хуваарилахдаа чухам ямар үзүүлэлтүүдийг үндэслээд яаж хуваарилах юм бэ? тухайлбал, аймгуудаас тавьж байгаа санал байна. Сая Жекей гишүүн бас асуулаа. Энэ саналуудыг яаж тусгах юм бэ, яаж хуваарилах юм бэ гэсэн нэгдүгээр асуулт байна.

Хоёрдугаарт, Хүний хөгжил сангаасаа оюутны сургалтын төлбөр өгнө гэж бид нар оруулсан байгаа. Тэгээд сургалтын төлбөрийг энэ оны 9 сарын 1-нээс өгч эхэлж амжих юмуу, ирэх жил өгөх юмуу гэсэн ийм хоёр асуулт байгаа л даа.

Г.Батхүү:-Баярцогт сайд хариулъя

С.Баярцогт:-Хөрөнгө оруулалтын нийт дүнгээрээ бол өсч байгаа, гэхдээ бодит байдал дээр шинээр хийх хөрөнгө оруулалтын хэмжээ хязгаарлагдаж байгаа. Өөрөөр хэлбэл, бид нар эргэн төлөгдөх нөхцөлтэй гээд 47, 49, дээрээс нь Нарантуул, гамшгийн холбоо, шуурхай зарлах мэдээллийн систем, иргэний ухаалаг үнэмлэх гээд нийт дүнгээрээ аваад үзэх юм бол 1.7 их наяд эргэн төлөгдөх нөхцөлтэй жагсаалт баталчихаад байгаа юм, одоогийн байдлаар. УИХ-аар ороод. Бид нар 10,11,12,13,14 онд энэ эргэн төлөгдөх жагсаалтуудыг яаж санхүүжүүлэх вэ гэхээр хамгийн их ачаалалтай 2 жил нь болохоор 2011, 2012 он болчихоод байгаа юм. Тийм учраас шинээр хийх хөрөнгө оруулалтын тоо нийт дүнгээрээ өндөр байгаа боловч яг шинээр хийх нь 150 болоод одоогийнхоос 3-ны 1-ээр багасчихаад байгаа байхгүй юу. 

Тийм болох учраас хөрөнгө оруулалтын арга хэмжээ маш нарийн яригдана, шинээр орох хөрөнгө оруулалтын арга хэмжээ бол. Он дамжиж байгаанууд нь яг энүүгээрээ санхүүжигдээд явчихна. Энэ бол бүх аймаг, гишүүд тодорхой саналтай байх юм бол төсвийн ерөнхийлөн захирагч нарт өгөх ёстой, одоо энэ зуны хугацаанд. Тэгээд боловсруулалтаа хийгдээд. 

Дээрээс нь Төсвийн байнгын хорооны дарга идэвх санаачлага гаргаад, гишүүдээс ер нь өөрийнх нь тойрог дээр хийгдэх гэж байгаа, зураг төсөв нь бэлэн болсон объектуудын жагсаалтыг бас Төсвийн байнгын хороон дээр цуглуулж авч байгаа юм байна лээ. Тэгэхээр бид нарын маргаан гаргаад байдаг, гишүүдийн мөнгө гээд асуудал болоод байдаг тэр зүйлийг бас нягтлах боломж бүрдэж байгаа юм. Аймгаас ирж байгаа санал нь шууд төсвийн ерөнхийлөн захирагч дээр очдог, гишүүдээр дамжиж ирж байгаа нь Төсвийн байнгын хороон дээр ирээд үнэхээр бас төсвийн төлөвлөлтийг хийж байхад гишүүдээр дамжиж ирсэн саналууд орж байна уу, үгүй юу гэдэг нь бас давхар хянагдаад байх бололцоо бүрдсэн ийм аргачлалтайгаар явна гэдгийг хэлмээр байна.

Хоёрдугаар асуудлын хувьд, оюутны төлбөрийн хувьд ийм асуудалтай байгаа. Одоо Төрийн сургалтын сангаас төрийн албан хаагчийн 1 хүүхэд, малчин өрхийн 1 хүүхэд, тэгээд амьжиргааны доод түвшинд байгаа айлын 1 хүүхэд гээд ингээд шууд аваад байгаа. Хэрвээ энэ тогтолцоогоо байхгүй болгоод төрийн нэгдсэн сургалтын сангийн систем рүүгээ шилжих юм бол энэнтэйгээ шууд уяж болж байгаа юм. Боловсролын яаман дээр энэ боловсруулагдаж байгаа. Яг энэ оноос эхэлж хэрэгжүүлэх үү. Цаг хугацааны хувьд  алдагдал бий болчихоод байгаа юм. Яагаад гэвэл бүх элсэлтийн шалгалт дуусчихаад байгаа байхгүй юу.

Тийм учраас ирэх жилдээ ингэж хэрэгжүүлж чадах нь уу, үгүй юу гэдэг асуудал жаахан судалгаа шаардлагатай байгаа. Ажиллаж байгаа. Ойрын хугацаанд энэ шийдэгдэнэ. Магадгүй цаг хугацааны хувьд хүлээлт бий болчихсон. Яагаад гэвэл элсэлтийн шалгалтууд дуусчихсан учраас яг Төрийн сургалтын сангийн өнгөрсөн оны системээр явчих гээд байгаа ийм хүндрэл байгаа гэдгийг хэлмээр байна.

Г.Батхүү:-Батсуурь гишүүн асуултаа асууя.

Я.Батсуурь:-Төсвийн дотоодын нийт бүтээгдэхүүнд эзлэх хэмжээ бараг 50 хүрэх нь л дээ, 46, 48, 50 гээд. Энэ чинь бас эдийн засагт арай дэндүү хэтэрхий өндөр хувьтай болчихлоо л доо. Тэгэхээр цаашид энэ баримт бичгийг харж байхад цаашид дахиад төсвийн орлогоо, зарлагаа бүгдийг нэмээд явах ийм шинжтэй байна. Уул уурхайгаас тэртээ тэргүй асар их хэмжээний орлого, татвар орж ирнэ, энэ нь тэгээд нэмэгдээд байна. Ингээд хэтэрхий хэрээс хэтэрсэн том төсөвтэй улс орон болчихлоо. Үүнийгээ ямар байдлаар цаашид засч залруулах вэ? зарлагаа бууруулах талаар ерөөсөө төлөвлөсөн юм алга байх шиг  харагдаад байх юм. Зарлагаа бууруулах, хөрөнгө оруулалтаа нэмэгдүүлэх, хөрөнгө оруулалтын үр ашгийг нэмэгдүүлэх талаар ямар ажил арга хэмжээ авах вэ гэсэн нэг асуулт байна.

Хоёр дахь асуулт, Хүний хөгжлийн сантай холбоотой. Хөдөөгүүр яваад иргэд сонгогчидтой уулзаж байхад, Хүний хөгжлийн сангаас авах мөнгөөрөө жижиг дунд үйлдвэрлэл, бизнес эрхлэе, мөнгөө бөөнд нь урьдчилж авч болох уу гэсэн санал их тавьж байна. Энийг шийдээд өгөх юм бол бэлэн мөнгө тарааснаас инфляц хөөрөгдөхгүй сайн талтай, ядуурлыг бууруулахад асар их тустай, ажлын байр, орлого нэмэгдүүлэх ийм тустай учраас хүний хөгжлийн сангаас олгож байгаа мөнгийг увуулж, цувуулж, 120, 220, 160-аар биш, яг тодорхой төсөлтэй, юм хийж бүтээе гэсэн төлөвлөсөн, тийм иргэд хүмүүст ямар нэг байдлаар ирэх жилд юмуу, ойрын жилүүдэд даруйхан бөөнд нь оруулах асуудлыг  шийдвэрлэж болох уу, хуулиндаа өөрчлөлт оруулаад төсөвтөө бас зохицуулаад гэсэн ийм хоёр асуулт байна.

Г.Батхүү:-Баярцогт сайд хариулъя

С.Баярцогт:-Батсуурь гишүүний хэлээд байгаа шүүмжлэл бодитой байгаа юм. Яагаад гэвэл манай төсвийн өөрийнх нь эдийн засагт эзлэх хэмжээ байнга өгсөөд байгаа юм. Энийг бид нар тогтвортой бууруулж, цаашдаа хувийн  хэвшил нь нийт эдийн засагтаа эзлэх хэмжээ нь ихсэх ёстой гэдэг ийм байр суурь барьж байгаа. Тэр утгаараа бид нар төсвийн тогтвортой байдлын  хуулийг баталж гаргасан. Энэ бол төсвөөс эдийн засаг руу оруулдаг хэмжээг  хязгаарлаж байгаа гэсэн үг. 

Хоёрдугаар асуудал бол манай дотоодын нийт бүтээгдэхүүний хэмжээ өөрөө жижигхэн байгаа учраас бас төсвийн нийт зарлагын хэмжээ маш өндөр гараад байгаа юм, 50 хувь хүрчихээд байгаа юм. Би ганцхан динамик харуулах гэсэн юм. Дотоодын нийт бүтээгдэхүүний өсөлт 2012 онд 7.8 хувьтай байж байгаад 2013 онд 20.8 хувь гэж. Бараг 3 дахин өсөхөөр байгаа. Тэгэхэд зарлагын хувь хэмжээ өнөө жилийнхээс 14-өөр шууд буурч байгаа юм. 36 хувь болж. Тэгэхээр бид нар бодит эдийн засгаа өсгөх, дотоодын нийт бүтээгдэхүүний хэмжээ ихсэх тусам төсвийн орлого талдаа ч, зарлага талдаа ч эзлэх хэмжээ нь буурах ийм хандлагатай байгаа.

Хөрөнгө оруулалтын үр ашгийг нэмэгдүүлэхтэй холбоотойгоор энэ намрын чуулганаар бид нар тендерийн хуулийг оруулж ирнэ. Тэгээд тэр тендерийн хуулийн дагуу төсвийн ерөнхийлөн захирагч нар буюу яамдууд тендер шалгаруулахыг нь болиулж байгаа. Бүх тендер хэмжээнээс хамаарахгүйгээр бүгдээрээ орон нутаг руу шилжинэ. Төвдөө бол бүс нутгийн юмуу улсын хэмжээнийх нь төвлөрсөн агентлагаар дамжиж хэрэгжинэ. Тэгэхээр захиалагч нь тусдаа, хэрэгжүүлэгч нь тусдаа, хяналт тавьдаг байгууллага нь тусдаа, тэгэх юм бол энэ үр өгөөж нь сайжирна. Тэгэхгүй болохоор одоо яаж байна гэхээр захиалж байгаа байгууллага нь захиалаад, тендерээ зарлаад хяналтаа хийгээд байгаа юм.

Тийм учраас нөгөө хөрөнгө оруулалтын үр ашиг гэдэг маань харагдахгүй байна гэж ингэж яриад байгаа юм. Дээрээс нь бас тендер нь энд шалгараад ажил нь тэнд хийгддэг, хяналт тавих субъект нь болохоор орон нутаг биш, захиалагч нь энд байгаад байгаа учраас, хийгдэж байгаа ажил нь тэнд байгаа учраас асуудал гараад байна. Тийм учраас орон нутагт нь хийгдэх тендерийн үйл ажиллагааг дүн харгалзахгүйгээр тэндээ өгье гэж байгаа юм. Энэ дээр нэг л асуудал бий болно. Тэр юу гэхээр орон нутгийн чадавхийг бэхжүүлэх л асуудал зүй ёсоор тавигдах ийм зүйл байгаа гэдгийг хэлмээр байна.

Хүний хөгжлийн сангийн бэлэн мөнгөний асуудал дээр Батсуурь гишүүний санал хуулинд өөрчлөлт оруулах замаар биш, орон нутагт хөдөлгөөн өрнүүлэх замаар шийдвэрлэх бололцоотой. Би нэг жишээ хэлье, өнгөрсөн 4 дэх өдөр Бат-Үүл, Чулуунбат, бид гурвыг Сэлэнгэ аймгийн Засаг дарга, Иргэдийн  хурал бүх сумын Засаг дарга, Иргэдийн хурлын дарга нар байж байгаад энэ Хүний хөгжлийн сангийн мөнгийг яаж үр ашигтай зарцуулах вэ гэдэг тийм аймгийн зөвлөлгөөн хийсэн. Тэр аймгийнхаа зөвлөлгөөн дээр ерөөсөө хэмжээ зааж байгаад 250 саяар юу хийж болох вэ, 2 саяар юу хийж болох вэ, 20 саяар юу хийж болох вэ гээд аргачлалуудаа гаргаад, яг энэ гишүүдэд нь нөхөрлөл бий болгоод, компани бий болгох замаар энэ мөнгөнүүд дээрээ хөрөнгө оруулалт хийдэг ийм сургалтуудыг аймаг дээрээ зохион байгуулсан. Тэгээд сум суман дээр саналуудыг нь бий болгоод ингэж хэрэгжүүлбэл илүү үр дүнтэй болох юм гэдэг ийм зүйл гаргаж байгаа.

Тэгэхээр хууль бол иргэнд эрхийг нь олгож байгаа, гэхдээ иргэдийн санал, санаачилгыг өрнүүлж, энийг хөрөнгө оруулалт болгох ажлыг нутгийн захиргааны байгууллагууд хийх ёстой. Энийг бас энэ Сэлэнгийн санал, санаачилгыг бид нар Засгийн газар дээр яриад, бусад аймгууд дээр ч гэсэн ийм санал, санаачлага өрнүүлэх ёстой гэсэн ийм байр суурьтай байгаа. Тэгэхээр та ч гэсэн бас өөрийнхөө сонгогдсон тойрог, аймагтаа энийг санаачилж хэрэгжүүлж болно гэж бодож байна.

Г.Батхүү:-Бямбацогт гишүүн асуултаа асууя

С.Бямбацогт:-Хуулийн төслийн бусад хууль тогтоомжтой хэрхэн уялдах тухай гэж төсвийн хүрээний мэдэгдлийн танилцуулган дээр байж байгаа юм. Энэ дээр 2010-2015 оны тэргүүлэх чиглэлүүд, Засгийн газрын үйл ажиллагааны 2008-2012 оны мөрийн хөтөлбөр, бусад бодлогын баримт бичгүүдтэй бүрэн нийцэж байгаа юм гээд манай Баярцогт ах заримдаа жаахан худлаа ярьдаг байсан, одоо худлаа бичдэг болчихоод байна, ний нуугүй хэлчихье. 

Хэрвээ тийм байгаа юм бол энэ Засгийн газрын үйл ажиллагааны мөрийн хөтөлбөрт 2012 он гэхэд бүх аймгийн төвүүдийг хатуу хучилттай замаар холбоно гэж бичсэн байж байгаа, цалин тэтгэврийг 3 дахин нэмэгдүүлнэ гээд орчихсон байж байгаа. Алслагдсан болон говийн бүсийн нэмэгдэл олгодог болно гээд орчихсон байж байгаа. Сум бүрт сум хөгжүүлэх сангийн 50 сая төгрөг байж байгаа. Жижиг дунд үйлдвэрийг  хөгжүүлэхэд малын гаралтай түүхий эд боловсруулдаг болоход 150 тэрбум төгрөгийг жил бүр санхүүжүүлнэ гээд орчихсон байж байгаа. Дээрээс нь таны ярьж байгаа төсвийн зарлагын шинэчлэл, төрийн албан хаагчдыг цомхон, чадварлаг болгох гээд бүтэн 2008 оноос хойш ярьж байгаа. Энэ асуудлууд яаж туссан юм бэ, яаж энэ хөтөлбөртэй уялдсан юм бол?

2007 онд санхүүжилт нь шийдэгдээд, 2008, 2009,  одоо 2010 он болж байна, тендер зарлагдаад дүгнэгдээд шалгарчихсан юм гэсэн. Ховд, Баян-Өлгий аймгийн Цагааннуурыг Ховдоор Ярантын боомтоор бас Азийн авто замын босоо тэнхлэгийн зам, Сангийн яаман дээр очоод Азийн хөгжлийн банкны зээл нь ч гацчихсан бүтэн жил болж байна, хятадын зээл нь ч бас Сангийн яаман дээр очоод тань дээр очоод гацчихсан. Мөнгө нь шийдэгдчихсэн, тендер нь зарлагдаад дүгнэгдчихсэн Сангийн яам шийдвэр гаргахгүй бүтэн жил болох юмаа. Яах ёстой юм бэ? хууль зөрчлөө гэдэг асуудал яриад байдаг, ажлаа хийж чадахгүй байна шүү дээ. Энэ ажил чинь явахгүй байна шүү дээ. 

Өнгөрсөн жилээс хойш зөндөө олон удаа ярьсан, албан бичиг явуулсан бид нар, нэр бүхий гишүүд, энэ ажлаа хурдан явуулж өгөөчээ гэж. Эсвэл улс төржөөд явуулдаггүй юмуу, баруун аймгууд Баян-Өлгий, Увс, Ховдынхон хувьсгалт намаас сонгогдсон болохоор нь тэр ажил нь заавал Баярцогт сайд гацаах гээд байдаг юмуу? Асуухаар Баттулга сайдын хариулт тэгж л байсан. Сангийн яаман дээр гацчихсан, би мэдэхгүй, бүгдийг нь Баярцогт сайд мэдэж байгаа гэж хэлдэг. Энэ уялдаанууд чинь Засгийн газрын мөрийн хөтөлбөртэй бүрэн нийцэж байгаа, Үндсэн чиглэлтэй бүрэн нийцэж байгаа гэж байна. Та түрүүнд хэлсэн, замын асуудлыг, цалингийн асуудлыг, бүсийн нэмэгдлийн асуудлыг. Дээрээс нь сум хөгжүүлэх 50  сая төгрөгний асуудлыг. Жижиг дунд үйлдвэр хөгжүүлэх 150 тэрбум жил бүр өгөх ёстой энэ асуудлууд яаж шийдэгдэж байгаа юм бол? төсвийн зарлагын шинэчлэл. Төсвийн урсгал зардлыг бууруулна, төрийн албан хаагчдыг цомхон чадварлаг болгоно. Энэ хуулийг 2009 оны 1 сард л ярьж байсан, 2009 оны намрын чуулганаар төсөв ярьж байхад л ярьж байсан, 2010 онд бас л ярьж байгаа. Байнга л ярьж байгаа. Орж ирдэггүй. Тэгсэн хэрнээ УИХ-ын гишүүдийн, УИХ-ын онцгой бүрэн эрх, хууль санаачлах эрх рүү халдсан төсвийн тогтвортой байдлын тухай хууль гэж хууль оруулж ирдэг. Гар хөлийг нь боох гэж. Тэгсэн төсвийнхөө зарлагыг шинэчлэл хийх асуудлыг ерөөсөө оруулж ирдэггүй. Эд нар дээр нэг хариулт өгөөчээ.

Г.Батхүү:-Баярцогт сайд хариулъя

С.Баярцогт:-Бямбацогт гишүүн төсвийн хүрээний мэдэгдлийн тухай нэлээн сайн ойлголттой байгаа байх гэж найдаж байна. Төсвийн хүрээний мэдэгдэл дээр бол 6 төрлийн макро тоо баталдаг, 3 жилээр, нийт дүнгээрээ 18 тоо баталдаг гэсэн үг. Орлого, зарлага, тэнцэл,  хөрөнгө оруулалтын зардлын доод хэмжээг дотоодын нийт бүтээгдэхүүний хувиар бүгдийг нь баталж байгаа. Тэгэхээр бид хөнжлийнхөө хэрээр хөлөө жийнэ гэдэг энэ зарчмаар л явах ёстой. Одоо байгаа бодитой байдал, дотоодын нийт бүтээгдэхүүний өсөлтийн хувь хэмжээ ийм байна, бид нар зарлагын хувьд ийм байна, орлогын хувьд ийм байна гэсэн энэ тоонуудаа оруулж ирж байгаа. Энийгээ бид нар одоо хүчин төгөлдөр үйлчилж байгаа хуулиудад нийцүүлж, оруулж ирж байгаа. Энэ бол цоо шинэ зүйл биш. 2003 оноос эхлээд хэрэгжүүлж явж байгаа ийм зарчим гэдгийг хэлмээр байна.

Хоёрдугаар асуудлын хувьд Сангийн яаман дээр ирээд гацчихаад байгаа юм байхгүй гэдгийг хариуцлагатай хэлж байна. Тендер шалгаруулж байгаа байгууллага нь Зам, тээвэр, барилга, хот байгуулалтын яам. Зам, тээвэр, барилга, хот байгуулалтын яаман дээр энэ тендерүүдийг хүчингүй болгоё гэсэн саналуудыг ирүүлж байгаа. Яагаад ирүүлж байгаа гэхээр км замын өртөг нь дотоодын км замын өртөгөөс даруй 2 дахин их өндөр үнэ өгч байгаа. Бид нар өөрсдийнхөө эрх мэдлийн хүрээнд км-ээс нь хүртэл хасч үзсэн. Тэгсэн ч гэсэн хязгаарлагдмал нөхцөлтэй орж байгаа хятадын гурван компани хоорондоо үгсээд өндөр үнэ өгч орж ирээд байгаа учраас асуудал нь ийм байдалтай байгаа. Энэ асуудал бүх түвшинд яригдаж байгаа. Их Хурлын даргын түвшинд, Ерөнхий сайдын түвшинд, тэр битгий хэл Ерөнхий сайд Хятадын ерөнхий сайдтай уулзах уулзалтанд албан ёсны уулзалтан дээр, хэлэлцээр дээр Экзим банкнаас өгч байгаа зээл хэрэгжүүлэхэд хүндрэл үүсгээд байна. 

Яагаад гэвэл манай дотоодын бүх стандартаас өндөр үнэ өгч байна. Танай нөхцөл чинь компаниудынхаа хооронд хязгаарлагдмал тендер зарлаад байна. Орж ирж байгаа компаниуд үгсэж өндөр үнэ өгөөд байна. Энэ бол энэ 300 сая долларын зээлийг амьдрал дээр бодитоор хэрэгжүүлэхэд хүндрэл учруулж байна. 5 төрлийн төсөлд хэрэгжүүлсэн, 3 худалдан авалт нь зөв зүгээр дуусчихсан. Дандаа хийгдэх ажилтай хоёр төсөл нь хүлээгдээд байгаа. Яагаад гэвэл Төсвийн хуулин дээр км нь замынхаа дүнтэй тавигдчихсан байгаа. Одоо ямар хүндрэл гарч байна гэхээр орон сууц мөн адилхан өндөр үнэ өгчихөөд байгаа. Тийм учраас цаашдаа энэ Экзимийн зээлээр ажил хийлгэх төсөл авах шаардлагагүй юм байна. Худалдан авалт хийх төсөл хийх нь арай дээр юм байна. Ажил хийх төсөл болохоор зэрэг хоёр хүндрэл гараад байгаа. Гүйцэтгэгч компани нь хятадын компани болчихоод байгаа. Зөвхөн монгол компаниуд бол туслан гүйцэтгэгч болж байгаа. 

Хоёрдугаарт, үнүүдийг өндөр өгч байгаа. Ийм асуудалтай байгаа. Энийг бүх түвшиндээ яриад хоёр орны харилцааны асуудал болгож хүртэл тавьж, энэ хэлэлцээрийн протоколд орсон ийм зүйл гэдгийг хэлмээр байна. Тэгэхээр хэн нэгэн хүн улс төржүүлж шийдэж байгаа асуудал байхгүй. 

Азийн хөгжлийн банкных мөн адилхан, энэ хятадын компаниуд зөвхөн ганцхан монгол компани, 8 хятад компани орсон гэсэн. Миний мэдээлэл. Энэ шалгаруулалт нь бас дахиад Зам, тээвэр, барилга, хот байгуулалтын яаман дээр явагдаж байгаа. Бид Азийн хөгжлийн банкинд ингэж хэлсэн. Та нар өөрсдийнхөө прокориумуудынхаа шугамаар шалгаруулчих, бид нар тэрнийг чинь авчихъя гэж байгаа. Тийм байдалтай.

Хятадынх бол манай худалдан авалтын хуулиар явна гэсэн заалттай. Тэгсэн мөртлөө хятад бодлогоороо хязгаарлачихдаг юм байна лээ, компаниудаа. Ийм хүндрэлтэй нөхцөл байдал байгаа, энийг бүр хамгийн өндөр түвшиндээ хүртэл яриад Хятадын талд анхааруулаад хэлчихсэн. Яагаад гэвэл Хятадын Ерөнхий сайд бол дахиад энэ Экзимийн зээлийг 500 саяар нэмэгдүүлье гэдэг асуудал тавьсан. Тэгэхэд нөхцөлүүдийг нь тэгвэл нааштай болгож өгөөчээ, тэгэхгүй бол цааш цаашдаа энэ төслүүд 5, 10 жил яриад хэрэгжихгүй байна гэдэг асуудал яригдсан гэдгийг хэлмээр байна.

Г.Батхүү:-Бямбацогт гишүүн тодруулъя

С.Бямбацогт:-Төсвийн хүрээний мэдэгдэл хэлэлцэхэд 6 тоо ярьдаг нь үнэн. 6 тоон дээр төсвийн нийт зарлага дотоодын нийт бүтээгдэхүүний 50.9 хувь эзэлнэ гэж байгаа. 50.9 хувь эзлэх юм бол энэ дотор нь зардлууд яаж яах юм бэ гэхээр хөрөнгийн зардал,түүн дотор хөрөнгийн зардал шинээр хөрөнгө оруулалт 150 тэрбум гээд явж байгаа. Тэгж байхад таны нөгөө засгийн газрын үйл ажиллагааны мөрийн хөтөлбөр дотор орчихсон байж байгаа жижиг дунд үйлдвэрийн хөрөнгө оруулалтууд гэдэг юмуу, замын хөрөнгө оруулалтууд, еще юу байдаг юм, сум бүрт сум хөгжүүлэх сан байгуулна, энэ чинь хэдэн зуун тэрбумаар хэмжигдэх байхгүй юу. Нэг болохоор Засгийн газрын үйл ажиллагааны мөрийн хөтөлбөртэй бүрэн нийцэж байгаа гэчихээд бүрэн нийцэж байгаа юм бол энэ юмнууд чинь орхигдчихсон байна шүү дээ гэхээр төсвийн хүрээний мэдэгдэл дээр зөвхөн тоо хэлэлцдэг гээд. Тоо чинь болохоор ийм л тоо хэлээд байгаа шүү дээ, ерөөсөө. 50.9 хувь. 50.9 хувьдаа хөрөнгийн зардал нь шинээр хийгдэх хөрөнгө оруулалт нь 150 тэрбум. Энэ хоёр чинь уялдахгүй байна шүү дээ, энэ уялдаа нь яаж гарч ирээд байгаа юм бол? энийг нэг хариулж өгөөч.

Г.Батхүү:-Баярцогт сайд

С.Баярцогт:-Төсөв бол үндсэн орлого ба зарлагатай. Орлого бол суурилж байгаа үндэс нь татвар, татварын бус орлого, хувьцааны ноогдол ашгаас орж ирж байгаа. Одоогийн бид нарын тооцсоноор одоо үйлчилж байгаа татварын хуулиуд дээрээ үндэслээд бий болж байгаа татварын төрөл, бий болгож байгаа орлого маань хэмжээ нь энэ байна. Тийм учраас бид нар энэ хэмжээний зардал гаргая. Зардал гаргахад хоёр зүйлийн хүндрэл гараад байна. 2008, 2009 оны санхүүгийн хямралтай холбогдуулаад бид нар эргэн төлөгдөх жагсаалтаар 1.7 их наядын жагсаалт баталжээ. Нөгөө талдаа бид нар санхүүжилт хийх гээд их хэмжээний бонд гаргажээ. Энэ хоёр нь хоёулаа 2011, 2012 он дээр маш их хэмжээний зардлын өсөлтийг бий болгоод байна. Яагаад гэвэл бид нар ирээдүйгээсээ зээлчихсэн, бонд гаргачихсан гэдэг маань. Эргэн төлөгдөх нөхцөл гэдэг маань тухайн жилийнхээ төсөвт орохгүй ч гэсэн дараа жилийнхээ төсөв дээр хийсэн ажлын 50 хувийг нь авдаг, 50 хувийг нь хийгээд, 100 хувийг нь хийгээд 95 хувиа авдаг энэ механизмыг бий болгочихсон гэдэг маань тухайн жилдээ дарамт бага учирч байгаа ч гэсэн дараа дараагийн жилүүд дээрээ ирэх дарамт нь ийм өндөр байгаа юм.

Тийм учраас байгаа орлого, зарлагынхаа хүрээнд зохицуулалтаа ингэж хийж байна. Том бүтээн байгуулалтуудыг хийе, тэгэхдээ яг шууд төсөвтэй уяхгүйгээр ашигт малтмалын орд газруудаа барьцаалаад урьдчилгаа төлбөрүүд авах замаар санхүүжүүлэлтүүдээ хийе гэдэг зарчмыг тодорхойлсон. Энэнтэйгээ холбогдуулаад бүтээн байгуулалтын хөтөлбөрөө баталсан, шинэ бүтээн байгуулалтын. Дээрээс нь төмөр замын хөтөлбөрөө баталсан. Нөгөө талдаа орлого бий болгох бололцоо нөхцөл нь Оюу Толгой, Таван толгой, Шивээ Овоо, Төмөртэй гэдэг юмуу энэ том том хөтөлбөрүүдээ явуулах зарчмаар хийж хэрэгжүүлье. Энэний санхүүжилтийн механизмыг жишээ нь, хөгжлийн банкаар дамжуулж хийе. Тийм учраас хөгжлийн банкныхаа шийдвэрийг Засгийн газар гаргачихсан. Одоо төсөв батлагдвал төсөв дээр байгаа дүрмийн сан нь 16 тэрбумаар суучихсан байгаа. Энэ замаар санхүүжилттэй хийхгүй бол дан төсвийн санхүүжилтээр ингэж явах юм бол бид нар маш урт удаан хугацаанд энэ зорьж байгаа зорилтоо биелүүлэх юм байна гэсэн ийм л бодлогыг Засгийн газраас өргөн барьж танилцуулаад байгаа гэдгийг хэлэх гэсэн юм.

Г.Батхүү:-Баярлалаа, Байнгын хорооны илтгэлтэй холбогдуулан асуух асуулт дууслаа. Тогтоолын төслийн талаархи Төсвийн байнгын хорооны санал, дүгнэлтийг УИХ-ын гишүүн Хаянхярваа танилцуулна. Хаянхярваа гишүүнийг индэрт урьж байна.

Д.Хаянхярваа:-УИХ-ын дэд дарга, эрхэм гишүүд ээ,

Засгийн газраас Монгол Улсын 2011 оны төсвийн хүрээний мэдэгдэл, 2012-2013 оны төсвийн төсөөллийг зөвшөөрөх тухай УИХ-ын тогтоолын төслийг 2010 оны 4-р сарын 15-ны өдөр УИХ-д өргөн мэдүүлсэн билээ.

Монгол Улсын 2011 оны төсвийн хүрээний мэдэгдэл, 2012-2013 оны төсвийн төсөөллийг зөвшөөрөх тухай УИХ-ын тогтоолын төслийн хэлэлцэх эсэх тухай асуудлыг Төсвийн байнгын хорооны 2010 оны 6-р сарын 29-ний өдрийн хуралдаанаар хэлэлцээд дараахь санал, дүгнэлт гаргасныг та бүхэнд танилцуулж байна.

Дээрх тогтоолын төслийг Засгийн газрын дунд хугацааны зорилт, эдийн засгийн тэргүүлэх чиглэл, салбаруудын үйл ажиллагааг өргөжүүлэх замаар эдийн засгийн өсөлтийг бий болгох, уул уурхайн болон нэмүү өртөг шингэсэн боловсруулах үйлдвэрлэлийг дэмжих, үйлдвэржилтийн бодлогыг хэрэгжүүлэх, ядуурал, ажилгүйдлийг бууруулахад чиглүүлэхээр боловсруулсан байна. Төсвийн хүрээний мэдэгдлийн төсөлд нэгдсэн төсвийн орлогыг 2011 онд дотоодын нийт бүтээгдэхүүний 46.9, 2012 онд 42.8, 2013 онд 34 хувь байхаар тооцож, төсвийн нийт алдагдлыг 2011 онд дотоодын нийт бүтээгдэхүүний 4, 2012 онд 3, 2013 онд 2 хувь байхаар тооцжээ.

Төсвийн байнгын хорооны хуралдаан дээр УИХ-ын гишүүдийн төсвийн хүрээний мэдэгдэлд ядуурал, ажилгүйдлийг тодорхой хувиар бууруулах тооцоо, дэвшүүлсэн зорилт харагдахгүй байна, мөн хамтарсан Засгийн газрын мөрийн хөтөлбөрийг хэрэгжүүлэх томоохон хэмжээний хөрөнгө мөнгө шаардагдах амлалт зорилтууд хэрхэн туссан нь харагдахгүй байгаа талаар тодорхой саналууд гаргаж байлаа.

Төсвийн байгууллагын удирдлага, санхүүжилтийн тухай хуулийн дагуу Засгийн газраас өргөн мэдүүлсэн Монгол Улсын 2011 оны төсвийн хүрээний мэдэгдэл, 2012-2013 оны төсвийн төсөөллийг зөвшөөрөх тухай УИХ-ын тогтоолын төслийг УИХ-ын нэгдсэн хуралдаанаар хэлэлцүүлэх нь зүйтэй гэсэн саналаар санал хураахад Төсвийн байнгын хорооны хуралдаанд оролцсон гишүүд санал нэгтэй дэмжсэн болно.

УИХ-ын эрхэм гишүүд ээ,

Засгийн газраас өргөн мэдүүлсэн Монгол Улсын 2011 оны төсвийн хүрээний мэдэгдэл, 2012-2013 оны төсвийн төсөөллийг зөвшөөрөх тухай УИХ-ын тогтоолын төслийг хэлэлцэх эсэх тухай асуудлаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Г.Батхүү:-Хаянхярваа гишүүнд баярлалаа. Байнгын хорооны санал, дүгнэлттэй холбогдуулж асуух асуулттай гишүүд нэрсээ ирүүлнэ үү. Амаржаргал гишүүн асуултаа тавья.

Р.Амаржаргал:-Би энэ асуудалтай холбогдуулаад байр сууриа илэрхийлье гэж бодсон юм. Монгол Улсын эдийн засаг маань өнөөдөр ер нь ямархуу янзын дүр төрхтэй болчихоод байгаа билээ гэдгээ цөмөөрөө нэг бодмоор юм шиг байгаа юм. Үндсэндээ гаднын хэдэн хүнээс зээл юмуу, эсвэл урьдчилгаа гэж мөнгө аваад тэгээд ард иргэддээ тарааж өгдөг ийм л эдийн засаг болчихлоо шүү дээ. Өөр юм алга, үнэнийг хэлэхэд. Энэ эдийн засагт. Ямархуу байдлаар цөмөөрөө хөгжиж олигтойхон шиг цаашаа явна гэж бодоод байгаа юм. Тэр нь огт харагдахгүй байгаа байхгүй юу. 

Манай эдийн засгийн гол асуудал бол эдийн засгийн бүтэц өөрөө их гажуудчихсан, дотальный, дефицитный шинж чанартай эдийн засаг. Ердөө хомсдол. Хомсдолгүй юм алга байна шүү дээ, өнөөдөр. Орон байр хомсдол, эрчим хүч хомсдол, дулаан хомсдол, зам, харилцаа хомсдол, хүнс хомсдол, цэцэрлэг, ясли хомсдол, эрүүл мэнд хомсдолтой, шударга ёс гэдэг маань хомсдолтой, төрийн алба гэдэг нь вообще гажчихсан, мөнгө, санхүү, зээл гээд ингээд ердөө хомсдолгүй юм байхгүй. 20 жилийн өмнө социализмын эдийн засаг байхад бас нэг иймэрхүү л байсан, одоо ч гэсэн яг тэр чигээрээ. Үнэнийг хэлэхэд эдийн засгийн бүтцийн өөрчлөлт огт хийгдээгүй байгаа байхгүй юу. Энэ эдийн засгийнхаа бүтцийг өөрчилж чадахгүй бол бид нар инфляц гэдэг юм яагаад байдаг юм бэ гэж гайхаад суугаад байх болно. Гайхах юм байхгүй. Ийм эдийн засгийн бүтэцтэй байхад инфляц ердөө тасрахгүй, 10 хэдэн хувьтай гарцаагүй гарна.

Ийм эдийн засгийн бүтэцтэй байхад 3 хүний 1 нь ядуу байж л таарна шүү дээ, өөр ямар арга байгаа юм. Энэ юмаа л бид нар бодмоор байгаа юм. Эдийн засгийн бүтцийн өөрчлөлт гэдэг чинь эцсийн эцэстээ бүтээмж гэдэг ойлголт байдаг, үр ашиг гэдэг ойлголт байдаг, өрсөлдөх чадвар гэдэг ойлголт байдаг. Энэ ойлголтуудын тухай бид нар бүр ярьдаггүй шүү дээ, мартчихсан. Ийм ойлголт байдаг ч юмуу, аягүй бол зарим нь ичдэг юм шиг байгаа юм. Энэ дээр үед өрсөлдөх чадвар, бүтээмж гэж ярьдаг байсан, одоо энэ зах зээлийн эдийн засаг болчихоор байхгүй болчихсон гэж боддог юмуу. Үгүй шүү дээ. Эдийн засгийн үндэс чинь энэ шүү дээ, өрсөлдөх чадвар. Хөдөлмөрийн бүтээмж, үр ашгийн тухай асуудал. Гэтэл энэ чинь манайд бас дахиад л хомсдол. Хаа сайгүй ийм байж байгаа. Ийм л бүтэцтэй эдийн засаг байгаа байхгүй юу. 

Тэгэхээр энэ эдийн засгийнхаа бүтцийг өөрчлөх талаар чухам юу хийх ёстой юм бэ гэдэг асуудал л гарч ирээд байгаа юм л даа. Энэ дээр нь бид нар барьж байхгүй, энэ дээр нь ярихгүй, тэгээд нэг одонгийн мөнгийг жаахан нэмсэн, хүний тоог нь нааш цааш нь болгосон гэсэн нэг иймэрхүү л юм яриад аргацаагаад яваад байна шүү дээ. Ингэж болохгүй байх л даа, би энийг цөмөөрөө нэлээн нэг анхаарч ажиллавал яасан бэ гэж. Хөрөнгө, санхүү, мөнгөн дээр л аваад үз л дээ. Өнөөдөр зөвхөн Монголбанкны хэмжээнд гэхэд млрд гаруй доллар бид нар аваад санхүүгийн эх үүсвэр болгоод ашиглах бололцоотой байна. Монголбанкнаас млрд доллар гаргана гэдэг чинь хамгийн наад зах нь 3-аар үржихэд 3-5 млрд доллар бол өнөөдөр эдийн засагт бэлэн байж байгаа байхгүй юу. Тэр мөнгийг аваад ашиглаж чадахгүй байгаа байхгүй юу. 5 жилийн хугацаатай, 10 жилийн хугацаатай Засгийн газрын бонд гаргаад тэгээд Монголбанкнаас худалдаад авъя л даа. 5 хувийн хүүтэй, 3 хувийн хүүтэйгээр худалдаад авъя. Тэгээд харин гайхаад байгаа байхгүй юу. Арилжааны банкнууд 30 хувийн зээл өгч байна гэж яриад байгаа юм. Тэгээд хувийн секторыг  хөгжүүлнэ гэж. Яаж хувийн секторыг хөгжүүлэх юм бэ? Гэтэл энэ 30 хувийг чинь яаж доош нь буулгах вэ гэхээр нэг арга зам нь болохоор Засгийн газрын урт хугацааны бонд 5 жилийн бонд гаргая. 10 жилийн бонд гаргая, үгүй 3 сарын бонд, 6 сарын бонд, 1 жилийн бонд. Тэгээд ард иргэдийнхээ 30, 40 хувийг ядуу байлгаад байгаа байхгүй юу.

Би сүүлдээ бүр хардаад байгаа юм. Ер нь сонирхол байх шиг байна, ард иргэдийн амьдралыг дээшлүүлэх сонирхол хэнд ч байхгүй юм шиг байгаа юм. Аль болохоор ядуу байлгая, ядуу байлгаж байгаад сонгууль болохоор 10 мянган төгрөг тарааж байгаад ялаад ингээд сууж байя гэсэн ийм бодолтой байдаг юмуу, хаашаа юм. Ер нь энэ бүх асуудлын чинь учиг нь эдийн засгийн бүтэцдээ байгаа шүү. Сангийн яам энийгээ ч оруулж ирэхгүй юм, одоо Сангийн яамыг хараад хараад ёстой хамаг горьдлого тасарсан л даа.

Г.Батхүү:-Даваасүрэн гишүүн хариулъя.

Ц.Даваасүрэн:-Амаржаргал гишүүний хэлж байгаа асуудал бол ихэвчлэн санал байна. Цаашдаа энэ чиглэлд бас Эдийн засгийн байнгын хороо, Төсвийн байнгын хороо энэ санхүү, төсөвтэй холбогдож байгаа Байнгын хороонууд бас анхаараачээ гэсэн ийм зөвлөмж байна гэж ингэж ойлголоо. Тэгэхээр энэ чиглэлд бид бас анхаарч төсвийн хүрээний мэдэгдэл дээр яахав бид нар тодорхой яг ингэж эдийн засгийн талаас нь дунд хугацааны төлөвт нь өөрөө сайн хийгддэггүй учраас нарийвчилж яриагүй, ийм учир дутагдалтай. Цаашдаа бид ингэж ярьдаг, дүгнэдэг, түрүүнд бас Байнгын хорооны дүгнэлтэнд дурьдагдсан байх. Ер нь ядуурал жишээлбэл, энэ төсвийн хүрээний мэдэгдлийн дараа хэдэн хувь буурах вэ гээд тэгэхэд бид нарт хүнд болно шүү дээ. Тийм учраас ингэж нарийвчлах, тооцоо судалгаатай болгох, эдийн засгийн загвар модултай, эдийн засгийнхаа тооцоог хийж ярьдаг ийм чиглэл рүү орох нь зүйтэй байхаа, энэ чиглэлд бас хоёр байнгын хороо, ялангуяа Эдийн засаг, Төсвийн байнгын хороо анхааръя гэж ингэж бодож байна. Гол нь Сангийн сайд энэ чиглэлд анхаараарай.

Г.Батхүү:-Буд гишүүн асуултаа асууя.

Р.Буд:-2011 оны төсвийн хүрээний мэдэгдэл бол үндсэндээ энэ оны төгсгөлөөр төсөв болж батлагдах суурь баримт бичиг шүү дээ. Тийм учраас энэ дээр бид нар нэлээн нухацтай хандах, эндээс гарах тогтоолын шийдвэрт бас гол асуудлуудаа тусгах нь зүйтэй болов уу гэж бодож байна. Түрүүнд манай зарим гишүүд Засгийн газрынхаа үйл ажиллагааны хөтөлбөртэй энэ баримт бичиг маань хэрхэн уялдаж байгаа тухай асуугаад олигтой хариулт авсангүй л дээ. Ер нь ирэх 2011 оноос л бүх юм шийдэгдэнэ шүү дээ. 2012 оны эхний хагас жилээс сонгууль ингээд пижигнээд дуусна. Тийм учраас УИХ хийгээд Засгийн газрын бүрэн эрхийн хугацааны гол бүтээн байгуулалтын ажил 2011 онд явах ёстой. Тийм учраас хоёр, гурван асуулт байна. 

Нэгдүгээрт, өмнөх жилүүдэд Хятадын Экзим банкнаас 3 тэрбум долларын хөрөнгө босгох тухай асуудал бүх түвшинд яригдсан. Энэ унтарчихав уу, эсвэл яриа хэлцэлийнхээ шатанд явна уу, ямар ямар чиглэлээр авагдах гэж байна вэ, авах нөхцөл нь ямар нөхцөлөөр яригдаж байгаа тухай Байнгын хорооны дээр яригдсан уу?

Хоёрдугаарт, дэд бүтцийн салбаруудыг  хөгжүүлэхдээ уг нь бид нар Концессийн тухай хууль, Төр, хувийн хэвшлийн хамтын ажиллагааны баримт бичгийг батлахдаа нэлээн ахиц өөрчлөлт гарах болов уу гэж бас энэ дээр нэлээн ажиллаж, олон улсын туршлага энээ тэрээ юм судалж, олон талаас нь хэлэлцэж, гайгүй хууль бодлогын баримт бичиг баталсан. Харамсалтай нь энэ маань өнөөдөр ажил хэрэг болох тал дээрээ туйлын чамлалттай явж байна. Эргээд хөрөнгөө төлчихөөр юмнуудыг яг энэ зах зээлийнх нь гольдрол руу оруулмаар байна шүү дээ. Зарим зүйлийг эргэн харж үзэж болохгүй юу гэж би асуух гээд байна. Тухайлбал, Зүүн 4 зам дээр баригдах гүүрэн  гарцын тухай асуудал байна шүү дээ. 24, 25 тэрбум төгрөгний асуудал. Энийг би хэлээд байгаа шүү дээ. Бариад ашиглалтанд оруулаад өнөөдрийн нэг машинаас 500 төгрөг авч байгаагаар тооцоход 4 жилд л төлчих юм байна лээ. Ийм объектыг яагаад заавал улсын төсөв дээр эргэн төлөгдөх нөхцөлөөр суулгаад байгаа юм бэ? энэ бол бид нарын харалган үйл ажиллагаа шүү дээ. Эсвэл янз бүрийн лобби яваад байна уу? Монголд хамгийн түрүүнд хэрэгжих боломжтой, төр хувийн хэвшлийн хамтын ажиллагааг хөгжүүлэх, эргээд төлөгдөх нөхцөлөөр баригдаад өртөгөө нөхчих байгуулж бол энэ л байгаа юм.

Дээр нь эрчим хүчний ганц хоёр объект байгаа байх. Холын замд бол бүтэхгүй ээ энэ. Ялангуяа алслагдсан төв суурин газар луу яригдаж байгаа зам бол эргэн төлөгдөх нөхцөлөөр барина уу гэхээс төр хувийн хэвшлийн баримт бичгээр баригдаад үр ашгаа өгөхгүй шүү дээ. Хөдөлгөөний эрчим зарим газар нь хоногт 30 машин байна, зарим газар нь 50 машин байна, дээд тал нь төвийн районуудад 3000-4000 машин хоногт явж байна. Тэгэхээр энэ тал руу Байнгын хороо бодлогын шинэчлэлт хийх, энэ гаргачихсан түрүүнд УИХ-аас гаргасан бодлогынхоо баримт бичиг, энэ концессийн  хуулийг үр дүнтэй хэрэгжүүлэх тал дээр ямар бодлого баримталж байна вэ? энэ чиглэлээр яригдсан юмнууд байна уу?

Гуравдугаарт, эдийн засгаа тэлэх бодлого баримтлахгүй бол энэ Монголбанкнаас явуулж байгаа мөнгөний чанга бодлого, за тэгээд эргэн төлөгдөх нөхцөлтэй баригдаж байгаа дэд бүтцийн салбаруудын объект 2012, 2013 онд эргэн төлөгдөх учраас төсвөө хумиж байна гэдэг бол нэг их сайн зүйл авчрахгүй шүү. Ялангуяа их барилгын салбар бол улсын чинь эдийн засгийг гол унагаж байгаа салбар. Унагана гэдэг юмуу бид нарын буруутай үйл ажиллагаанаас болоод хэдэн арилжааны банкууд чинь болохоо байсан. Ингээд түгжигдмэл хөрөнгө бий болсон. Өнөөдөр Улаанбаатар хот даяараа дуусаагүй барилга, дуусаагүй үйлдвэрлэл байна шүү дээ. Тийм учраас энийг эдийн засгийн эргэлтэнд оруулах үүднээс нөгөө 2 дахь орон сууцны хувьчлал, орон сууцны 2 дахь зах зээлийн асуудал юу болчихов оо. Нэг хэсэг нь моод юм шиг хүн болгон шахуу ярьсан. Одоо эргээд байхгүй. 

Тэгэхээр энийг УИХ бол ингэж мартамхай байж болохгүй. Өмнөх гаргасан шийдвэрүүдээ бодлогоор хэрэгжүүлэх тал дээр дэмждэг. Тэр бодлогоо болохыг нь болгож, болохгүйг нь засаж залруулж явах ёстой байхаа гэсэн зүйл байна. 

Эцэст нь энэ данхар бүтцээ яах гээд байгаа юм бэ? энэ үрэлгэн бүтэц. Өнөөдөр 2, 3-хан жилийн өмнө Дэд бүтцийн яам гээд зам, тээвэр, барилга, хот байгуулалт, холбоо, харилцаа чинь бүгд нэг газар байгаад өнөөдрөөс дутуугүй л ажил хийж байсан шүү дээ. Энэ бодит жишээ бий шүү дээ. Энд ажиллаж байсан улсууд нь амьд сэрүүн улсууд нь өнөөдөр ч байж л байна шүү дээ. Ихэнх нь. Яагаад энэ рүүгээ зоригтой орохгүй байгаа юм бэ. Энийг эндээс гарах тогтоолын төсөлд тусгаж өгмөөр байгаа юм. Бид нар чинь сая нэг ажлын хэсэг  гараад энэ орон тоо зохион байгуулалтаа эргэж харъя, энэ данхар бүтцээ эргэж янзалъя гэж ярьж байгаад намар гэчихсэн шүү дээ. Одоо аягүй бол энэ бодлогын баримт бичигт тусгаж өгөхгүй бол бас намар ч байхгүй. Тэгсээр байтал ирэх оны сонгуулийн уур амьсгал орж эхэлнэ. Ингээд бүтэц зохион байгуулалтыг өөрчилж чадахгүй. Ийм данхар бүтэцтэй байж болохгүй ээ. 100 ямаанд 60 ухна гэж олон энэ яамд хэрэггүй.

Тийм учраас та минь зоригтой бүтцийн өөрчлөлт хийгээчээ. Энийг амьдрал шаардаж байна, ард түмэн шаардаж байна, хүн болгон ярьж байна шүү дээ. Тийм учраас энийг мэдсээр байж бид нар энд дуугүй царайлаад, харсаар байж мэдэхгүй.../минут дуусч микрофон хаагдав/

Г.Батхүү:-Даваасүрэн дарга хариулъя

Ц.Даваасүрэн:-Засгийн газрын үйл ажиллагааны хөтөлбөрийн хэрэгжилт дундаа ороод явж байгаа. 50 хувь нь хэрэгжсэн байх ёстой. Ямар байна вэ гэдэг асуудал Байнгын хороон дээр яригдсан юм. Тэгэхээр Засгийн газрын гишүүдийн зүгээс яг тодорхой энэ дээр хариулт өгч чадаагүй. Ер нь Их Хуралд Засгийн газрын үйл ажиллагааны хөтөлбөрийн хэрэгжилтийн гүйцэтгэлийг танилцуулахаар өргөн барьчихсан байгаа гэдэг энэ зүйлийг бас манай холбогдох сайд  нар хэлж байсан. Төсвийн хүрээний мэдэгдэл дээр харахад гол амлалтууд, эх орны хишиг гэх юмуу, хүний хөгжлийн сангаас иргэддээ олгох 1.5 сая, тэгээд цалингийн өсөлт эд нарыг тодорхой хэмжээгээр тусгасан байгаа. Гэхдээ цалингийн хувьд бол нөгөө 3 дахин биш байгаа юм. 

Бас гишүүдийн болгоомжилж байгаа нэг зүйл дээр санал нэг байгаа юм. Засгийн газрын үйл ажиллагааны хөтөлбөрт туссан хөрөнгө оруулалтын арга хэмжээнүүд бүрэн туссан уу гэдэг бол бас эргэлзээтэй зүйл болчихоод байгаа юм л даа. Яагаад гэвэл шинээр хийгдэх хөрөнгө оруулалтын асуудал маань тодорхой хэмжээгээр хязгаарлагдчихаж байгаа юм. Эргэн төлөх нөхцөлтэй объектууд, мөн бусад эхлүүлчихсэн байгаа объектуудтайгаа ингээд үзэхээр, жишээ нь он он дамжуулж хэрэгжүүлэхээр тусгачихсан байгаа шүү дээ. 150 тэрбум төгрөгний хөрөнгө оруулалтыг ирэх жил хийнэ гэсэн ийм асуудал байгаа. Тэгэхээр ер нь ингэж ойлговол болох байх гэж бодож байна. Өнөөдөр бид нар Валютын сантай хөтөлбөрийн асуудал дээр төвөгтэй байдалд байгаа. Ялангуяа төсвийн тодотголоор 2010 оны зардлын нэмэгдлийг 150 тэрбумаас дээшгүй байна гэдгийг 220 болгож чадсан байгаа. Ингэхдээ тэгвэл төсвийн хүрээний мэдэгдэл дээрээ одоо тавьж байгаа энэ хязгаарлалтуудыг хатуу үзнэ шүү гэсэн юм байна лээ. Төсвийн алдагдал нь 4 хувь байна, 3 хувь байна гэдэг чинь хатуу шүү гэж. Тэгэхээр энэ удаагийн төсвийн хүрээний мэдэгдэл дээр бас нэг анхаарчихсан юм бол тэр Олон улсын валютын сантай тохирчихсон байгаа үзүүлэлтүүд шүү гэдгийг бас хэдүүлээ зөв талаас нь ойлгох ёстой байхаа.

Хоёрт та дэд бүтцийн салбаруудын асуудлуудыг ярьж байна. Эргэн төлөгдөх нөхцөлтэй объектуудын асуудлууд гэд. Тэгэхээр энэ дээр бол эргэн төлөгдөх нөхцөлтэйгээр тэлж байгаа, цаашдаа ингээд төсөвт дарамт учруулах гээд байгаа 1.7 их наядын хөрөнгө оруулалт чинь бол ихэвчлэн зам байгаа юм. Зам, гүүр, томоохон таны саяны хэлж байгаа зүүн талын гүүрэн гарц гэсэн юмнууд байгаа л даа. Тэгэхээр эргэн төлөх нөхцөлтэй хөрөнгүүд, дэд бүтцийн салбарт анхаарсан уу гэдэг дээр анхаарсан юм байгаа юм.

Ер нь таны хэлж байгаатай би санал нэг байгаа юм. Цаашдаа яг энэ хөгжлийнхөө юмыг, бодлогоо яг зөв тодорхойлоод тодорхой болгоод тэгээд тэр чиглэлийнхээ дэд бүтцийн юмнууд руу хандуулахгүй бол хүссэн газар бүхэн, тэр дэд бүтцийг хүмүүсийн бодлоор  хөгжүүлээд явна гэх юм бол энэ карманы хэмжээ хүрэхгүй юм билээ.

Эдийн засгийн тэлэх, мөнгөний чанга бодлого явуулж байна, ер нь хөрөнгө оруулалтыг хумих гээд байгаа чинь буруу гэж хэлж байгааг бас бодох ёстой. Яг энэ чиглэлээр бол бид нар байнгын хорооны хуралдаан дээр яриагүй. Энэ асуудлаар бид ер нь хөрөнгө оруулалтынхаа бодлогыг л тодорхой гаргаж ирэх хэрэгтэй юм шиг байгаа юм. Засгийн газрын үйл ажиллагааны хөтөлбөрийн хүрээнд хийгээд, энэ энэ объектууд гэж явахгүй бол зүүн 4 замын юм байхгүй байх шүү. Гэтэл иймэрхүү юмнууд орж ирчихээд тэгээд нөгөө гол гол ажлууд маань орхигдох гээд байгаа юм байна гэж байгаатай би санал нэг байна.

Эцэст нь та данхар бүтэц байна, цомхотгох, цөөлөх ийм шаардлага байгаа юм биш үү гэж байгаатай бас санал нэг байна. Энэ асуудал сая тодотголоор нэлээн эрчимтэй яригдаад тэгээд тодорхой шалтгаанаар бас хойшлогдчихлоо шүү дээ. Гэхдээ бид нар Их Хурлаас удаа дараа тогтоол гаргасан учраас одоо төсвийн тодотголын тогтоол ч гэлээ гэсэн зааж өгье гэж байгаа юм. 10 сарын 1-нд бүтцийн асуудлаа саналаа оруулж ирж шийдүүлье гэж. Ингэхдээ нийтдээ бүтцээ 6.3 тэрбум төгрөгний хэмнэлт гаргасан хэмжээнд бүтцийн өөрчлөлтийг хийсэн байх ёстой гэж үзэж байгаа. Шаардлагатай гэж үзэх юм бол бид нар бас энэ төсвийн хүрээний мэдэгдлүүдээ цаашдаа одоо бодлого нь гараагүй байх. Гэхдээ бид энэ бүтцийн асуудлыг тусгаад яриад явах бололцоо байгаа гэж ингэж бодож байна.

Г.Батхүү:-Чойжилсүрэн гишүүн асуултаа асууя.

Б.Чойжилсүрэн:-18 тоог батлахаар 2011 онд жишээлбэл, төсвийн алдагдлын дээд  хэмжээ 4 хувиар батална гэсэн л дээ. Хэрвээ энэ тоог 18 тоог баталъя гэвэл Баярцогт сайд Төсвийн байнгын хорооны хурал дээр бид нарт ухуулга суртал хийгээд байсан. 2008 оны сонгуулийнхаа амлалтуудаас буцаа гэсэн ийм шийдвэр гарч байгаа байхгүй юу. Тэгэхээр энэ улс төрийн шийдвэр гарах ёстой юм шиг байгаа юм. Хэрвээ сая Бямбацогт гишүүний яриад байгаа тавигдаад байгаа Засгийн газрын мөрийн хөтөлбөрт суучихсан арга хэмжээнүүдийг хэрэгжүүлээд явах юм бол тухайлбал, 2011 он, 2012 онд магадгүй төсвийн алдагдлын дээд хэмжээ 20 хувь, 25 хувь, 30 хувь хүрэхийг үгүйсгэхгүй. Тэгэхээр энэ бүгдээрээ хоёр нам ярьж байгаад улс төрийн шийдвэр гаргаад, эсвэл амлалтаасаа буцъя, тэгвэл энэ 4 хувиа барья. Эсвэл гэсэн ийм л шийдэл хэрэгтэй байна л даа. Өнөөдөр хэлэлцэх эсэх юм чинь хамаагүй хэлэлцэх эсэх дээр нь шийдчихээд энэ улс төрийн шийдвэрээ гаргахгүй юмуу гэсэн ийм асуулт байна.

Г.Батхүү:-Даваасүрэн дарга хариулъя

Ц.Даваасүрэн:-Чойжилсүрэн гишүүн яг тухайн асуудлаар Төсвийн тогтвортой байдлын хуулийг хэлэлцэж байхад санал гаргаад тэр санал дэмжигдсэн. Тэгэхээр таны санаа зовж байсан зүйл шийдвэрлэгдсэн гэж ойлгож болно.

Би өмнөх асуултанд хариулахдаа нэг зүйлийг та хэлснийг анзаарсан байх гэж ойлгож байна. Яагаад гэвэл өнөөдөр бид 11 сар хүртэл Олон улсын валютын сантайгаа учраа олоод явах шаардлага байна. Тэр хөтөлбөрт 2 жилийн төсвийн төсөөлөл дээр бол тодорхой шалгуурууд тавьчихсан байгаа учраас бид нар одоо батлахдаа шалгуураа 11 сар хүртэл энийгээ гаргаж өгөөд бид нар та бүгдтэйгээ төсвийн хүрээнд тавьсан болзол нөхцөлөө биелүүлээд явж байгаа гэж ярих нь зөв байх. 

Төсвийн тогтвортой байдлын хуулиараа бол бид нар энэ асуудлыг шийдвэрлэчихсэн учраас төсвийн алдагдлын хувь хэмжээ, дотоодын нийт бүтээгдэхүүний харилцаа, энүүгээр бол ирэх жилийн төсвийн төлөвлөлтүүд дээр заавал дагах тийм нөхцөл байдал үүсэхгүй байх. 11 сараас хойш Валютын сантайгаа явах ч юмуу, үгүй ч юмуу, тийм учраас би таныг санаа зовохгүй байж болно гэж ингэж бодож байна. Та өөрөө санаачлагаараа хуулийн асуудлаа шийдвэрлэчихсэн гэж хэлэх байна.

Г.Батхүү:-Бямбацогт гишүүн асуултаа асууя.

С.Бямбацогт:-Би түрүүнд яг Баярцогт сайдад тавьсан асуудлаа л Төсвийн байнгын хороонд тавих гээд байна л даа. 2008-2012 оны Засгийн газрын үйл ажиллагааны мөрийн хөтөлбөртөө, 2011 оны нийгэм эдийн засгийг хөгжүүлэх үндсэн чиглэлтэй өнөөдрийн оруулж ирж байгаа 2011 оны төсвийн хүрээний мэдэгдэлд бүрэн нийцэж байгаа гэж бичсэн байгаа юм. Энэ бүрэн нийцэж байгаа юм болов уу. Сая Баярцогт сайд хэлж байгаа юм. Нэг болохоор бид нар 6 тоо баталж байгаа юм, 6 тооны хүрээнд асуудлаа ярих ёстой гээд тэр 6 тоог нь задлахаар дотор нь хөрөнгийн зардал 5 хувь, дотоодын нийт бүтээгдэхүүний 6.2 хувиас илүүгүй байх ёстой гээд, тэр нь 150 тэрбум төгрөг гээд.

Засгийн газрын мөрийн хөтөлбөр үндсэн чиглэлтэй нийцэж байгааг үзэх юм бол түрүүний ярьдаг өнөөдөр ард түмний өмнө хоёр намын амалчихсан амлалт, Засгийн газрын мөрийн  хөтөлбөрт тусчихсан бодлогууд хэрэгжих ёстой. Энийг хэрэгжүүлэх юм бол хэрэгжүүлнэ гээд бүх юманд тусгаад яваад байгаа шүү дээ. БҮх юм тусчихсан, аягүй сайхан болж байгаа гээд хэлээд байдаг. Тусчихсан тооцоо хийгээд үзэх юм бол саяны Чойжилсүрэн гишүүний хэлдгээр төсвийн алдагдал дор хаяж 10, 15 хувьдаа хүрэх ёстой байх. Зөвхөн 2011 онд бид нар төсвийн орлого 300 тэрбум буурна. 68 хувийн татвар байхгүй болно. Үйлчилгээ болино, энэнээс 300 тэрбум буурна. Одоо Их Хурал дээр бидний ярьж байгаа халамжийн хууль байж байгаа, халамжийн хууль гэхэд л 300 тэрбумаар өснө. Цалин, тэтгэвэр, тэтгэмжийг 2010 ондоо 30 хувиар, 2011 ондоо 30 хувиар гээд өчнөөн олон тооцчихсон байж байгаа. 

Дөнгөж сая бас Засгийн газар оруулж ирсэн, Утаагүй Улаанбаатар хөтөлбөр Их Хуралд. Тэрнийг бас ахалж ажилласан. Хурдан баталж өгөөч, хурдан  хийгээд өгөөч гэсэн. Их Хурал дээр нэлээн сайн ажилласан, нэрийг нь өөрчилсөн, шинэ бүтээн байгуулалт болсон. Энэ дээр бас 16 их наяд. 16 их наядаас 2012 он хүртэл 8 триллион төгрөг байж байгаа. 8 их наяд. Түүнийх нь тодорхой хувь нь 5, 6 хувь нь билүү дээ, улсын төсвөөс санхүүжигдэнэ. Эд нар маань бас улсын төсөвт сууж өгөх л ёстой. Нэгэнтээ ингээд, нэг болохоор еэвэнгийн тал нь хаана байна гэхээр энэ байна гээд Засгийн газрын үйл ажиллагааны мөрийн  хөтөлбөр хэрэгжинэ, та нар санаа зоволтгүй, нөгөө амалсан амлалтууд чинь биелэнэ гээд Засгийн газар нэг талаас тэгээд байдаг.

Нөгөө талаас, нөгөө төсвийн алдагдал чинь юу болох юм бэ гэхээр энэ дотор бид нар барих ёстой, наадуулыг чинь хийх хөрөнгө, мөнгө байхгүй, энэ дотор л олон улсын валютын сантайгаа тохирчихсон, төсвийн алдагдал төдөн хувь хүрчих юм бол ингэж ёстой болохгүй, энэ 6 тоог бид  батлах ёстой гээд байдаг. Энэ хоёрын аль нь үнэн юм бэ? алинаар нь бид явах ёстой юм бэ? алийн болгон муур хулгана болж бие биенээ хуурч явах юм бэ? зүгээр л асуудал оруулж ирсэн болдог, ярьсан болдог. Нэг болохоор болно бүтнэ гээд байдаг, болох гэж байгаа, бүтэх гэж байгаа юм бол ийм юм ингээд хийх ёстой гээд асуудал ярихаар үгүй наадахыг чинь хийх мөнгө байхгүй гээд суугаад байдаг. Энэ дээр Төсвийн байнгын хороон дээр юу гэж яригдсан юм бол, цаашдаа ийм байдалтай явах юмуу? Оруулж ирсэн цаас нь хоорондоо уялдаа холбоогүй байгаад байна шүү дээ. Ийм юм Их Хурал заавал хэлэлцээд батлаад явах ёстой юм болов уу, үгүй юм болов уу энэ тал дээр ямархуу асуудал яригдсан юм бол гэж асуух гэсэн юм.

Г.Батхүү:-Даваасүрэн дарга хариулъя

Ц.Даваасүрэн:-Энэ төсвийн хүрээний мэдэгдэл 2011, 2012 оны төсвийн төсөөлөлд Засгийн газрын үйл ажиллагааны хөтөлбөр бүрэн хэмжээгээр туссан уу гэдэг асуудлыг Байнгын хорооны хуралдаан дээр зарим гишүүд гаргасан л даа. Яг 100 хувь бүгд туссан гээд би худал хэлж чадахгүй, би түрүүнд асуултанд хариулахдаа хэллээ шүү дээ. Цалингийн хувьд гэхэд бас учир дутагдал байна шүү гээд би нэг жишээ аваад байгаа юм. Та маш зөв асуудал хөндлөө л дөө. Нэг ярихаараа бид нар ингээд хөнжлийнхөө хэрээр хөлөө жийе гэж байгаа юм. Гэтэл яг оруулж ирж байгаа юмыг нь харахаар яг үнэн. Жишээлбэл, утаа 8.8 их наядыг 2011, 2012 онд 4.4 их наяд он ондоо хуваагдана шүү дээ, тавигдах болчихоод байгаа юм.

Дээр нь энэ төсвийн хүрээний мэдэгдэл дээр тооцож орж ирж ирсэн байгаа улс төрийн амлалтуудын 6.5-ыг ингээд нэмэх юм бол 2011, 2012 онд Монгол Улсын тухайн жилийн төсөв одоогийнхоос 4 дахин өсөх болчихоод байгаа байхгүй юу. Тэгэхээр тийм хэмжээний орлого бий юу гээд ингээд үзвэл яг таны бодоод байгаа шиг төсвийн алдагдал их сонин харагдана. Ер нь бид нар урьдчилгаа төлбөр Таван толгойгоос байдаг юмуу аваад, тэрнийгээ орлого хэлбэрээр аваад, саяных шиг зээл биш байдлаар, эх үүсвэр талд бичихгүйгээр орлого талд бичээд төсвийн орлого, зарлагын маань тэнцэл гайгүй сайжраад явах юм бол заавал төсвийн алдагдал дотоодын нийт бүтээгдэхүүний 10, 20 хувь байна гэж ингэж ойлгож бас болохгүй л дээ. 

Ямар орлого олох вэ, орлогоо олж чадах уу гэдэгт л асуулт байна гэж ингэж бодоод байгаа юм. Тийм учраас би таны хэлээд байгаа тэр шүүмжлэлийг бас байна гэдгийг хүлээн зөвшөөрч байна. Яагаад гэвэл энэ бол 100 хувь сайхан нарийн тооцоод ороод ирчихсэн ийм баримт бичиг биш, гэхдээ хуулиараа бол бид нар төсвийн ирэх онд батлагдах, ирэх 2 жилд төсвийн төсөөллийн гол үзүүлэлтүүдийг гаргасан байх ёстой учраас энэ  хаврын чуулганы хугацаанд төсвийн хүрээний мэдэгдлээ батлах ёстой болчихоод байгаа юм. 

Г.Батхүү:-Тлейхан гишүүн асуултаа тавья. Гишүүдийг хуралдааны танхимд уриарай, санал хураалт явна. Дараа нь Эдийн засгийн байнгын хороо 15 минут хуралдаад Таван толгойн асуудал, Ашигт малтмалын тухай хуулийн асуудлаар чуулган үргэлжилж хуралдана.

А.Тлейхан:-Би олон юм асуухгүй, түрүүнд Чойжилсүрэн гишүүн бас тодруулж асуулаа. Би энийг тодотгож дахин асуух гээд байгаа юм.  Засгийн газрын мөрийн  хөтөлбөрийг анх бид нар 2008 онд баталж байхдаа 33 триллион төгрөг хэрэгтэй гэж ярьж байсан. Засгийн газрын мөрийн хөтөлбөрийг бид өдөр тутам харж байгаа. Ихэнхийг нь хийчихсэн, бараг болчихсон юм бичээд байгаа. Яг бодит байдал дээр ихэнх нь хэрэгжээгүй байгаа. Хамгийн гол хэрэгжих ёстой жил нь 2011 он байж байдаг. Гэтэл 2011 онд ердөө л 150 тэрбум төгрөгийн хөрөнгө оруулалт хийнэ гэж ингэж мэдэгдэл оруулж ирж байгаа юм. Энэ болж байгаа юмуу? Байнгын хорооны даргаа. Ингэж бид нар өөрсдөө авсан амлалтыг өөрсдөө хааж, хэрэгжүүлэх, хөрөнгийн хязгаарыг хааж ингэж яаж болж байна. Энийг тодруулж асуумаар байна. Түрүүнд та болмоор ч юм шиг, санаа зовохгүй ч баймаар юм шиг ярилаа, үнэхээр тийм байна уу, үгүй юу?

Эсвэл энийг буцаачихвал яадаг юм бэ? заавал бид нар ийм мөрийн хөтөлбөр хэрэгжүүлэх гэдэг юмуу, амлалт биелүүлэхгүй байх ийм нөхцөлийг өөрсдөө хууль болгож батлаад дараа нь та нар өөрсдөө баталж өгсөн шүү дээ гээд Сангийн яамныхан бидний ам руу алгадна шүү дээ. Тийм учраас энийг батлахгүй байвал яасан юм бэ гэсэн саналтай байна. Эсвэл өөр саналтай хүн байгаа юмуу, батлах? Энийг тодруулж хэлж өгөөч. Би яг л ийм мэдэгдэл гэдэг юмуу, 150-хан тэрбум төгрөгийн хөрөнгө оруулалттай мэдэгдлийг батлах ямар ч боломж байхгүй гэж хэлэх гээд байна. Энэ дээр тодорхой хариулт өгөөч. Эсвэл өөр шалтгаан байвал бидэнд ойлгуулж хэлээч.

Г.Батхүү:-Даваасүрэн дарга хариулъя.

Ц.Даваасүрэн:-Засгийн газрын үйл ажиллагааны 4 жилийн  хөтөлбөрийн хэрэгжилт нь ямар байгаа юм, энэ төсвийн хүрээний мэдэгдэл, 2 жилийн төсвийн төсөөллөөр бүрэн туссан, яг хэрэгжих магадлалтай юу гэдэг асуудлыг өмнөх гишүүд асууж, би хариулсан учраас би энд дахиж нурших нь илүүц байх гэж бодож байна. Ер нь Их Хуралд оруулаад ирчихсэн байгаа Засгийн газрын үйл ажиллагааны хөтөлбөрийн биелэлттэй чуулганаараа нэг танилц гэж хэлэх байна. Тэрнийг танилцах хэрэгтэй юм билээ. Ер нь хэдэн  хувьтай яваа юм, ямар ажлууд нь ямар шатандаа яваа юм, одоо харах цаг болсон, яагаад гэвэл цаг хугацааны хувьд хагасыг нь авчихлаа шүү дээ. Тэгэхээр та бүгдийн санаа зовоод байгаатай санал нэг байна гэж ингэж хэлэх байна.

150 тэрбум төгрөгөнд баригдаад явах уу, энийг батлахаа болих уу гэдэг бол бас. Ер нь энэ Үндсэн чиглэл, төсвийн хүрээний мэдэгдэл жаахан тийм хэлбэр маягтай болчихоод байгаа юм, хараад байхад. Өнгөрсөн жил бол бид нар үндсэн чиглэл гэж бас гарсан. Үр дүнгий нь яриагүй, хэрэгжсэн үү, бас тэрнийг яриагүй. Төсвийн хүрээний мэдэгдэл гарсан уу, гарсан. Тэрнийгээ яг дагасан уу, дагаагүй. Тэгэхээр энэ дээр бас л ийм л хууль үйлчлэх гээд байх шиг байна. 

Г.Батхүү:-Байнгын хорооны санал, дүгнэлттэй холбогдуулж асуух асуулт дууслаа. Байнгын хорооны санал, дүгнэлттэй холбогдуулж үг хэлэх гишүүн байна уу? Хаянхярваа гишүүн үгээ хэлье.

Д.Хаянхярваа:-Бид нар нэг юмыг ер нь нэлээн сайн бодох ёстой юмуу гэж бодож байна л даа. Мэдээж өнөөдөр би энийг дэмжиж байгаа. Ер нь түрүүнд Амаржаргал гишүүн хэллээ шүү дээ, үнэхээр Монгол орны эдийн засаг бүгдээрээ хомсдолд орчихжээ гэж. Гэтэл өнөөдөр бид нар Монгол орны өөрийнхөө эдийн засгийн бодит боломжийг ерөөсөө тооцоолж, тэгээд энэ болохгүй байна гэдэг юмыг л бид нар хамгийн гол нь хэлж чадахгүй байна л даа. Ард түмэндээ ч тэр, дотооддоо ч тэр бид нар ерөөсөө ярьж чадахгүй байна. Бүх юмыг болох гэж байгаа юм шиг дүр эсгэж ярьсаар байтал чинь үнэн хэрэг дээрээ энэ улс орны чинь эдийн засаг, бүх юм болохоо байж байгаа юм биш үү, энийг манай Их Хурлын түвшинд бид нар нэг удаа анхаарч үзэж, үнэхээр нэг нухацтай ярилцах цаг нь болсон байхаа гэж би хувьдаа нэг ийм санал хэлмээр байгаа юм л даа.

Жишээлбэл, би хоёрт нь юу хэлэх гээд байна гэхээр яагаад энийг ингэж хэлээд байна вэ гэхээр бид нар төсвийн тодотголын тухай ярьсан. Их Хурлын даргын шийдвэрээр ч ажлын хэсэг байгуулагдсан, Төсвийн байнгын хорооны, Байнгын хороодын дарга нарын шийдвэрээр ч ажлын хэсэг байгуулагдсан. Бүгдээрээ л энэ төсвийг жинхэнэ утгаар нь танахыг нь танаад, хасахыг нь хасаад жинхэнэ гольдрол руу нь оруулаад өгнө гэсэн өнөөдөр юу болсон эргээд юу ч болоогүй. Зүгээр л бантан болоод хүлээгээд сууж байна шүү дээ. Тэр нь юутай холбоотой вэ бас л нөгөө улс төржсөн, янз бүрийн л юмтай холбоотой болсон. Бид нар ерөөсөө энэ бэлэн мөнгө гэдэг юмыг чинь өгөөд байхад инфляц гэдэг юм нь болохгүй байнаа, бүх юм нь болохгүй байна гэдгийг ерөөсөө ард түмэн чинь өөрсдөө ойлгоод мэдрээд байна. Гэтэл бид нар дотооддоо болохоор ерөөсөө л тэр мөнгө нь байна гэж ард түмэнд сурталчлаад байдаг, өгье, одоо байна, боломж нь байна. Ингэж яриад яваад байх юм бол үнэхээр энэ Монголын эдийн засгийг бид нар өсгөж өндийлгөж чадахгүй ээ. Энэ бол үнэхээр хэнд ч ойлгомжтой байна.

Тийм болохоор энэ юман дээрээ бидн ар дахин дахин үнэхээр ярьж хэлэлцье гэдэг юмыг би бас Их Хурлын гишүүддээ хандаж хэлмээр байгаа юм л даа. Өнөөдөр би Засгийн газрыг ойлгож байна. Засгийн газар үнэхээр хэцүү байгаа. Дээшээ явъя тэнгэр хол, доошоо явъя газар хатуу. Баахан бололцоотой юм хийгээд явъя гэхээр мөнгө санхүү, эдийн засгийн боломж нь үнэхээр өнөөдөр хумигдмал, хийж чадахгүй, баахан юмыг урьдчилаад авна, өгнө гэж яриад байгаа болохоос биш тэр бий болж байгаа, өөрсдөө үйлдвэрлэж байгаа, өөрсдөө босгож ирж байгаа мөнгө бидэнд хэд байгаа билээ гэдгийгээ тооцож үзэх ёстой байхгүй юу. Эргээд Засгийн газар луугаа бид нар баахан дайрдаг, сайд нар луугаа дайрдаг. Тэгээд энэ дотор тодорхой улс төржсөн хүрээн дотор бүх юм нь яригдаад, нэг хэсэг нь яриад, нэг хэсэг нь хамгаалж байгаа нэр зүүгээд ингээд асууж байгаа нь ч улс төрийн маягаар асууж, хариулж байгаа нь ч улс төрийн маягаар хариулж, харилцан бие биенийгээ хуурсаар байж байгаад тэгээд энэ жил чинь дуусах гэж байна шүү дээ. 

Тэгэхээр энийг цаашдаа үнэхээр ингэж явмааргүй байна. Энэ дээр эрүүл саруул ухаанаар, бид нар улс төрийн хүрээний улсууд эрүүл саруул ухаанаар ярих болсон. Тийм учраас би эцэст нь юу хэлэх гэж байна вэ гэхээр ер нь энэ удаагийн үндсэн чиглэл, төсвийн хүрээний мэдэгдэл энийгээ яриад дуусъя. Тэгвэл цаашдаа ерөөсөө энэ эдийн засгийнхаа бодит боломжийг би ингэж хэлбэл ялагдчих болов уу, манай нам ингэвэл нам ялагдчих болов уу гэдэг ийм нэг явцуу хүрээлэл дотроос гарч энэ улс төрийн хоёр том хүчин үнэхээр өнөөдөр энэ төрийн эрхийг бариад тэргүүлэх чиглэлдээ явж байгаа бол тодорхой хэсгүүд гарч байж энэ эдийн засгийн бодит боломжоо ярьж байж, бид нар юугий нь хийж чадах юм, юугий нь хийж чадахгүй юм, ямар юман дээр бид нар илүү дутуу элдэв долоон амлалт авч болохгүй гэдэг юман дээрээ хатуу тохиролцож, энийгээ энэ сонгуулийн өмнө ард түмэндээ ил тод хэлэх ёстой байхаа, ийм зүйлийг бид нар хугацаа нь болсон байхаа гэж би ийм саналтай байгаагаа хэлье. Тэгээд энэ төслийг дэмжиж байгаа.

Г.Батхүү:-Дэмжиж нэг гишүүн үг хэллээ. Баделхан гишүүн.

Х.Баделхан:-Ер нь сүүлийн жилүүдэд манай Монгол Улсын төсөв тэлж байгаа л даа, их тэлж байгаа. Гэхдээ энэ олсон төсөв маань хаашаа явж байна гэвэл үндсэндээ орон тоо, цалин, тэтгэвэр, тэтгэмжинд л явж байгаа шүү дээ. Ер нь бүтээн байгуулалтын ажилд юм хийгдэхгүй байгаа. Сая гишүүдийн хэлж байгаа саналтай би бас санал нэгтэй байна. 2012 он бол ерөөсөө шийдвэрлэх он. Энэ хамтарсан Засгийн газрын мөрийн хөтөлбөрийн хэрэгжилтийг дүгнэх гол он. Гэтэл энэ дээр 150-хан тэрбум төгрөгний хөрөнгө оруулалтын ажил төлөвлөсөн гэдэг бол хангалтгүй, чамлалттай тоо байна. Төсөв дотроо зохицуулах боломж маш их байгаа. Бид анх хамтарсан засаг байгуулснаас хойш ер нь үндсэндээ хоёр юм ярьсан л даа. Ер нь энэ халамжийг эрүүлжүүлье гэж.

Хоёрдугаарт, илүү орон тоо, цалин маш их байна. Давхардсан орон тоо. Ер нь сүүлийн 3 жилийн дотор орон тоо, цалингийн фонд бол улсын 3 дахин өссөн байна. Тийм учраас энэ төсөв дотроо ер нь энэ хамтарсан засаг байгаа дээрээ жаахан зоригтой ажиллаад ер нь Монгол Улсын төсвийг эрүүлжүүлэх нь зүйтэй гэсэн сая Хаянхярваа гишүүний хэлж байгаа саналтай би бас санал нэг байна. 

Тийм учраас ажлын хэсэг байгуулах юмуу, энэ төсвийн хүрээний мэдэгдлийг хэлэлцэх асуудлыг бид нар дэмжье. Гэхдээ ер нь төсвийн дотор эрүүлжүүлэхээр хөрөнгө оруулалтын хэмжээг нэмэгдүүлээд бусад зардал дотроо зоригтой зохицуулалт хийе гэсэн ийм санаа бодолтой байгаа.

Г.Батхүү:-Батсуурь гишүүн

Ж.Батсуурь:-Ер нь саяны гишүүдийн маань Хаянхярваа, Баделхан миний ярьж хэлье гэж бодож байсан асуудлыг үндсэндээ агуулга нэгтэй ярьчихлаа л даа. Тэгэхээр бид тийм ч хөтөлбөр, ийм ч бүтээн байгуулалт, ийм ч шинэ бүтээн байгуулалт гээд хэдэн жилийнхээ төсөвт зардалтай тэнцэх хэмжээний бүтээн байгуулалтын ажлыг амаараа, цаасан дээрээ хийчихлээ. Их дээд сургуулиудыг Хөхөөтийн хөндийд гаргана, Налайхаас зүүн тийш гаргана гээд. Тэр бол хэдэн тэрбум, хэдэн их наяд хөрөнгө зарах тийм хэмжээний том төсөл. Үүнийг өнөөдөр маргааш хийчихсэн юм шиг зарим нь яриад ингээд баахан мөрөөдөл яриад, Улаанбаатар хотын шинэ хөтөлбөртэй холбоотой хэвлэл дээр бичсэнийг харсан 3 жилийн улсын төсөвтэй тэнцэх хэмжээний бүтээн байгуулалтыг баталчихлаа гээд. Тэгээд урьдчилаад бид нар цаасан дээрээ юмаа хийгээд, ярьж хэлээд, тэгээд нөгөө шоу хийсээр байтал ард түмний итгэл, хүлээлт гэдэг юм чинь бүр тэсрээд, дэлбэрээд, алдараад, ер нь эд нар дандаа том сайхан үлгэр, жанхуу ярьдаг улсууд байна гээд ийм ойлголтонд хүрлээ.

Тэгэхээр мөн адилхан өнгөрсөн жилийн төсөв батлахад бид нар анзаараагүй байж байгаад хамгийн сүүлд батлах өдөр ороод ирсэн шүү дээ. Төсвийн хөрөнгө оруулалтын 3, 4-р хавсралт гээд. Дараа төлбөртэй, тэгээд дараа төлбөртэйгээр урьдчилсан санхүүжилтийг нь хийх газар нь гаргаад ийм ийм бүтээн байгуулалт хийнэ гээд мөн л хэдэн зуун тэрбум төгрөг батлаад тавьчихсан. Тэр бол бүгд өр болоод сууж байгаа. Тийм учраас би юуг хэлэх гээд байна гэхээр эдийн засаг, төсөв, бүтээн байгуулалт ингэж явахгүй ээ, энийг жаахан эрүүл саруул болгохгүй бол бүгдээрээ л их бүтээн байгуулагч нар ард түмэнд их зүйл хийж харагдах, ард түмний аж амьдралыг сайхан болгож харагдах, ажлын байр нэмэгдүүлж харагдаж байгаа юм шиг. Одоо ер нь хот, тосгон болгон та нөхөд мэдэж байгаа, цогцолбор, үйлдвэрийн, бүр хүнд үйлдвэрийн цогцолборуудтай амаараа болчихлоо шүү дээ. Гэтэл энэ дээр хийгдэж байгаа бодит зүйл хаа ч байхгүй.

Тийм учраас жаахан эрүүл саруул бодит үнэнд ойртсон тооцоо судалгаатай юм хийж, ярьж байвал яасан юм бэ? энэ төсвийн төлөвлөлтөөсөө эхлээд  эрүүл саруул уур амьсгалаар явахгүй бол энэн шиг худлаа зүйл байхгүй болжээ. Ер нь гаргаж байгаа бичиг баримт гэдэг бол чанар, стандартын мэргэжлийн түвшин байхгүй, тооцоо судалгаа байхгүй, зүгээр л  цаганд хавчигддаг юмуу, шаардлагатай, хэн ч бичдэг юм, цэцэрлэгийн хүүхэд, үгүй бол дээд сургуулийн оюутны дипломын ажил биш бүр курсын ажлаас дор тийм асуудлууд орж ирээд тэгээд тэгэхгүй бол ч болохгүй, ингэхгүй бол ч болохгүй, тийм ч намын эрх ашиг, ийм ч сонгуулийн амлалт, одоо ингээд сонгууль боллоо шүү дээ ч гэдэг юмуу ийм уур амьсгалаар ингэж бид хол явахгүй, ингэж Монголын төрийг дампууруулж болохгүй байхаа. Тийм учраас энэ дээрээ жаахан бодит үнэнд ойртуулж, бас жаахан шинжлэх ухааны үндэслэлтэй, тооцоо судалгаатай, тэгээд бас ард түмний эрх ашгийг дээдэлсэн юм хийж баймаар байна. Тэгэхгүйгээр зүгээр нэг өнөө маргааш, өнгөцхөн хэн нэгэнд, ард түмэнд, сонгогчдод таалагдах гэсэн уур амьсгалаар өнөөдөр л болж байвал маргааш огт хамаагүй гэсэн ийм сэтгэлгээгээр явах юм бол энэ Монгол Улсын төсөв энэ юу чинь дампуурлаа шүү гэдгийг энд бас тэмдэглээд хэлж байна.

Г.Батхүү:-Байнгын хорооны санал, дүгнэлттэй холбогдуулж үг хэлж дууслаа. Одоо тогтоолын төслийг хэлэлцэх эсэх асуудлаар санал хураалт явуулъя. 

Байнгын хорооны саналаар Монгол Улсын 2011 оны төсвийн хүрээний мэдэгдэл, 2012-2013 оны төсвийн төсөөллийг зөвшөөрөх тухай УИХ-ын тогтоолын төслийг хэлэлцэх нь зүйтэй гэсэн саналын томъёоллоор санал хураалт явуулъя.

Санал хураалтанд 43 гишүүн оролцож, 36 гишүүн зөвшөөрч, 83.7 хувийн саналаар хэлэлцэх нь зүйтэй гэж үзлээ. 

Тогтоолын төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүллээ. 

Сая өнөөдөр гишүүдийн хэлэлцэж байгаатай холбогдуулж хэлсэн үг, батлагдсан хуулиуд, мөрийн хөтөлбөрүүд, Засгийн газрын мөрийн хөтөлбөр болон бусад олон асуудалтай холбоотойгоор энэ асуудлыг цаашид бас Байнгын хороон дээр хэлэлцэхдээ нэлээд ул суурьтай сайн хэлэлцэх нь зүйтэй байхаа гэж бодож байна.

Энд Ашигт малтмалын тухай хуульд нэмэлт, өөрчлөлт оруулах тухай хуулийн эцсийн найруулгыг танилцуулъя. Эцсийн найруулга дээр өөр саналтай хүн байна уу? Эцсийн найруулгыг сонслоо.

Газрын тухай хуульд нэмэлт, өөрчлөлт оруулах тухай хуулийн эцсийн найруулгыг сонсоё. Өөр саналтай хүн байна уу? Эцсийн найруулгыг сонслоо.

Одоо Эдийн засгийн байнгын хорооны хурал А танхимд хуралдана, 15 минутанд багтана гэсэн, 17 цагаас эргээд Таван толгойн ашигт малтмалын тухай хуулиараа чуулганаа үргэлжлүүлье.





ЗАВСАРЛАГА

Зургаа.Ашигт малтмалын тухай хуульд нэмэлт оруулах 

тухай хуулийн төсөл болон “Таван толгойн нүүрсний орд 

газрыг ашиглах зарим асуудлын тухай” УИХ-ын 

тогтоолын төсөл /анхны хэлэлцүүлэг/

Д.Дэмбэрэл:-Ашигт малтмалын тухай хуульд нэмэлт, өөрчлөлт оруулах тухай хуулийн болон Таван толгойн нүүрсний ордыг ашиглах зарим асуудлын тухай УИХ-ын тогтоолын төслүүдийг хэлэлцэж эхэлье.

Энэ асуудлаар Байнгын хорооны санал, дүгнэлт гарсан байна. Эдийн засгийн байнгын хорооны санал, дүгнэлтийг УИХ-ын гишүүн Дамба-Очир танилцуулна. Дамба-Очир гишүүнийг индэрт урьж байна. 

Д.Дамба-Очир:-Улсын Их Хурлын гишүүдийн энэ өдрийн амар, амгаланг айлтгая. 

 

Ашигт малтмалын тухай хуульд нэмэлт оруулах тухай хуулийн төсөл болон “Таван толгойн нүүрсний ордыг ашиглах зарим асуудлын тухай” Улсын Их Хурлын тогтоолын  төслийг хэлэлцэх эсэх тухай асуудлыг Улсын Их Хурлын 2010 оны 6 дугаар сарын 10-ны өдрийн нэгдсэн хуралдаанаар хэлэлцэн шийдвэрлээд, төслүүдийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ. 

Дээр дурдсан хуулийн төсөл болон тогтоолын төслийг анхны хэлэлцүүлэгт бэлтгэсэн тухай асуудлыг Эдийн засгийн байнгын хороо 2010 оны 7 дугаар сарын 02-ны өдрийн хуралдаанаар хэлэлцээд дараахь санал, дүгнэлтийг Улсын Их Хурлын нэгдсэн хуралдаанд оруулж танилцуулахаар шийдвэрлэлээ.

 
Эдийн засгийн байнгын хороо дээрх төслүүдийг хэлэлцүүлэгт бэлтгэх үүрэг бүхий ажлын хэсэг байгуулан ажиллуулж, Улсын Их Хурал дахь намын бүлгүүдтэй санал солилцож, Ардчилсан намын бүлгийн саналыг нэг бүрчлэн авч үзсэний зэрэгцээ тухайн салбарын эрдэмтэн, судлаачдын санал бодлыг сонсох, Засгийн газраас зарим нэмэлт тайлбар, тооцоо, мэдээлэл гаргуулж судлан авч үзэх замаар төслүүдийг анхны хэлэлцүүлэгт бэлтгэлээ.

Таван толгойн ордод төрийн өмчит компани ашиглалтын үйл ажиллагаа явуулах, холбогдох хууль тогтоомжийн дагуу төрийн өмчит охин компани байгуулж ордын ашиглалтын тусгай зөвшөөрлийг хуваахгүйгээр шилжүүлэх, түүнтэй хөрөнгө оруулалтын гэрээ байгуулах, оператор компаниар олборлолтын үйл ажиллагааг тодорхой хугацаанд гүйцэтгүүлэх; Таван толгойн  төрийн өмчит компанийн хувьцааны 10 хувийг эхний ээлжинд Монгол Улсын нийт иргэдэд  адил тэнцүү хувь хэмжээгээр, үнэ төлбөргүй эзэмшүүлэх, 10 хувийг 2010 оны 6 дугаар сарын 30-ны өдрөөс өмнө улсын бүртгэлд бүртгэгдэн үйл ажиллагаа явуулж байгаа, татвар төлсөн үндэсний аж ахуйн нэгжүүдэд нэрлэсэн үнээр, адил тэнцүү хувь хэмжээгээр арилжаалах, 30 хүртэлх хувийг гадаад, дотоодын хөрөнгийн биржээр худалдаж, шаардлагатай хөрөнгө оруулалтыг босгох; “Эрдэнэс-МГЛ” төрийн өмчит компанийг Хүний хөгжил сангийн тухай хуульд нийцүүлэн Монгол Улсын нийт иргэдийн дундын өмч болгон өөрчлөх асуудлыг судалж, дүнг Улсын Их Хуралд танилцуулах; Дамжин өнгөрөх тээвэр, угтуулан тавих нөхцөл, урьдчилгаа төлбөр, боомт ашиглалтын асуудлыг судалж, хөрөнгө оруулалтын гэрээний төслийг 2010 оны намрын чуулганд багтаан Улсын Их Хуралд хэлэлцүүлэх; Ордыг түшиглэж үйлдвэр, дэд бүтцийг барьж байгуулах, ашиглахад олон улсын жишиг стандартыг баримтлах, төслийн хэрэгжилтийг нэмүү өртөг шингэсэн үндэсний үйлдвэрлэлийг дэмжих бодлоготой уялдуулж, Монгол Улсын иргэдийг ажлын байраар хангах, дотоодод үйлдвэрлэсэн бараа бүтээгдэхүүнийг тэргүүн ээлжинд авч хэрэглэх нөхцөл, болзлыг хэрэгжүүлэх чиглэлээр тогтоолын төслийг бүхэлд нь өөрчлөн найруулах санал тус Байнгын хорооны хуралдаанд оролцсон гишүүдийн олонхийн дэмжлэг авсан болно.

Харин “Таван толгойн нүүрсний ордыг ашиглах зарим асуудлын тухай” Улсын Их Хурлын тогтоолын  төсөлтэй хамт өргөн мэдүүлсэн Ашигт малтмалын тухай хуульд нэмэлт оруулах тухай хуулийн төслийг хууль санаачлагчид нь буцаах санал олонхиор дэмжигдсэн болно.

 
Тогтоолын төслийн талаархи зарчмын зөрүүтэй саналын томъёоллыг Та бүхэнд бичгээр тараасан.

Улсын Их Хурлын эрхэм гишүүд ээ,

 
 
Ашигт малтмалын тухай хуульд нэмэлт оруулах тухай хуулийн төсөл болон “Таван толгойн нүүрсний ордыг ашиглах зарим асуудлын тухай” Улсын Их Хурлын тогтоолын  төслийг анхны хэлэлцүүлэгт бэлтгэсэн тухай асуудлаар Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

Д.Дэмбэрэл:-Дамба-Очир гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Ганхуяг гишүүн асуултаа тавья.

Д.Ганхуяг:-Сая нэг асуулт гарч байсан. Хууль санаачлагч, ажлын хэсэг хариулсангүй л дээ. 2007 онд УИХ-ын тогтоолоор стратегийн ач холбогдолтой ордуудын жагсаалтыг баталсан, энд нийтдээ 15 орд байгаа. 15 ордоос Оюу Толгойн ордоос бусад нь улсын төсвийн хөрөнгөөр хайгуул хийгдсэн ийм ордууд байгаа. Улсын төсвийн хөрөнгөөр хайгуул хийгдсэн ордын тухайд бол 2006 онд шинээр батлагдсан Ашигт малтмалын тухай хуулин дээр 2 гарц байгаа. Нэгдүгээрт, улсын төсвийн хөрөнгөөр хайгуул хийгдсэн ордод ашиглалтын лиценз олгохгүй гэж. Хоёрт нь, хэрэв ашиглалтын лиценз олгогдсон байх юм бол төрийн эзэмшлийн хувь хэмжээг Засгийн газар тохирч оруулж ирнэ гэж хөрөнгө оруулагчтай. Тэгэхээр Таван толгойн ордын тухайд энэ заалтын хаагуур нь явж байгаа юм бэ? нэлээн хэдэн хувийн хэвшлийн аж ахуйн нэгжүүд лиценз эзэмшиж байгаа. Тэгээд стратегийн орд бол нэг л орд байх ёстой. Энийг хэрхэн шийдвэрлэх юм бэ гэдэг асуудал.

Хамгийн гол нь улсын төсвийн хөрөнгөөр хайгуул хийгдсэн орд дээр Монгол Улсын төр өөрөө хувьцаа гаргаж, IPO хийж, хөрөнгө босгох ийм боломжтой байгаа.Гэтэл тасалж авч үлдчихээд байдаг ийм асуудал байна. Тэгэхээр энэ хуулийн хүрээнд шийдэх ёстой байх юмуу,эдгээр харилцаатай холбоотой энэ асуудлыг энэ УИХ-ын тогтоолын төсөлд оруулж өгөх шаардлага байсан юм биш үү гэж асуух байна.

Өнөөдрийн бид нарын шийдвэрлэж байгаа УИХ-ын тогтоол, яг УИХ-д оруулж ирсэн Таван толгойн ордын нийт нөөц 6 тэрбум, коксжих нүүрс тэр дотроо 1.8 тэрбум тн. Энэнтэй холбоотой байгаа юу, эсвэл энэ Нөөцөөс хасагдсан хэлбэрээр байгаа юу, энийг хэзээ тодруулах ёстой юм бэ гэж асуух байна.

Д.Дэмбэрэл:-Баярсайхан дарга хариулъя.

Ц.Баярсайхан:-Ажлын хэсгийн ахлагч Дамба-Очир гишүүн хариулна. Ажлын хэсгийн хурал дээр яригдсан байх. Сая нэг  гишүүн асуусан. Эрдэс баялаг, эрчим хүчний сайд хариулсан. Тэгэхээр энэ Таван толгойн лиценз бол одоогийн орон нутгийн өмчтэй Таван толгойд байсан. Анх 1992 онд Өмнөговь аймгийн өмч хувьчлалын комиссын шийдвэрээр Таван толгойг 51 хувийг нь төрийн өмчинд авч үлдээд, 49 хувийг нь иргэдэд тараагдсан цэнхэр тасалбараар хувьчлагдсан ийм орд. Ингээд 2 дахь зах зээл дээр цэнхэр тасалбар, тодорхой хүмүүсийн багцанд шилжсэн. Гэхдээ 49 хувь нь хувийнх байгаа. 1999 онд Төрийн өмчийн хорооноос улсын хэмжээнд өмчийн тооллого хийж, төрийн болоод орон нутгийн өмчийн хуулийн дагуу 51 хувийн төрийн өмчтэй Таван толгойн ордыг Өмнөговь аймгийн орон нутгийн өмчид шилжүүлсэн. Одоо энэ орон нутгийн өмчтэй жижиг Таван толгой бол  Өмнөговь аймгийн Таван толгойн орд газар үйл ажиллагаагаа явуулж байгаа. Орон нутгийн 51 хувийн өмчтэй ийм аж ахуйн нэгж байгаа.

1997 онд Ашигт малтмалын хууль гарсны дараа өөрийнх нь хайгуул хийгдсэн нийт талбайд төлбөрөө төлж явж чадахгүй ийм жижиг талбайг авч үлдсэн. Үлдсэн талбай дээр лицензийг нь авсан BHB компани нь Монголоос гарч явахдаа энэ лиценз бол Энержи ресурс-т шилжсэн гэж ойлгож байгаа. Сая энэ Ашигт малтмалын тухай хуульд нэмэлт, өөрчлөлт оруулах тухай хууль, Таван толгойн орд газрыг ашиглах хуулийн хэлэлцэх эсэхийг ярьж байхад Энержи ресурс компани Монголын төрд хувьцаагаа, өөрөөр хэлбэл ашиглалтынхаа лицензийг шилжүүлсэнд их олон гишүүн баяр хүргэж үг хэлж байна лээ. Тэгэхээр энийг шилжүүлэхдээ энэ олон жил бас энэ хайгуулын лиценз ашиглалтын лицензийг төлөөд ирсэн тэр компани нь компенсаци болгож нэг бол нөхөн төлбөр төлөх, нэг бол тодорхой хэсгийг өгөх ийм вариантаас тодорхой хэсгийг олгож бусад үлдсэн үндсэндээ 90 гаруй хувийнх нь, 96 орчим хувь гэдэг байхаа. Эрдэнэс Монголд шилжүүлсэн. Энийг Засгийн газрын түвшинд яриад шийдэгдсэн байна, Их Хурал дэмжжээ. Монголын олон нийт бас ойлгосон байна гэж ингэж үзэж байгаа.

Дайдсуку-гийн хувьд бидний хувьд ямар нэгэн мэдээлэл алга байна. Хэдийд лицензийг нь авсан юм, ямар байдлаар авсан юм, өөр  тэнд лицензтэй аж ахуй байхгүй. Одоо бол үндсэндээ лиценз Эрдэнэс Монголд байж байгаа. 

Д.Дэмбэрэл:-Дамба-Очир гишүүн

Д.Дамба-Очир:-Баярсайхан дарга үндсэнд нь хариулчихлаа. Бид нар оруулж ирснээр том Таван толгой гэдгээр орж ирсэн юм байна. Тэр энэ асуудлыг шийдье, Дайдсуку, жижиг Таван толгой, бусад асуудлууд нь Засгийн газар дээр шийдэх нь зүйтэй гэж хэдийгээр ажлын хэсэг дээр энэ яригдсан боловч Засгийн газрынхны шийдэх асуудал гэж хэлээд энийг яриагүй.

Д.Дэмбэрэл:-Ганхуяг гишүүн тодруулъя.

Д.Ганхуяг:-Бид нэгдсэн ойлгоцтой байгаа л даа. Тэгэхдээ хууль гэдэг юмыг дагаж мөрдөх ёстой болов уу гэж ойлгож байгаа. Ашигт малтмалын тухай хуульд стратегийн ордын аливаа гэрээг УИХ-д оруулж ирэх ёстой. Тэгэхээр УИХ-д саяны ярьсан компаниудтай холбоотой асуудал, тусмаа 2003 оноос хойш лиценз эзэмшиж байгаа Энержи ресурс, Дайдсуку-тай холбоотой, тэр нөөцтэй холбоотой, тэрнийг шилжүүлсэнтэй холбоотой гэрээ хэлэлцээр орж ирээгүй байна. Тэгэхээр хуулийн хэрэгжилтэнд УИХ, УИХ-ын бүтэц Эдийн засгийн байнгын хороо хяналт тавих ёстой. Нийгэм сайшааж байна, гишүүд сайшааж байна гээд ингээд орхиж болохгүй болов уу. 

Хоёрдугаарт, энэ нөөцийн хэмжээг тодруулсан уу? коксжих нүүрсний бараг 25 хувь нь Энержи ресурс компани дээр байгаа. Тэгэхээр.../минут дуусч микрофон хаагдав/

Д.Дэмбэрэл:-Баярсайхан дарга

Ц.Баярсайхан:-Засгийн газраас өргөн мэдүүлсэн тогтоолын төслүүд хуулийн нэмэлт, өөрчлөлтөн дээр ярилцсан, танилцуулга, материал бүх юмнууд гишүүдэд тараагдсан. Нөөц, одоогийн ашиглах гэж байгаа томъёолол, бүх зүйлүүд гишүүдэд нээлттэй байгаа. Нэмж танилцах, тодруулах зүйл байвал Эрдэнэс Монгол, Эрдэс баялаг, эрчим хүчний яам бол гишүүдэд бас нэмэгдэл танилцуулга хийж танилцуулж болох байхаа. 

Д.Дэмбэрэл:-Хэлэлцэж байгаа асуудалтай холбогдуулан Байлыхүү-Төрийн өмчийн хорооны зөвлөх, Энэбиш-Эрдэнэс МГЛ ХХКомпаний гүйцэтгэх захирал, Б.Ганхуяг-Эрдэнэс МГЛ ХХКомпаний дэд захирал, Бүжинлхам-Эрдэнэс МГЛ ХХКомпаний геологич, Билгээ-Эрдэнэс МГЛ компанийн хуульч нар оролцож байна.

Ажлын хэсгийн оролцож байгаа нөхдөөс хариулах уу? Энэбиш. Саяны асуултыг жаахан тодруулаад.

Б.Энэбиш:-Ухаа худгийн хэсэг дээр ОХУ-ын Ипрошахтын институтын урьдчилсан техник эдийн засгийн үндэслэл байдаг юм. Үүгээр 288 сая тн нийт нүүрсний нөөцтэй, үүнээс 206 сая нь коксжих нүүрс гэсэн тийм үнэлгээ байгаа. Үүнээс бусад буюу Таван толгойн ордын Эрдэнэс МГЛ компанийн эзэмшдэг 5 ашиглалтын лицензийн гол хэсэг нь болох Санхийн хэсэг дээр нийтдээ 1 тэрбум 32 сая коксжих нүүрс, 1.3 тэрбум эрчим хүчний нүүрсний нөөцтэй гэсэн тийм ОХУ-ын Ипрошахтын институтын урьдчилсан техник эдийн засгийн үндэслэл гээд байдаг юм. Ер нь 1988 онд Таван толгойн ордын нөөц бол улсын нэгдсэн бүртгэлд авсан юм билээ. Энэ бүртгэл нэлээн багаар авагдсан. Үүнээс хойш 2 удаа урьдчилсан техник эдийн засгийн үндэслэл хийгдсэн байгаа.

Д.Дэмбэрэл:-Балдан-Очир гишүүн асуултаа тавья.

Д.Балдан-Очир:-Би Засгийн газрын тогтоолыг зарчмын хувьд дэмжиж байгаа. Гагцхүү гарч байгаа Их Хурлын шийдвэр маань бас ончтой сайн байгаасай гэдэг агуулгаар би зайлшгүй 3 асуултыг тодруулмаар байна. Энэ нь бас юмыг яаж мэдэхэв Үндсэн хуулийн цэц энд тэнд очоод бас маргаан үүсчих вий гэсэн агуулгаар асууж байгаа юм шүү. Тэрнээс би дэмжиж байгаа гэж хэлээд 3 асуулт асууя.

Монгол Улсын нийт иргэдэд эхний ээлжинд хувьцааны 10 хувийг хувь тэнцүүлээд өгнө гэж байгаа, энийг би ойлгож байгаа, дэмжиж байгаа. Гэхдээ энэ хэзээний Монгол Улсын хүн ам бэ?

Хоёрт, 2020 он хүртэл шинээр төрсөн хүүхэддээ өгнө гэвэл хүүхдийн мөнгөтэй тэнцэх хэмжээний бас хүн амынхаа өсөлтийг хангасан тийм сайн юм байх вий гэж би бас ажлын хэсгийн нөхдүүд Байнгын хороон дээр асуугаад байгаа юм. Энийг бодолцсон уу? за яахав энэ тогтоолд орохгүй юмаа гэвэл Засгийн газрыг УИХ-ын тогтоолыг хэрэгжүүлэх чиглэл, протоколд энэ байвал энэ Хүүхдийн мөнгө гэж хүн болгон булаацалддаг юмнаас дутахааргүй тийм их эдийн засгийн хөшүүрэг болсон ийм юм болох вий дээ. Гэхдээ гарааны нөхцөл нь энэ хэдэн оны хэдэн сарын хэдний өдрийн хүн амын тоогоор ингэж тооцох вэ гэж. Энэ бол ийм байхгүй бол будлиан үүсдэг. 

Хоёр дахь асуулт, манайхан заримдаа Хувьцаат компаниа ойлгохгүй яваад байгаа юм шиг байх юм. Би мэддэг юм биш л дээ. Хувьцаагаар мөнгө цуглуулж, хөрөнгө, мөнгө босгоод түүгээрээ үйлдвэр барьдаг. Тэгэхээр үнэ төлбөргүй ард түмэнд тараах гэж байгаа 10 хувийн хувьцааны цаана нэг том мөнгө байгаа л даа, 1 млрд доллар ч юмуу. Тэр чинь уг нь энэ Таван толгойн хөрөнгө оруулалт болох ёстой юм. Тэгэхээр зэрэг энэ үнэгүй тараах гэж байгаа хувьцааны хөрөнгийн эх үүсвэрийг Засгийн газар хаанаас олж энэ хувьцаат компанид энэ хөрөнгийг нийлүүлэхээр тооцсон бэ гэж. Энэ бол хоёр дахь асуулт.

Гурав дахь асуулт, төрийн өмчит тэгээд компанийн хувьцаа гэж байгаа юм. Ийм аж ахуйн нэгжийн нэр томъёо байхгүй. Ийм юмнуудаа бид нар өдийд бичээд сурчихмаар байна шүү дээ. Зүгээр л компани, эсвэл хувьцаат компани, тэрэн дотроо нөгөө 51 хувь гэдэг юмуу давамгайлсан байхаас биш төрийн өмчит улсын үйлдвэрийн газар гэдэг шиг тийм нэр томъёо зүүх гээд байгаа юм. Энэ бол яахав дээ жижиг зүйл гэж. Гол нь тэр 10 хувийн асуудал, тэрнийг яаж, цаана нь дахиад Таван толгойн хувьцааны 50 хувь нь төрийн мэдэлд байна гэж байгаа юм. Тэр чинь хэрэг дээрээ нөгөө гаднын 30 хувийн хувьцаа эзэмшигч нар мөнгөө оруулчихаар танай Монгол Улсын төр нөгөө 50  хувийнхаа хувьцааны мөнгийг хаанаас оруулах гэж байгаа юм. Нөгөө ард түмэндээ тараасан хувьцааны 10 хувьтай татагдаж орж ирэх ёстой хөрөнгө хаанаас олох гэж байгаа юм гэсэн энэ асуултанд унах вий. Тийм учраас энэ дээр ямар эх үүсвэрийг тооцсон бэ гэж асуух гэсэн юм.

Д.Дэмбэрэл:-Баярсайхан дарга хариулъя.

Ц.Баярсайхан:-Ямар ч байсан Монгол Улсын нийт иргэддээ эхний ээлжинд хувьцааны 10 хувийг адил тэнцүү хувь хэмжээгээр үнэ төлбөргүй эзэмшүүлнэ. Тэгэхээр Балдан-Очир гишүүний асууж байгаа шиг жишээлбэл, 2020 оны 1 сарын 1 хүртэл төрсөн иргэдэд гэвэл ирээдүйд төрөх хүүхдүүддээ эзэмшүүлэх, хүн амын тоогоор гэх юм бол энэ 2011 оны 11 сард Монгол даяар хүн ам, орон сууцны тооллого болно л доо. 2010 оны. Тэгэхээр энэ тооллогынхоо дүнг Засгийн газрын мөрийн  хөтөлбөр дээр нөгөө хүн амын шинэчилсэн бүртгэл гээд. Энэнээсээ ямар нэгэн хэмжээнд тоо гарах байх. Харин ямар хугацааг хамруулж олгох вэ гэдгийг Засгийн газар өөрсдөө нэлээн нарийн тооцож зарлах байхаа гэж бодож байна.

Энэ тогтоолын төсөл дээр ажлын хэсгээс орж ирсэн саналаар л санал хураалгасан. Тэгэхээр 10 хувийг иргэддээ үнэ төлбөргүй эзэмшүүлнэ. 10 хувийг нь үндэсний аж ахуйн  нэгжүүдэд нэрлэсэн үнээр адил тэнцүү хэмжээгээр арилжаална, энэний цаана хөрөнгө оруулалт тодорхой хэмжээгээр шаардагдана. За тэгээд 30 хувийг нь гадаад, дотоодын хөрөнгийн биржээр худалдаж авах шаардлагатай гэсэн ийм л юм гарч ирж байгаа юм. Үлдсэн 50 хувь нь төрийн өмчид байна. Хэрвээ энэ хөрөнгийнхөө хэмжээгээр хөрөнгө оруулалтаа босгоно гэх юм бол Монгол Улс бол үндсэндээ бараг 70 хувийг нь өөрөө босгох ийм л болж байна шүү дээ. Ийм хэмжээний хөрөнгө Засгийн газарт байгаа гэж үзэж байгаа юм байлгүй дээ гэж үзэж байгаа юм.

Би энэ хурал дээр бас өөрийнхөө саналыг хэлсэн. Өөрөөр хэлбэл, шаардлагатай зарим хөрөнгийг гадна дотнын банк, санхүүгийн байгууллагуудаас зээлэх, тэгэхдээ зээлийгээ бид нар бас гаднын зээл тусламжийг авдаг тэр хүрээндээ авах ёстой байх. Хүү мэдээж бага, урт хугацаатай, тодорхой хэсэг нь бас энэ хувьцаа руугаа шилждэг ийм маягийн  ийм юмыг механизмыг оруулж өгөхгүй бол энэ тогтоол гарснаар Таван толгой төсөл чинь хэрэгжихгүй болчих вий дээ гэж санаа зовсхийж санал хэлсэн. Одоо энэ саналаараа явж байна.

Гишүүний бас 10 хувийг үнэ төлбөргүй өгч байгаагийн цаана 1 тэрбумаас доошгүй хөрөнгийн хэмжээг хэрхэн яаж босгох вэ гэдэг бол бас л асуулттай л үлдэж байгаа юм.

Д.Дэмбэрэл:-Бямбацогт гишүүн асуултаа тавья. 

Асуудлаа хэлэлцэж дуустал цагаа сунгая. За цаг сунгаж хуралдлаа.

С.Бямбацогт:-Дөнгөж сая Байнгын хороо хуралдахад Зоригт гишүүн бид хоёр санал гаргасан юм. Тогтоолын төслийн 3 дахь заалтад төслийн хэрэгжилтийг нэмүү өртөг шингэсэн үндэсний үйлдвэрлэлийг дэмжих бодлоготой уялдуулж гэж. Энэ гаргасан санал маань санал хураагдаад 15 гишүүнээс 15 гишүүний саналаар уг нь дэмжигдэх шиг л болсон юм. Тэгээд байхгүй байх юм. Уул нь Засгийн газраас өргөн барьсан тогтоол дотор байсан юм. Гуравт нь, Таван толгойн ордыг түшиглэсэн нэмүү өртөг шингэсэн бүтээгдэхүүн үйлдвэрлэлийг хөгжүүлэхэд түлхүү анхаарна гэж. Ер нь бид нар нэмүү өртөг гэж, эцсийн бүтээгдэхүүн гэж оруулаагүй. Нэмүү өртгийг бий болгох тал дээр нэлээн их анхаарч байх ёстой байхаа. 1990 оноос хойш бид нар малын гаралтай түүхий эдээ боловсруулж чаддаг байсан. Тэгээд л боловсруулж чадахгүй, одоо малын гаралтай түүхий эд үнэгүй болчихсон, арьс 500 төгрөг, ноолуур нь хэд болчихлоо, ноос нь бүр үнэгүй, 200 төгрөг болчихсон. Ингээд нэг улсын түүхий эд бэлтгэн нийлүүлэгч улс болчихсон. Зэсийн баяжмалаа бас дандаа түүхийгээр нь экспортлодог. Тэгээд нэмүү өртөг шингэсэн бүтээгдэхүүнийг дэмжих ёстой, эцсийн бүтээгдэхүүн гэхээ больё гэхэд гэж бодоод уул нь санал оруулсан, ороогүй байна. Энэ яагаад харагдахгүй байгаа юм бол?

Хоёрдугаарт, хувьцааны 10 хувийг үндэсний компаниуддаа гэж байгаа. Татвар төлсөн үндэсний аж ахуйн нэгжүүд нэрлэсэн үнээр адил тэнцүү хэмжээгээр арилжаалъя гэж. Гарцаа байхгүй, яг татвар төлсөн үндэсний аж ахуйн нэгжүүд өнөөдөр хувьцаа олгоё, хувьцаа гэж нэрлэсэн үнээр нь давуу эрхтэй олгоё гэж байгаа бол аягүй зөв бодлого байхаа гэж бодож байгаа. Маш зөв бодлого. Бид  нар татвар төлөгчдөө байнга татварын төлөгчдийнхөө мөнгөөр л улсын төсөв, тэд нарын цалин, тэтгэвэр, тэтгэмж, нөгөө хүүхдийн мөнгө бүх юм төлөгдөж явдаг, зардал санхүүжиж. Нэг удаадаа бас татвар төлөгчөө дэмжсэн бодлого явуулах ёстой байх. Гэхдээ татвар төлөгчид маань бас дотроо олон ялгаатай байж байгаа. Өнөөдөр 40 гаруй мянган аж ахуйн нэгжээс нэмэгдсэн өртгийн албан татвар төлдөг 5-хан мянган аж ахуйн нэгж байж байгаа. 40 гаруй аж ахуйн нэгжээс татвар маш бага төлдөг нь байж байгаа, онцгой албан татвар төлдөг бас байж байгаа. Эд нарт жаахан ялгавартай байж болох уу, болохгүй юу? Хэн их төлж байна, тэр хүнд нь арай жаахан илүү боломж олдог л доо. Шударга шүү дээ. Татвараа төлж байгаа юм чинь. Бидний цалин, бидний ахмадуудын тэтгэвэр тэтгэмжийг өгдөг улсууд. Тэр талаас нь жаахан ярьж болох байсан болов уу, үгүй болов уу?

Д.Дэмбэрэл:-Баярсайхан дарга хариулъя.

Ц.Баярсайхан:-Сая Байнгын хорооны хурал дээр Бямбацогт, Зоригт гишүүд төслийн 3.2 дээр нэмүү өртөг шингэсэн үндэсний үйлдвэрлэлийг дэмжих бодлого гэсэн ийм санал хэлсэн юм л даа. Үндсэндээ энэ нь байсан учраас үндэсний үйлдвэрлэл гэсэн юм. Нэмүү өртөг шингэсэн гэдэг үгийг нь энэ дээр найруулгаар авчихсан. Энэ харин санал гаргасан гишүүн дээр нь Бямбацогт, Зоригт гишүүнийг нэмээд уншчих юм бол энэ санал үндсэндээ орчихсон.

Хоёр дахь нь, татвар төлсөн үндэсний аж ахуйн нэгжүүд нэрлэсэн үнээр адил тэнцүү хувь хэмжээгээр л арилжаалахгүй бол ялгавартай хандах юм бол бас төвөгтэй болох байх. Адил тэнцүү нэрлэсэн үнээр гэдэг нь бүх аж ахуйн нэгжүүддээ адилхан хамаатай. Тэр татварынх нь хувьд бол Засгийн газар дээр ярьж байгаад энийгээ төрөл төрлийн татвар дээр янз янзын хувь хэмжээгээр төлж байгаа аж ахуйн нэгжүүд байгаа л даа. Энийгээ Засгийн газар өөрсдөө бас тодотгож тодорхой ярина биз. Хөрөнгийн бирж дээр, ялангуяа дотоодын хөрөнгийн бирж дээрээс бололцоотой аж ахуйн нэгжүүд бас хувьцаа худалдаж авах ийм бололцоо нээлттэй байгаа гэж ингэж л ажлын хэсэг дээр ойлголцсон. Байнгын хороон дээр ч сая иймэрхүү байдлаар л яригдах шиг болсон.

Д.Дэмбэрэл:-Бямбацогт гишүүн тодруулъя

С.Бямбацогт:-Нэмүү өртөг шингэсэн гэдэг үгийг бид нар найруулгаар авч арай болохгүй байхаа. Үндэсний үйлдвэрлэлийг дэмжих, нэмүү өртөг шингэсэн гээд орох хоёрт бас зарчмын нэлээн том агуулгын ялгаа байгаа байх. Эцсийн бүтээгдэхүүн байх уу, нэмүү өртөг шингэсэн байх уу гэж бид ярьж байгаад арай жаахан эцсийн бүтээгдэхүүн гэж хатуу байж арай болохгүй байх. Арай уян хатан байя. Баяжуулах, угаах, хагас кокс хийх эцсийн кокс боловсруулах гэдэг юмуу, энэ тал дээр нэлээн бодох ёстой байх. Тэгэхээр энийг найруулгын саналаар авмааргүй байгаа юм. Баярсайхан даргаа. Энийг найруулгаар бишээр аваад өгөөч. Засгийн газар маань ч гэсэн өөрөө тогтоол дээрээ нэмүү өртөг шингэсэн гээд оруулаад ирсэн байсан. Тийм болохоор энийг найруулгаар биш нэмүү өртөг шингэсэн гэдэг үгээр нь авч өгөөчээ боломж байгаа юу гэж асууя.

Д.Дэмбэрэл:-Баярсайхан дарга

Ц.Баярсайхан:-Та бүхэнд тараасан саналын томъёолол дээр бүр биччихсэн байгаа шүү дээ. Төслийн хэрэгжилтийг нэмүү өртөг шингэсэн үндэсний үйлдвэрлэлийг дэмжих бодлоготой уялдуулж гээд.

Д.Дэмбэрэл:-Тэрнийг  хэлж байна уу, өөр газар нэмүү өртөг шингэсэн гэж хэлэх гээд байгаа юмуу?

Наранхүү гишүүн асуултаа тавья.

Х.Наранхүү:-2 асуух зүйл байна. Нэг нь, энэ байгуулж байгаа компанийн хувьцааг гаргаад тэгээд хувьцаагий нь тэгнэ ингэнэ, зарна барина гээд ингээд биччихсэн байгаа юм л даа. Тэгэхээр энэ компани ямар өртөг үнэтэй компани болоод ингээд хувьцааг нь үнэлээд зараад ингээд байгаа юм бэ? энэ компани ойрын хэдэн жил ямар өртөгтэй болох компани юм бол? энэ тал дээр ямар ойлголт байна?

Хоёрдугаарт, хувьцаа гаргана гэдэг чинь гаднынханд ч бай, дотооддоо ч бай, хувьцаа гэдэг бол хүнээс мөнгө аваад эргээд төлнө гэсэн. Үндсэндээ зээл шүү дээ. Хөрөнгө оруулагчдаас зээл авч байна гэсэн үг. Тэгэхээр за яахав иргэддээ үнэгүй тараалаа гэж бодъё. Тараах нь ч яахав үнэгүй ямар ч байсан авчихна. Дараа нь компани дампуурах юм бол тэр үнэгүй хувьцаа авсан улсууд чинь компанийн өрийг бас хариуцаж таарнаа даа. Энэ тал дээр ямар ойлголт байна. Энэ тал дээр Байнгын хороон дээр ярьсан уу? энэ асуудлыг.

Хоёр дахь асуудал, бид нарын яриа ч тэр, энэ тогтоолын төсөл бол ерөөсөө гадаадын хөрөнгө оруулалтын асуудал үндсэндээ нэлээн  хойш нь тавигдчихаад харагдаад байна л даа. Бид нарын байгуулсан компани нь олборлолт явуулаад, тэгээд тэр компанийн 30 хувийг гаднынханд зарах юм гэнэ л дээ, хувьцааг нь. Тэгэхээр энэ гаднын компаниуд ер нь монголчуудын байгуулсан компанид хөрөнгө оруулсан туршлага юу байна, ийм юм өнөө хүртэл ийм компани байна уу? анхнаасаа гадныхтай хамтарсан компаниуд бол өнөөдөр ажиллаж байгаа. Эрдэнэт, Монголрос, Улаанбаатар төмөр зам гээд. Бид нар байгуулчихаад тэгээд дараа нь бид нарын байгуулсан компанид хувьцаа оруулчихсан ийм юм байна уу? ер нь ийм компанид гадныхан хөрөнгө оруулна гэсэн найдвар хэр байна энийг ер нь яаж үзэж байна. Би бол төсөөлөхгүй байна л даа. 

Энэ том дэлхийд байхгүй том орд газрыг бид нар янзлаад, бид нар олборлоод, тэгээд бид нараас авах гээд очерлоод, бусад орныхон жагсаад байна гэдгийг би харин маш их эрсдэлтэй төсөл болох учраас хөрөнгө оруулалт яах бол орж ирэх болов уу, үгүй болов уу гэсэн ийм л болгоомжлол төрөөд байгаа юм. Энэ асуудлаар ер нь Байнгын хороон дээр яригдсан уу, үгүй юу? Энийг ингээд л сэтгэлийн хөөрлөөр яваад байгаа юмуу? өнөөдөр.

Д.Дэмбэрэл:-Баярсайхан дарга хариулъя

Ц.Баярсайхан:-Байнгын хорооноос оруулж ирж байгаа тогтоолын төслийн 1-р заалтан дээр энэ төрийн өмчтэй Эрдэнэс Монгол компанийн Эрдэнэс Таван толгой төрийн өмчит компанийг байгуулах ийм гол зарчмуудыг энэ дээр тавьж өгч байгаа. 

Хоёрдугаар зүйлээрээ энэнийхээ 50 хүртэл хувийг нь Монгол Улсынхаа иргэд, үндэсний аж ахуйн нэгжүүдэд эзэмшүүлэх гэсэн энэ зарчмыг хийж өгч байгаа. Тийм учраас Засгийн газар мэдээж энэ компанийг байгуулахдаа компанийн дүрэм, журам, за тэгээд үнэ төлбөргүй хувьцаа эзэмшсэн хүмүүс, нэрлэсэн үнийн хувьцаа эзэмшигчид, гадна дотноос хэрвээ хувьцааг нь хүмүүс авдаг бол ингээд энэ харьцааг зохицуулсан чиглэлээрээ одоогийн мөрдөгдөж байгаа Компанийн хуульд нийцүүлээд олон зүйлийг шийдэх ёстой болох байхаа.

Үнэгүй хувьцаа авчихаад дараа нь хэрвээ энэ компани татан буугдахад хариуцлага хүлээхгүй гэдэг юм байж бас болохгүй байх л даа. Тийм учраас энэ хууль тогтоомжид нийцэх ёстой байх.

Наранхүү гишүүний хэлж байгаа болгоомжлолыг би хувьдаа бас хуваалцаж байна. Тэр хувьцааны үнэ, компанийн үнэлгээний хувьд бол ажлын хэсгийн ахлагч нэлээн тодорхой хариулт өгөх байхаа. Дамба-Очир гишүүнийг хариулт өгөхийг хүсч байна.

Д.Дэмбэрэл:-Дамба-Очир гишүүн

Д.Дамба-Очир:-50 хүртэл хувийг нь... стратегийн орд газрыг Ашигт малтмалын хуулийн дагуу 50 хүртэлх хувийг нь төр эзэмшинэ гээд байж байгаа юм. Тийм учраас л 50 хүртэлх хувийг нь төр эзэмшээд, үлдсэнийг нь аж ахуйн нэгж, ард иргэд нь, үлдсэн дээр нь тэр 30 хувь дээр нь бас хөрөнгө босгох ийм л асуудлыг. Хуулийн дагуу л яригдаад байгаа юм. Тэрнээс биш би бас Наранхүү гишүүн шиг тийм надад болгоомжлол төрж л байгаа. Хуулиндаа тийм байгаа учраас энүүгээр нь босгоод өөр арга байхгүй байна гэж явж байгаа юм. Ард иргэдийн.

Түрүүнд бас Балдан-Очир гишүүн ярьж байна лээ. Төрийн өмчит болон хувьцаат гээд тавьчихсан гээд тавьчихсан гээд. Одоохондоо хувьцаа гаргаагүй байхдаа төрийн өмчинд байгаа юм. Тэр компани нь. Тэгээд дараагаар нь хувьцаа гаргаагүй байхдаа төрийн өмчид байгаа юм. Тэгээд дараа нь хувьцаа гаргахаар хувьцаат болох юм. Тэгээд тийм нэг зөрчилтэй учраас л хувь өгүүлбэрийг нь оруулаад тавьчихсан юм гэж хэлэх гэсэн юм.

Д.Дэмбэрэл:-Цэнгэл гишүүн асуултаа тавья.

Ц.Цэнгэл:-Сая хариулж байна л даа. Таван толгой охин компани төрийн өмчит гээд байгаа юм. Тэгэхээр бид нар чинь 10 хувиа иргэддээ, 10 хувиа аж ахуйн нэгж, бусдыг нь биржээр гаргах гэхээр энэ чинь төрийн өмчит гэдэг үг чинь саад болоод эргээд төрийн өмчийг захиран зарцуулах нь Их Хурлаар орчих гээд байгаа юм. Энийгээ зүгээр аваад Таван толгой охин компанийг байгуулж гээд оруулчихвал болохгүй юу.

Хоёрдугаар асуулт, тодорхой хугацаанд гүйцэтгэхийг Засгийн газарт гэж байгаа юм. Тодорхой хугацаа гэдэг чинь бас болохгүй байна. Хэдий хугацаа юм 3 жил юмуу 30 жил юмуу. Энийг зүгээр ажиллагааг гүйцэтгэхийг гэвэл болох уу?

Гурав дахь асуулт, дотоодын компаниудын олборлоод оператор хий гээд ингээд энэ дээр заалт хийчихлээ. Тэгэхээр энийг чинь хоёр хөрш маань тээврийнхээ тарифыг нэмээд л бид нар чинь тэр байтугай энэ бүтээгдэхүүнийг авахгүй гэвэл яах юм болж байна. Бид нар баахан нүүрс овоолоод, эцсийн бүтээгдэхүүнээ овоолоод гаднын компаниуд чинь гадаадын орнууд чинь авахаа больчих ийм хандлага байгаа юм биш үү. Энэ дээр жаахан өөр хандлага гаргавал яасан юм бэ гэсэн ийм асуулт байна.

Д.Дэмбэрэл:-Баярсайхан дарга.

Ц.Баярсайхан:-Энэ тогтоолын төслийг хэлэлцэх эсэх асуудлыг ярьж байхад би нэг ийм л зүйлийг хэлж байсан л даа. Одоо Ухаа худаг дээр лицензийг эзэмшиж байгаа компани олборлолтыг бол оператор компаниар гүйцэтгүүлж байх. Оператор компани нь хөрөнгө оруулалтаа хийгээд олборлосон нүүрснийхээ тн тутамд нь тодорхой мөнгөө авчихаж байгаа юм. Лиценз эзэмшигчид борлуулалтаа хийж байгаа. Энэ бол нэг вариант.

Хоёр дахь нь орон нутгийн Таван толгой дээр 51 хувь нь орон нутгийн өмчид байгаа. Тэгээд энэ орон нутгийн өмчтэй компани нь бараг олборлолт явуулахгүйгээр тодорхой компаниуд олборлолт явуулаад борлуулалтыг нь хийгээд газар дээр нь нүүрсээ худалдчихаж байгаа юм. Ийм хоёр юмны алинаар нь явах вэ гэдэг дээрээ явсан. Тэгэхээр энэ бол тогтоолын төслийнхөө 1 дээр оператор аж ахуйн нэгжээрээ олборлолтын үйл ажиллагаа явуулна гэж байгаа юм. Тэгээд борлуулалтаа хийгээд явсны дараагаар тодорхой хугацааны дараа магадгүй өөрөө олборлолтоо явуулахаар байх юмуу, цаашдаа үргэлжлэхээр байх юмуу, энийг Засгийн газар шийдэх нь илүү оновчтой юм болов уу даа гэж бодож байгаа.

Мэдээж борлуулах зах зээлийн хувьд Цэнгэл гишүүний хэлж байгаа саналтай бараг гишүүд санал нэг байх. Үнэхээр бид нар зах зээлээ хамгийн  гол юм чинь далайн портон дээр хүргэх нь нэлээн олон оронд борлуулах бололцоотой болно, дамжин өнгөрөх асуудал байгаа, тарифын асуудал байгаа, тээвэрлэлтийн нөхцөлийн асуудал байгаа, энэ бүх асуудлыг Засгийн газар  хөрш улсуудын Засгийн газар холбогдох байгууллагуудтай гэрээ хэлцэл зайлшгүй хийх шаардлагатай болох байх. Тэгээд олборлолтын хэмжээ, борлуулалтын хэмжээ, энэ талаараа мэдээж цаашдаа томоохон гэрээ хэлцэлүүд хийгдэхгүй бол болохгүй гэсэн энэ саналыг бас Засгийн газрын түвшинд ч гэсэн анхаарч цаашдаа ажиллах байхаа гэж бодож байна.

Д.Дэмбэрэл:-Баярлалаа. Гишүүд Байнгын хорооны санал, дүгнэлтээс асуулт асууж, хариулт авлаа. Одоо зарчмын зөрүүтэй саналаар санал хураалт явуулъя.

Д.Тэрбишдагва:-Горимын санал байна.

Д.Дэмбэрэл:-Таван толгойн нүүрсний ордыг ашиглах зарим асуудлын тухай УИХ-ын тогтоолын төслийн талаар Эдийн засгийн байнгын хорооноос гаргасан зарчмын зөрүүтэй саналын томъёолол. 

Тэрбишдагва гишүүн горимын санал.

Д.Тэрбишдагва:-Даргаа, нэг ийм ажил явагдаад байна шүү дээ. Ерөөсөө Цагаан сар, Наадам, Шинэ жилийн өмнө Монгол Улсын эрх ашигтай холбоотой маш чухал асуудлыг яаран цаг уртасгаж хуралдаж шийдэх юм. Өнөөдөр өглөө Ардчилсан нам завсарлага аваад бүлгийнхээ хурлаар яриагүй гээд завсарлага авсан. Түрүүнд Эдийн засгийн байнгын хороон дээр хуралдаж, одоо УИХ сунгаж хуралдаад байна л даа. Сая Наранхүү гишүүдийн асуусан асуулт эд нарыг эргэж бодууштай зүйлүүд маш их олон байгаа байхгүй юу. Монгол Улсын өнөөдөр язгуур эрх ашиг, үндэсний маш чухал баялгаа ашиглах гэж байгаа энэ үеийг бид ингэж наадмын өмнө яаран сандран хийх хэрэг байгаа юмуу? Бид УИХ-ын гишүүд өнөөдөр морь уяж давхиад, зугаалаад цэнгээд явах цаг байхгүй, энэ улсын ажлыг хийх ёстой. Ийм учраас энэ асуудлыг нухацтай хэлэлцэж наадмын дараа ч гэсэн үргэлжлүүлж хэлэлцэж, энийг үнэхээрийн улс орны эрх ашигт ашигтайгаар шийдэх ёстой гэж би ингэж үзэж байгаа юм. Би яахав ажлын хэсэгт орсон. Ажлын хэсэгт орсон, яагаад би горимын санал хэлэх гээд байна вэ гэвэл энэний дотор миний нэрийг оруулсан байна. Би энэ саналуудтай санал нэг биш байгаа. Ийм учраас энийг МАХН-ын бүлэг гэж байдаг юмуу, дарга нь байдаг юм бол завсарлага авч бид бүлэг дээрээ ярих ёстой.

Нэг нь болохоор бүлэг дээрээ ярьж болдог, нөгөөдөх нь болохоор бүлэг дээрээ ярьж болдоггүй. Энэ чинь өнөөдөр бас ноцтой ноцтой юмнууд, энэ мэргэжлийн хүмүүсийн асууж байгаа асуултаас сонсож байхад бид эргэж харууштай зүйлүүд байна шүү дээ. Тийм учраас энийг хугацаагаа эсвэл уртасгамаар байна, тэгэхгүй наадмын өмнө шахаж болохгүй шүү гэж хэлмээр байна. Хэрвээ наадмын өмнө шахах юм бол энэ өөдтэй юм болохгүй шүү. Нөгөө ямааны мөнгө, янз янзын юм болдогтой адилхан юм болно шүү гэж би ингэж хэлж байна.

Д.Дэмбэрэл:-Наадмын өмнө, шинэ жилийн өмнө хууль баталж болохгүй гэсэн юм байхгүй л дээ. Наад хууль чинь орж ирээд 5 сард оруулж ирсэн зүйл шүү дээ. Наана чинь ярьж ярьж 2 сар шахуу яриад, одоо нөгөө намар ургацаа хураадаг шиг хураах цаг нь наадмын өмнө таарч байгаа болохоос биш энийг яаран хэлэлцээд наадмаар шахчих гэж байна гэдэг чинь арай үнэнд нийцэхгүй ээ. Харин тэр Тэрбишдагва гишүүний хэлсэн саналууд ямар санал гарсан юм тэр саналууд нь юу болсон юм гэдгийг хариулж болж байна.

Дамба-Очир гишүүн хариулах уу, ямар учиртай юм бэ? Ийм хуудуутай юм яваад байгаа юмуу, хаашаа юм бэ?

Д.Дамба-Очир:-Энэ бол эхний 1-р хэлэлцүүлэг. 2-р хэлэлцүүлэг дээрээ зарим асуудлуудыг өөрчлөөд солиод явж болох байхаа. Тийм учраас санал хураалгах, хураалгахгүй асуудал дээр хойш нь тавья гэдэгтэй санал нэгдэхгүй л байна. Яагаад гэхээр сүүлийн 2, 3 сар ярилаа шүү дээ, энэ асуудлаа. Одоо яах гээд байгаа юм, тэгвэл. Яах гэж тэгвэл хэлэлцэх эсэх асуудлаа шийдсэн юм. Тэгээд УИХ-д оруулж ирчихээд ийм юм яриад суугаад байж болохгүй шүү дээ.

Д.Дэмбэрэл:-Ямар горимын санал гарсныг би ойлгосонгүй. МАХН-ын бүлэг завсарлага авъя гэж байгаа юмуу? 

За Ерөнхий сайдыг урья. Ярилцах, хэлэлцэхийн хувьд хангалттай ярьж хэлсэн. Онож байгаа эсэхийг мэдэхгүй. Олонхиороо шийдэх байх.

Нямдорж гишүүн

Ц.Нямдорж:-Их Хурлын гишүүд энэ асуудал дээр нэлээн тал талаасаа ярьсан гэдэгт эргэлзэхгүй байна. Гэхдээ энэ гарах гэж байгаа юм чинь Засгийн газраас оруулж байгаа юмнаас бараг 1 өгүүлбэр энэ дотор чинь байхгүй болж хувирч байна шүү дээ. 

Хоёрдугаарт, хамгийн сонин юм бол Засгийн газарт даалгаж байгаа Эрдэнэс Таван толгой компанийн толгой компани болох Эрдэнэс МГЛ компанийг нийт ард иргэдийн дундын өмч болгон өөрчлөх санал боловсруулна гэсэн байх юм. Энэ Эрдэнэс МГЛ гэдэг компани дээр хэдэн стратегийн ордуудын хувьцаа байдаг юм шиг байгаа юм. Ашиглалтын лиценз. Одоо энэ 15 орд чинь бүгдээрээ бүх ард түмний дундын өмч болох юмуу? Нийт ард иргэдийн дундын өмч гэдэг компани ер нь дэлхийд байдаг юмуу? Энэ аягүй сонин юм орж ирж байна.

Тийм учраас би юу ярих гээд байна вэ гэхээр энэ санал дөнгөж сая орж ирээд хураагдах гэж байна л даа. Энэ ийм асуудал дээр 2-р  хэлэлцүүлэг дээр алдаа засах бололцоо гарахгүй шүү дээ. Тийм болохоор энэ хагас бүтэн сайн өдөрт нь санал хураалгүйгээр энэ Байнгын хорооноос гарсан санал дээр нь ажиллах бололцоо олгоод ирэх 7 хоногт шаардлагатай бол, үнэхээр болдог юм бол 2 дахь өдөр чуулган хуралдуулаад санал хураачихаж болохгүй юу? Ийм л юм хэлэхгүй бол ялангуяа энэ Эрдэнэс МГЛ-ыг бүх ард түмний дундын өмчийн компани болгоно гэдэг чинь хууль зүйн хувьд ер нь ойлгогдохгүй байна даа. 15 стратегийн ордуудын ашиглалтын тусгай зөвшөөрлийг хамж хадгалсан компанийг нийт ард түмний дундын өмчийн компани болгохоор нэг.

Хоёрдугаарт, энэ 10 хувийг нь үнэ төлбөргүй хувьцаа эзэмшүүлнэ гэж байна шүү дээ. Энэ хувьцаа хэзээ утгатай болох вэ гэхээр жил болгон дивидент хуваарилдаг болсон үед утгатай болно л доо. Энэ дивидентийнхээ тооцоог  хийсэн юмуу? Бид нар 1990 онд цэнхэр, улаан тасалбараар нэг юм хийсэн байхаа. Хичнээн хүн дивидент авлаа. Одоо энэ 10 хувийн дивидентийг ирэх жилээс хэнд хэдийг өгөх юм бэ? дивидент өгөхгүй гээд өгөхгүй байна гээд нийт ард түмэн бужигнаад гараад ирвэл хариуцлагыг нь хэн хүлээх юм бэ? энэ юмаа ярьсан юмуу, ноогдол ашиг. Гэх мэтийн юмнууд байгаа учраас нэг жаахан Дэмбэрэл даргаа, би их хүнд хэцүү асуудал ярьж байна гэдгийг ойлгохын дээдээр ойлгож байна. Гэхдээ энийг ойлгож байж л ирэх 7 хоногт санал хураамаар байна даа.

Одоо санал хураачихаар чинь 1-р хэлэлцүүлгийн санал болоод 3-ны 2-оор зөвшилцөж сэргээх нэг бололцоо гардаг. Тэрэн дээр нь хэдэн гишүүд үгүй гэчих юм бол гаргахаас аргагүй байдалд ордог ийм л байдалд орох нь байна шүү дээ. Би энэ бүх ард түмний дундын өмчийн компани гэдгийн чинь натурыг нь ойлгохгүй байна, толгойнд багтахгүй байна. 

Д.Дэмбэрэл:-Засгийн газрын оруулж ирсэн тогтоол бол танигдахгүй болтлоо өөрчлөгдсөн гэдэг нь үнэн. Бид нар цөм л харж байгаа. 5, 6 заалттай тогтоол орж ирсэн, хариуд нь ганцын зэрэг заалт үлдсэн үү, үгүй юу. 

Нямдорж сайдын хэлдэг бүх ард түмний дундын өмч гэдэг тийм ойлголт энд тэнд хуулиудад байгаа эсэх нь эргэлзээтэй зүйл. Тэр бол харин асуулт мөн байна. Асуудлыг хэлэлцэж байгаа нь олон хоног хэлэлцэж байгаа нь үнэн шүү. Одоо энэ ер нь хаврын чуулганы ажиллагаа заавал 7 сард дуусч байгаа юм л даа. Наадмын өмнө л дуусдаг. Бүх бэлтгэсэн асуудлаа чуулганы төгсгөл тийшээ ургацаа хурааж байгаа юм шиг л бид нар шийддэг шүү дээ. Энийг харин далим болгоод хэлэлцсэн бүх асуудал УИХ-ын юу гэдэг юм баярын өмнө учраас шахаад гаргачихсан юм гэсэн хэл ам тарааж болохгүй.

Засгийн газрын тухайд төслөө татан авч болно. МАХН-ын бүлэг хэрэв эсэргүүцээд байгаа юм бол завсарлага авч болно. Горимын саналаар. Үгүй бол Ерөнхий сайд энэ асуудлаар саналаа илэрхийлье. Энэ сар гаруй хугацаанд хэлэлцэхдээ би энийг л тохирч ирж байна гэж ойлгож байна. Ерөнхий сайдыг сонсоё.

Д.Дэмбэрэл:-Тэрбишдагва гишүүн горимын санал гаргаад байна л даа. Тэгэхдээ горимын санал тодорхой бус байна. Бүлэг завсарлага авбал яасан юм гэж санал хэлээд байна уу?

Даваасүрэн гишүүн

Ц.Даваасүрэн:-Би нэг зүйл Ерөнхий сайдыг тайлбар хийхээс өмнө бид нар ойлгомжтой болгоод тодруулаад авчихъя гээд байгаа юм. Энэ Эх орны хишгийн гэдэг юмуу, Хүний хөгжлийн сангаас бидний өгнө гээд байгаа 1.5 саяыг олгох тухай асуудлын эх үүсвэр хаана явнаа гэж. Би ингэж ойлгож болох уу? 500 нь бэлнээр юм байна, одоо тэр янз бүрийн татвараар Хүний хөгжил сан руугаа орж гэж. Энэ хувьцааны 10 хувийг иргэддээ өгнө гээд байгаа 1 сая бүрийн хувьцаа иргэддээ өгнө, ингээд шийдчихлээ гэж ингэж хэлээд байна уу? тэр иргэддээ өгөх 1.5 саяын эх үүсвэр хаана явна гэдгийг тодруулчихаад бид энийг шийдэхэд болохгүй юм байхгүй гэж бодож байна.

Д.Дэмбэрэл:-Уг нь асуух юмаа Байнгын хороон дээр... энэ дээр асуулт дууссан л даа. Одоо ингэмээр байна. Гишүүд ээ, хэрвээ намын бүлэг завсарлаг авбал албан ёсны дүгнэлтүүдээ уншина гэж байгаа бол Байнгын хорооны санал, дүгнэлтээ сонсчихсон байж байгаа. Одоо МАХН-ын бүлэг завсарлага аваад бид нар санал, дүгнэлтээ уншаад бас томъёолол элдэв юм байна гэвэл завсарлага авбал болж байна. Горим ёсоороо бол санал хураалт явагдах ёстой шүү дээ. 

Ерөнхий сайд.

Сү.Батболд:-Би сая гишүүний асуултанд бас энэ дунд нь тодруулга хийе. Таван толгойн нүүрсний ордыг ашиглах асуудлыг Засгийн газраас нэлээн урт хугацаанд бүх талаас нь гэж хэлж болно. Судалж байгаад хувилбар гаргасан юм. Нэг уурхай байх уу, хоёр уурхай байх уу, 6 уурхай байх уу, гаднын хөрөнгө оруулагчдыг бидний тавьж байгаа транзитын нөхцөлийг дамжин өнгөрөх тээвэр гэсэн үг. Угтуулан тавих нөхцөл, тодорхой хэмжээний эдийн засгийн өнөөгийн шаардлагыг хангасан урьдчилгаа төлбөрийн асуудал. Бид яриад байгаа энэ төмөр замын асуудал шийдэхэд, боомтын асуудал шийднэ гэсэн. Энэ асуудлуудаа хамтад нь шийдье. Геополитикийн хувьд юмуу стратегийн хувьд авах асуудлаа шийдье гэдэг ийм зарчмуудыг тусгаад Засгийн газар асуудлаа оруулсан.

Үндэсний аюулгүй байдлын зөвлөл дээр бид асуудлаа ярьж байгаад ер нь зарим саналууд гарч байна. Үндэсний компаниудынхаа оролцоог нэмэгдүүлэх чиглэлээр хоёр уурхайгаа  нэгийг нь 100 хувь Эрдэнэс Таван толгой гэж уурхай болгоод энд иргэдийн эрх ашгийн асуудал, үндэсний компаниудын асуудал оролцоо энэ бүх асуудлаа шийдүүлж явъя. Олборлох, гэрээгээр олборлох зарчмаар гаднын хөрөнгө оруулагчтай ажиллая гэсэн энэ зарчмаар Үндэсний аюулгүй байдлын зөвлөл дээр ярьсны дагуу Засгийн газар дахин яриад УИХ-д тогтоолын төслийг өргөн барьсан байгаа юм. Таван толгойн нүүрсний орд байгаа юм. 

Энэ дээр хоёр намын бүлэг дээр Засгийн газрын байр суурийг би Ерөнхий сайдын хувьд орж өөрөө танилцуулсан. Хоёр намын бүлэг дээр. Ардчилсан намын бүлгээс ажлын хэсгийн санал гарч хэд хэдэн зүйл дээр өөрчлөлтүүдийг хийсэн байгаа юм. Засгийн газрын зүгээс оруулсан санал дээр нэлээн өөрчлөлт орсон явдалд тодорхой хэмжээнд бидний түрүүнд тавьсан хамтын ажиллагааны, мөн ирээдүйд бидний экспорттой холбогдсон дамжин өнгөрөх  тээвэр, угтуулан тавих нөхцөл, урьдчилгаа төлбөрийн асуудал дээр бэрхшээл үүсэх нь байна гэдэг дээр нэг талдаа их ойлгомжтой, ийм байдал үүсч байгаа юм.

Гэхдээ тэрнээс илүү ач холбогдол өгч байгаа зүйл нь би энд Засгийн газрын тэргүүний хувьд мөн хамтарсан Засгийн газрыг толгойлж байгаагийн хувьд ямар ч байсан асуудлаа хөдөлгөе гэдэг энэ зарчим дээр зогсож байгаа юм. Ямар ч байсан асуудлаа хөдөлгөе. Яг үнэндээ бол бас хоёр намын бүлэг дээр амаргүй асуудлууд дээр ярих юм, энэ улс эх орны эрх ашгийн төлөө, хөгжлийн төлөө, төмөр замын асуудал, янз бүрийн асуудал дээр бэрхшээлүүд үнэндээ байсан. Энэ асуудал дээр Засгийн газраас оруулж байгаа ажлыг бодлогын хувьд нь явуулъя гэсэн үүднээс МАХН-ын бүлгээс асуудлыг явуулах талд нь хэдийгээр зарчмын өөр саналууд байсан ч гэсэн дэмжээд явуулсан байгаа юм. Ажлыг явуулъя. Ажил явж байг. Монгол Улс өнөөдөр бидний хувьд ажлын байр бий болгоосой, эдийн засгийн энэ бодитой ажлаа хийгээсэй, хоосон яриад маргалдаад болохгүй нь ээ гэсэн ийм хүлээлт нийгмээс байгаа учраас бид энэ асуудлыг явуулъя гэдэг зарчмыг нь дэмжиж орууллаа гэж ингэж үзэж байгаа.

Орон сууцны хөтөлбөрийг, төмөр замын хөтөлбөрийг дэмжсэн ийм агуулгатай. Тийм учраас энэ орон сууцны хөтөлбөр, төмөр замын хөтөлбөр бол зарлага л даа. Зарлагын асуудал. Орлого байхгүй бол зарлага бас байхгүй. Энэ Таван толгой бол орлого тал нь байх юм. Энэ орлого тал нь ажил болж байж, зарлага тал нь ажил болно гэдэг бодитой ажил болно гэдэг нь тодорхой. Тэгэхгүй бол мөнгөгүй баахан зорилтууд тавьчих юм бол энэ угаасаа ажил болохгүй. Тийм учраас энэ ажил дээр Засгийн газар явуулъя. Манай Их Хурлын гишүүд түшээд маань өөрсдийнхөө үндсэн зарчмаа саналуудаа оруулсан бол явуулах зарчим дээр нь бодъё гэсэн ийм саналаар хандах ёстой гэж ингэж үзэж байгаа юм.

Амаргүй асуудлууд энэ дотор байна. Үнэхээрийн Засгийн газрын оруулсан саналууд туйлын өөрчлөгдсөн байгаа. Гэхдээ Засгийн газар энэ дээр явуулъя. Тодорхой асуудлууд, магадгүй маш ойлгомжгүй мөртлөө энд бичигдсэн асуудал хүртэл байж байгаа юм. Бид энийг судалж үзээд оруулж ирье гэж байгаа. Манай зарим гишүүд ярилаа. Эрдэнэс МГЛ компанийг Хүний хөгжлийн сангийн хууль болон бусад холбогдох хууль тогтоомжид нийцүүлэн Монгол Улсын иргэдийн дундын өмч болгон өөрчлөх асуудлыг судалж гэж байгаа юм. УИХ-д. Энийг судалж оруулж ирэх асуудал гэж үзээд асуудал үнэхээрийн судлаач ирээчээ гэдэг асуудлыг Хүний хөгжлийн сангийн хуулиндаа уяад тавиад байгаа бол бид нар судлаад оруулаад ирье.

Судлаад оруулаад ирэхдээ дундын өмч гэдэг маань ямар өмч байдаг юм. Би энэ дээр бас бүрэн дүүрэн ойлголт байхгүй байгаа. Тэгэхдээ судалъя. Ер нь миний үндсэн ойлгож байгаа ойлголтоор бол зах зээлийн харилцаанд нэг л ойлголт байгаа. Яг бидний өмнөх тогтолцооны коммун юмуу харьцангуй хүнд үг хэрэглэх юм бол большевик гэдэг энэ тогтолцоогоор үзэх юм бол нийт дундын өмч буюу хэний ч өмч биш гэсэн ийм ойлголт бас байхыг үгүйсгэхгүй гэж нэг бодож байгаа юм.

Нөгөө талаасаа Хүний хөгжил сангийн хуулинд ард түмний өмч гээд заачихсан юмаа УИХ, Засгийн газар энэ захиран зарцуулах эрхийг нь эдэлдэг, Үндсэн хуулиараа байгууллагын  хувьд энийг яаж төлөөллийг нь хэрэгжүүлэх ёстой юм гэдгийг нь судлаад, хууль тогтоомжийг нь судлаад оруулж ирээд энэ ийм учиртай байх юм гэдгийг нь хэлэхэд Засгийн газар оруулж ирээд үнэхээр энэ танилцуулгад бас болохгүй юм байхгүй байх. Магадгүй энэ дээр бас асуудал байгаа учраас Их Хурлын гишүүд, ажлын хэсгүүд дээр яриад ийм санал оруулаад ирсэн бол Засгийн газар энийг судалж үзэхэд болохгүй юм байхгүй гэж үзэж байгаа юм. Тэгээд судлаад оруулж ирье.

Гадна талын энэ бидний тавиад байгаа дамжин өнгөрөх тээврийн асуудал, угтуулан тавих нөхцөл, урьдчилгаа төлбөр боомт ашиглалтын асуудал гээд энэ асуудлуудыг бид нар одоо угаасаа энэ асуудал их цаг авна. Цаг авна гэдэг нь хугацаа шаардана, боловсруулалт хийж, Засгийн газар хоорондын хэлэлцээр, яриа хийх асуудал угаасаа одоо шийдсэн байсан ч цаг авна. Тэгэхээр бид нар энэ асуудлыг Эдийн засгийн байнгын хорооны саналыг нь тусгаад, энэ асуудлыг судлаад дахиж оруулж ирэх асуудлыг тусгаж байвал бас болохгүй юм байхгүй гэж үзэж байгаа юм. Судлаад оруулж ирье, тодорхой нөхцөлүүдийг нь ярилцъя. Угаасаа бид нар энийг Засгийн газар намрын чуулганаар судлаад үнэхээрийн бид нар ингээд дангаараа хийх гэтэл хойшоо урагшаа хоёр улсын хил дамжаад нөгөө экспортын бүтээгдэхүүнд маань транзитын, тарифын, боомтын мөн бусад хүндрэлүүд гараад ирэх юм бол бид нар эргээд ярихаас өөр замгүй шүү дээ.

Гэхдээ энийг өнөөдөр бид нар нэгэнт ажлын хэсгүүд ярьж байгаад ийм асуудал гаргаад ирж байгаа бол нэг үгээр хэлэх юм бол нэг уурхайгаасаа ажлаа явуул гэсэн ийм санал гаргаад энэ саналаа нэлээн тийм хатуу байдлаар тавьж байгаа учраас дахиад Засгийн газар энэ дээр одоо яахав ажлаа явуулах үүднээс хүлээж авъя гэсэн ийм саналтай байгаа юм. Хүлээж авъя. Ажлаа явуулах нь чухал байна.

Тийм учраас энэ дээр зарчмын хувьд нь Засгийн газрын тэргүүний хувьд би энийг энэ асуудлыг явуулъя. Өгөгдөж байгаа үүрэг чиглэлийн дагуу энэ тодорхой заалтуудыг дундын өмч болгох асуудал, хөрөнгө оруулалт, гаднын угтуулан тавих хөрөнгө оруулалттай, гадаадын оролцоотой хөрөнгө оруулалттай асуудлыг судалж оруулж ирээд энэ танилцуулах боломжийг байна гэж ойлгож байна. Тийм учраас эхний үндсэн зарчмаараа асуудлаа шийдээд ингээд ажлыг нь эхлүүлэх, хөдөлгөх энэ алхамыг УИХ-ын гишүүд, аль аль намын бүлгийн гишүүд дэмжих нь зүйтэй байна. Энийг дэмжиж шийдье гэсэн ийм саналыг тавьж байгаа юм.

Д.Дэмбэрэл:-Ерөнхий сайд энэ асуудлыг дэмжиж байгаа юм байна. Даваасүрэн асуулт тавиад байгаа юм. 1.5 саяыг өгөхтэй холбогдсон асуудал. Тэрнийг хариулъя.

Сү.Батболд:-Даваасүрэн гишүүний тавьсан тодорхой асуултан дээр бол бид нар Эрдэнэс, Таван толгой компанийн орох орлогыг  Хүний хөгжил санд угаасаа стратегийн орд газар учраас одоо орох, ирээдүйн орох орлогыг угаасаа энэ сан руугаа л авна. Энэ сан дээр авах хэлбэрийг нь бид нар Засгийн газар дээр ярих ёстой. Сая Даваасүрэн гишүүн хэллээ. Энийг тодорхой болгох ёстой гэж. Энэ дээр бид нар ярилцаж, энэ орлогоос шийдүүлэх энэ боломжийг ярьж болно гэж бодож байгаа юм.

Д.Дэмбэрэл:-Санал хураалтанд бэлдье. Эцсийн  хэлэлцүүлэг байна. Эцсийн хэлэлцүүлэг дээр ялангуяа тэр нэг сая Нямдорж сайдын  хэлдэг нийт ард иргэдийн дундын өмч гэсэн ойлголтыг юу гэдэг юм ард түмний өмчлөлийн гэдэг юмуу, тэрнийг 3-р хэлэлцүүлгэндээ авчирч болно шүү дээ, Байнгын хороо. Саналаа. 

Баярсайхан гишүүн.

Ц.Баярсайхан:-Энэ төслийн 3-р заалтыг өөрчлөн найруулах үед Байнгын хорооны гишүүдэд 3.1 дэхийг жаахан өөрчилье гэж ойлголцоод санал хураасан шүү дээ. Хуучнаараа ороод ирчихсэн учраас жаахан маргаан үүсэх гээд байна. Энийг бол энэ нийтийн өмч, хувийн өмч гээд заалтуудыг Үндсэн хуулиар тодорхойлдог учраас Эрдэнэс МГЛ компанийг Үндсэн хууль, Хүний хөгжил сангийн хууль болон холбогдох хууль тогтоомжийн дагуу өөрчлөн зохион байгуулах асуудлыг судалж,  танилцуулах гээд ингэж томъёолсон гэж ойлгогдож хураагдсан. Энэ дээр амжиж засаагүй учраас маргаан үүсгээд байгаа юм.

Д.Дэмбэрэл:-За саналаа хураалгаад явъя. Тэр үед гишүүд харин энэ дээр ийм байна гээд олонхи, цөөнх болоод нэг ярих тохиолдол байдаг. Уг нь цөөнх гэж тавиагүй байна.

Баярцогт гишүүн.

С.Баярцогт:-3-ын 3-р саналыг бас тодорхой хэмжээнд найруулахгүй бол энэ 1-р заалттайгаа уялдаад буруу ойлгогдоод байгаа юм. Тийм учраас энэ дамжин өнгөрөх тээвэр, угтуулан тавих нөхцөл, урьдчилгаа төлбөр, бонд ашиглалтын асуудал бол дандаа оператороор орох дандаа гаднын компанид тавих асуудлууд байгаа. Гэтэл энэ нь өөрөө хөрөнгө оруулалтын гэрээтэйгээ уягдчихаар дотоодын компанитай хийх асуудал дээр уягдчихаад байгаа байхгүй юу. Тийм учраас энэ 3-р заалтыг яг гаднын оператор компанид тавих гэдгээр найруулаад энэ эрхийг нь Засгийн газарт өгсөн маягаар найруулахгүй бол болохгүй. Тэгэхээр 2-р хэлэлцүүлгээр ийм найруулгаар оруулж ирж шийдье гэдгээр санал хураагаад өгөөчээ гэж хүсч байна.

Д.Дэмбэрэл:-За бас тийм байж болох юм. За санал хураалгая гишүүд ээ. Байнгын хороо дараахь зарчмын зөрүүтэй саналын томъёоллыг оруулж байна. Байнгын хороогоор дэмжигдсэн саналууд байна. 

1.Тогтоолын төслийн 1-р заалтыг дараахь байдлаар өөрчлөн найруулах:

“Холбогдох хууль тогтоомжийн дагуу таван толгойн ордод төрийн өмчит компани ашиглалтын үйл ажиллагаа явуулах, “Эрдэнэс МГЛ” компанийн охин компани “Эрдэнэс-Таван толгой” төрийн өмчит компанийг байгуулж, ордын ашиглалтын тусгай зөвшөөрлийг хуваахгүйгээр шилжүүлэх, түүнтэй хөрөнгө оруулалтын гэрээ байгуулах, оператор аж ахуйн нэгжээр олборлолтын үйл ажиллагааг тодорхой хугацаанд гүйцэтгүүлэхийг Засгийн газар /С.Батболд/-т даалгасугай.” гэсэн ийм санал гаргасан байна. Дамба-Очир, Бадамсүрэн, Б.Батбаяр, Н.Батбаяр, Ц.Баярсайхан, Одхүү, Тлейхан, Цэнгэл гишүүд гаргасан байна. Энэ саналыг дэмжье гэдгээр санал хураалт явуулъя.

Санал хураалтанд 45 гишүүн оролцож, 44 гишүүн зөвшөөрч 97.8 хувийн саналаар санал дэмжигдлээ.  

2.Тогтоолын төслийн 2-р заалтыг дараахь байдлаар өөрчлөн  найруулах:

“2.Таван толгой ордын ашиглалтын тусгай зөвшөөрөл эзэмшигч төрийн өмчит компанийн хувьцааны 50 хүртэлх хувийг Монгол Улсын иргэн, үндэсний аж ахуйн нэгжүүдэд эзэмшүүлэх, дотоод, гадаадын хөрөнгийн биржээр арилжаалах талаар дараахь арга хэмжээг холбогдох хууль тогтоомжийн дагуу үе шаттайгаар хэрэгжүүлэхийг Засгийн газар /С.Батболд/-т даалгасугай.

1/Монгол Улсын нийт иргэдэд эхний ээлжинд хувьцааны 10 хувийг адил тэнцүү хувь хэмжээгээр үнэ төлбөргүй эзэмшүүлэх,

2/хувьцааны 10 хувийг 2010 оны 6-р сарын 30-ны өдөр ба түүнээс өмнө улсын бүртгэлд бүртгэгдэн үйл ажиллагаа явуулж байгаа, татвар төлсөн үндэсний аж ахуйн нэгжүүдэд нэрлэсэн үнээр, адил тэнцүү хувь хэмжээгээр арилжаалах,

3/хувьцааны  30 хүртэлх хувийг гадаад, дотоодын хөрөнгийн биржээр худалдаж, шаардлагатай хөрөнгө оруулалтыг босгох” гэсэн томъёоллоор дээрх гишүүд санал гаргасныг Байнгын хороо дэмжсэн байна. Байнгын хорооны саналаар дэмжье гэсэн санал хураалт явуулъя.

Санал хураалтанд 48 гишүүн оролцож, 47 гишүүн зөвшөөрч 97.9 хувийн саналаар санал дэмжигдлээ.  

3.Тогтоолын төслийн 3-р заалтыг дараахь байдлаар өөрчлөн найруулах:

“Дараахь арга хэмжээ авч ажиллахыг Засгийн газар /С.Батболд/-т үүрэг болгосугай:

1/”Эрдэнэс-Таван толгой” хувьцаат компанийн толгой компани болох “Эрдэнэс МГЛ” компанийг Хүний хөгжил сангийн тухай хууль болон холбогдох бусад хууль тогтоомжид нийцүүлэн Монгол Улсын нийт иргэдийн дундын өмч болгон өөрчлөх ажлуудыг судалж, дүнг УИХ-д танилцуулах,

Би уул нь томъёоллоо цөмийг унших ёстой юм. Энэ дээр ойлголоо. Энэ дээр эцсийн хэлэлцүүлгийн үед найруулж, засвар хийж орж ирнэ. Түрүүнд Баярсайхан гишүүний хэлж байсан. 

Би юмаа уншаад дуусчихъя. Зүйлээ уншиж дуусгахгүйгээр дундуур нь ороод байна.

2/ордыг түшиглэж үйлдвэр, зам, дэд бүтцийн барилга байгууламжийг барьж байгуулах, ашиглахад олон улсын жишиг стандартыг баримтлах, төслийн хэрэгжилтийг нэмүү өртөг шингэсэн үндэсний үйлдвэрлэлийг дэмжих бодлоготой уялдуулж, Монгол Улсын иргэдийг ажлын байраар хангах, дотоодод үйлдвэрлэсэн бараа бүтээгдэхүүнийг тэргүүн ээлжинд авч хэрэглэх нөхцөл, болзлыг хэрэгжүүлэх,

3/дамжин өнгөрөх тээвэр, угтуулан тавих нөхцөл, урьдчилгаа төлбөр, боомт ашиглалтын асуудлыг судалж, УИХ-ын Эдийн засгийн байнгын хорооны саналыг тусган боловсруулсан хөрөнгө оруулалтын  гэрээний төслийг УИХ-ын 2010 оны намрын чуулганд багтаан УИХ-д дахин хэлэлцүүлэх” гэж дээрх гишүүд санал гаргасныг Байнгын хороо дэмжсэн байна.

Энэ уншсан зүйлийн 1 дээр Баярсайхан гишүүний санал, 3 дээр Баярцогт гишүүний саналыг харгалзан найруулахаар болж саналыг хураалгая.

Санал хураалтанд 48 гишүүн оролцож, 46 гишүүн зөвшөөрч 95.8 хувийн саналаар санал бүхэлдээ дэмжигдлээ.  

За тэр 1 дээр дараа нь тэртээ тэргүй засъя гэж байгаа. Гишүүд санал байвал хэлээд өгчих. Нямдорж гишүүн. 3 дээр ч санал хэлж болно. Дараа орж ирэхдээ Байнгын хороо ийм байдлаар авч ярья гэж.

Ц.Нямдорж:-Гишүүд юу бодож... саналыг нь хүндэтгэж байна. Тэгэхдээ бид нар бас нийтийн өмнө бид нар ямар энэ Монгол дотор байгаа биш, бид нарыг Өвөр Монголын телевизээс эхлээд бүгдээрээ л харж байгаа шүү дээ. Жаахан  хууль зүйн хувьд ёс суртахуунтай баймаар байна шүү дээ. Энэ нийтийн эзэмшлийн өмч, дундын өмчийн нийт иргэдийн нэг улсын ийм компани гэж угаасаа юм байдаггүй байхгүй юу. Тийм учраас би гишүүдээсээ хичээнгүйлэн хүсэх юм бол энэ санал чинь тэртээ тэргүй Таван толгойтой холбоогүй юм татчихаачээ. Энэ нийтийн өмчийн гэдэг үгний чинь стратегийн 15 ордын асуудал байна. Ийм юм гаргаад хаячих юм бол Монголын стратегийн бүх ордууд нийт ард иргэдийн дундын өмчийн компани болох юм байна гэдэг ойлголт өгөөд энэ чинь хачин байдалд Их Хурлыг, Засгийн газрыг хүргэнэ. 

Одоо энэ нийтийн эзэмшлийн юм гэдэг чинь жишээ нь би та бүхэнд зүгээр л хар үгээр хэлье. Энэ Сүхбаатарын талбай нийтийн эзэмшлийн газар байхгүй юу даа. Хэн дуртай нь орж гарч байдаг энэ юмыг чинь нийтийнх гэдэг болохоос биш би хар л үгээр хэлж байна шүү дээ, арга ядаад. Угаасаа ийм юм байхгүй, гишүүд минь. Энийг нэг ойлгож үзээчээ. Энэ ажлын хэсэгт орсон гишүүд ойлгож үзээчээ гэж хэлмээр байна. Бат-Үүл гишүүн тэгвэл тэр нийтийн эзэмшлийнхээ компанийг түрүүнд яриад байна лээ. Ийм хачин юм ярьсан болгон дээр нь хариу өгч юм яриад хэрэлдээд байлтай биш, хэцүү юм байна шүү дээ. Бат-Үүл гишүүний ярьдаг тийм юм ертөнцөд байхгүй. Ингэж ертөнцийн өмнө шившиг болж байж хэрэггүй шүү дээ. Дэлхийн хуулийн хоёрхон систем л байна. Далайн орнуудын систем байна, энэ эх газрын систем байна. Энэ хоёр системд Бат-Үүлийн яриад байдаг шиг тийм юм угаасаа байхгүй. Олон хувьцаа эзэмшигчтэй, том том BНB гэх мэт компаниуд байдаг. Энэ нь Бат-Үүлийн яриад байгаагаас шал өөр юм байхгүй юу. 

Д.Дэмбэрэл:-Сая энийг янзалъя гээд санал хураачихсан байхад яагаад яриад байна. Өөрчилье гэсэн шүү дээ. Баярсайхан гишүүний саналаар авъя гээд томъёолол уншсан шүү дээ, та анзаарсангүй юу. 

Одбаяр гишүүн

Д.Одбаяр:-Надад найруулга дээр анхаар гээд яриад байна. Надад ийм нэг эргэлзээ төрөөд байгаа байхгүй юу. Энийг найруулгаар авбал найруулган дээрээ анхаарах байх гэж. 2-р зүйл дээр би яагаад түрүүнд юм асууя гээд байсан гэхээр нэг бодлын энийг чинь уншаад байхаар 50, 10, 10, 30 гэсэн энэ 100 хувийн юм яриад байгаа юм шиг. Ингэж ойлгогдоод байгаа юм. Ингээд уншихаар тэр дээд талын том заалт нь болохоор нөгөө 999-тэйгээ нийлэх юм, хамтрах юм, Засгийн газраас ийм нэг юм бодогдмоор. 

Бүр нэг дахиад нэг өөр өнцгөөс уншихаар энэ 50 маань задраад 10, 10, 30 гэж байгаа юм  шиг ийм ойлгомжгүй байдал энэ томъёолол, тэгж л ойлгогдоод байх юм. Би одоо чухам яаж найруулахаараа ийм болдог юм байгаа юм. Энэ чинь ингэж болохгүй байхгүй юу. Тийм юм болоод байгаа байхгүй юу. Нэг уншихаар 50 нь задраад, яагаад гэвэл 1, 2, 3-р зүйл чинь гурвуулаа эхнийхээ толгойдоо багтаад ороод явчихаж байгаа юм. Тэгэхээр цаад талд нь үндсэн 50 маань үлдээд байгаа юм шиг. 100-гаа бүгдийг нь бүтээнэ гэж хэлж байгаа юмуу гэхээр бас энэ дээр ойлгомжгүй ийм юм байна шүү.

Д.Дэмбэрэл:-Би нэг заалт уншаад орхиё. Энэ УИХ-ын чуулганы хуралдааны дэгд байгаа юм. Энэ байнгын хороодын саналыг 3 хүртэл гишүүн үг хэлэх, эсрэг байр суурьтай 3 хүртэл гишүүн үг хэлж байж санал хураалгаж болно гэж. Тийм учраас энэ саяны саналууд дээр өөр өөр байр суурьтай, цөөнхөө гадна, өөр өөр байр суурь байгаа учраас энийгээ бид ярьж байж шийдэх нь ашигтай. Маш том хууль бид нар шийдвэр гаргаж байна. Тийм учраас гишүүд яарах хэрэггүй.

Саяны хураалгасан томъёоллыг эцсийн хэлэлцүүлэгт орж ирэхдээ Байнгын хороо засч ирнэ. 

4.Засгийн газраас өргөн мэдүүлсэн Ашигт малтмалын тухай хуульд нэмэлт оруулах тухай хуулийн төслийг буцаах нь зүйтэй гэсэн саналаар санал хураалт явуулъя.

Санал хураалтанд 48 гишүүн оролцож, 42 гишүүн зөвшөөрч 87.5 хувийн саналаар буцаах нь зүйтэй гэж гишүүд үзэж байна.

Тогтоолын төсөл байна. Сая гишүүд буцаах нь зүйтэй гэж санал хураачихлаа. Тийм учраас би нэг тогтоолын төсөл уншъя.

Монгол Улсын Их Хурлын тогтоол. Хуулийн төсөл буцаах тухай.

Монгол Улсын Их Хурлын чуулганы хуралдааны дэгийн тухай хуулийн 19-р зүйлийн 19.3.7 дахь заалтыг үндэслэн Монгол Улсын Их Хурлаас тогтоох нь:

1.Засгийн газраас 2010 оны 5-р сарын 27-ны өдөр УИХ-д өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуулийн төслийг нэгдсэн хуралдаанд оролцсон гишүүдийн олонхи хэлэлцэх шаардлагагүй гэж үзсэн тул хууль санаачлагчид буцаасугай гэсэн тогтоол байна.

Санал хураалт явуулъя. Буцаах тухай тогтоолыг баталъя гэсэн санал хураалт явж байна.

Санал хураалтанд 48 гишүүн оролцож, 45 гишүүн зөвшөөрч 93.8 хувийн саналаар тогтоол батлагдаж байна.  

Асуудлыг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүллээ. 

Байнгын хороо саяны хэлсэн гишүүдийн саналыг хоёр зүйл дээр тусгаад ороод ирье.

Өнөөдрийн чуулганы хуралдаан өндөрлөлөө.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.НАРАНТУЯА

